ಕರ್ನಾಟಕದ ಜನಪದ ಆಚರಣೆಗಳು : ಪ್ರಸ್ತಾವನೆ
ಕರ್ನಾಟಕದ ಆಚರಣೆಗಳ ಮಾಹಿತಿಯುಳ್ಳ ಈ ಕೃತಿ ಜಾನಪದ ಅಧ್ಯಯನ ವಿಭಾಗದ ಯೋಜನೆಗಾಗಿ ಸಿದ್ಧಪಡಿಸಲಾಗಿದೆ. ಕರ್ನಾಟಕ ಜನಪದ ಆಚರಣೆಗಳ ಲೋಕ ದೊಡ್ಡದು. ಅವುಗಳನ್ನು ಹಿಡಿದಿಡಲು ಸುಮಾರು ನೂರಾರು ಸಂಪುಟಗಳೇ ಬೇಕಾಗುತ್ತದೆ. ದೀರ್ಘವಾದ ಸಮಯವು ಬೇಕು. ವಾರ್ಷಿಕ ಯೋಜನೆಗೆ ಇರುವ ಅವಧಿಯಲ್ಲಿ ನನಗೆ ಲಭ್ಯವಾಗಿರುವ ಆಚರಣೆಗಳ ಪ್ರಾಥಮಿಕ ಮಾಹಿತಿಗಳನ್ನು ಇಲ್ಲಿ ಕೊಡಲಾಗಿದೆ. ಅಂದರೆ ಆಚರಣೆಗಳು ನಡೆಯುವ ಸಂದರ್ಭ, ವಿಧಾನ, ನಂಬಿಕೆ. ನಿಷೇಧ, ಪದ್ಧತಿಗಳ – ಮಾಹಿತಿ ವಿವರ ಇಲ್ಲಿದೆ. ಇಲ್ಲಿರುವ ಒಂದೊಂದು ಆಚರಣೆಗಳು ವೈವಿಧ್ಯತೆಯಿಂದ ಕೂಡಿವೆ. ಅವುಗಳಲ್ಲಿ ಮಡುಗಟ್ಟಿದ ಪಾರಂಪರಿಕ ಜ್ಞಾನವಿದೆ. ಸಹಸ್ರಾರು ವರ್ಷಗಳ ಅನುಭವಗಳ ಪಾಕಗಳು ಇವು. ಸದಾ ಜೀವಮುಖಿಯಾಗಿರುವ ಅವು ಬಹುತ್ವವನ್ನು ಬೆಂಬಲಿಸುತ್ತವೆ. ಸಕ್ಕರೆ ಲೇಪನದ ಮಾತ್ರೆಗಳಿದ್ದಂತೆ. ಸಕಾಲದಲ್ಲಿ ಮನುಷ್ಯನನ್ನು ಎಚ್ಚರಿಸಿ, ಅನುಕೂಲಗಳನ್ನು ಪಡೆದುಕೊಳ್ಳುವಂತೆ ನಂಬಿಕೆಗಳ ಮೂಲಕ ಒತ್ತಾಯಿಸುತ್ತವೆ. ಅವುಗಳು ನೀಡುವ ದರ್ಶನ ಮತ್ತು ಜ್ಞಾನಗಳು ಆಧುನಿಕ ಜ್ಞಾನವನ್ನು ಮೀರಿಸುತ್ತವೆ. ನಿಸರ್ಗ ವ್ಯಾಪಾರಗಳಾದ ಸೂರ್ಯೋದಯ, ಚಂದ್ರೋದಯ, ವಿಕೋಪಗಳಾದ ಗುಡುಗು, ಸಿಡಿಲು, ಚಂಡಮಾರುತ ಇತ್ಯಾದಿಗಳ ಭಯವೇ ಅವುಗಳನ್ನು ದೈವೀಕರಿಸಿವೆ. ನಿಸರ್ಗದ ಶಕ್ತಿಯಿಂದ ಪಾರಾಗಲು ಹಾಗೂ ಶಮನ ಮಾಡುವ ಉದ್ದೇಶದಿಂದ ಆಚರಣೆಗಳು ಉದಿಸಿವೆ. ಮಾನವನ ಬದುಕನ್ನು ರೂಪಿಸುವಲ್ಲಿ, ಸಂಸ್ಕೃತಿಯ ಪೋಷಣೆಯಲ್ಲಿ, ನಾಗರಿಕತೆಯನ್ನು ಬೆಳೆಸುವಲ್ಲಿ ಸಂಪ್ರದಾಯ ಆಚರಣೆಗಳು ಮಹತ್ವದ ಪಾತ್ರ ವಹಿಸಿವೆ.
ದುಷ್ಟಶಕ್ತಿಗಳಿಂದ ತನ್ನನ್ನು ರಕ್ಷಿಸುವ ದೈವವನ್ನು ಸಂಪ್ರೀತಗೊಳಿಸುವಂತೆ ಪ್ರಾರ್ಥಿಸಿ ತನ್ನಿಷ್ಟದ ಆಹಾರ ಪದಾರ್ಥಗಳನ್ನು ಸಲ್ಲಿಸುತ್ತಾ ಬರಲಾಗಿದೆ. ತನಗೆ ಸಿಕ್ಕಾಗ ಸಂತೋಷ ಪಟ್ಟಿರುವುದು, ಸಿಗದಿದ್ದಾಗ ದುಃಖಪಟ್ಟಿರುವುದು; ಎರಡನ್ನು ಆಚರಣೆಗಳ ಮೂಲಕ ಜರುಗಿಸಿಕೊಂಡಿರುವುದು ಹಾಗೂ ಕಳೆದಿರುವುದನ್ನು ಮರೆಯಲು ಪ್ರಯತ್ನಿಸಲಾಗಿದೆ. ಅವುಗಳೆಲ್ಲವು ಅವನ ಅನುಭವದ ಹಿನ್ನೆಲೆಯಲ್ಲಿ ನಡೆಯುತ್ತಾ ಬಂದಿವೆ. ಕಾಲದ ಗಡಣದಲ್ಲಿ ನುಸುಳಿ ನುಸುಳಿ ಅದರ ಓರೆಕೋರೆಗಳನ್ನು ಕಳಚಿಕೊಂಡು ನೇರವಾಗಿ, ಅರ್ಥವುಳ್ಳ ಆಶಯ ಗಳಿಂದ ತುಂಬಿದ ಆಚರಣೆಗಳು ಉಳಿದು, ತಲೆಮಾರಿನಿಂದ ತಲೆಮಾರಿಗೆ ಹರಿಯಲಾರಂಭಿಸಿದವು. ಅವುಗಳಲ್ಲಿ ವಿಜ್ಞಾನವಿದೆ. ಮಾನವಿಕ ವಿಚಾರಗಳಿವೆ. ಈ ಜ್ಞಾನವನ್ನು ಪರಂಪರೆಯಿಂದ ಪರಂಪರೆಗೆ ಆಚರಣೆಗಳ ಮೂಲಕ ಸಾಗಿಸುತ್ತವೆ. ಒಟ್ಟಾರೆಯಾಗಿ ಅವು ಒಳಿತನ್ನು ತುಂಬಿಕೊಂಡು ಸದಾ ನಮ್ಮೊಂದಿಗೆ ಬರುತ್ತಿವೆ.
ಆಚರಣೆಗಳಲ್ಲಿ ಉಪಕಾರಿ ಪ್ರಾಣಿ, ಪಕ್ಷಿ, ಸಸ್ಯ ಹಾಗೂ ಪ್ರಾಕೃತಿಕ ವಸ್ತುಗಳನ್ನು ಪೂಜ್ಯನೀಯವಾಗಿ ಕಾಣಲಾಗಿದೆ. ಅವುಗಳ ಸಂರಕ್ಷಣೆಗಾಗಿ ಹಲವು ಬಗೆಯ ನಂಬಿಕೆ ನಿಷೇಧಗಳನ್ನು ಹೆಣೆಯಲಾಗಿದೆ. ಅವುಗಳು ಆಚರಣೆಗಳ ಮುಖಾಂತರ ಮತ್ತೆ ಮತ್ತೆ ಜೀವಂತ ಗೊಳ್ಳುತ್ತಿರುತ್ತವೆ. ಈ ಜೀವಂತಗೊಳಿಸುವ ಕ್ರಿಯೆ ದೊಡ್ಡದು. ಇದರಲ್ಲಿ ಜೀವಮುಖಿಯಾದ ಯಾವ ವಸ್ತುವು ನಾಶವಾಗಲೇಬಾರದು ಎನ್ನುವ ಎಚ್ಚರಿಕೆಯಿದೆ. ಆದರೆ ಆಧುನಿಕ ವ್ಯವಸ್ಥೆ ನಮ್ಮ ಪಾರಂಪರಿಕ ಜ್ಞಾನವನ್ನು ಮರೆಯಿಸುವ ಕುತಂತ್ರ ಮಾಡುತ್ತಿದೆ. ಇದಕ್ಕಾಗಿ ನಾನಾ ರೀತಿಯ ನಾಜೂಕಿನ ವೇಷಗಳನ್ನು ಧರಿಸುತ್ತಿದೆ. ಅದರ ಹಿಂದೆ ತನ್ನದೇ ಸಾಮ್ರಾಜ್ಯವನ್ನು ಸ್ಥಾಪಿಸುವ ಹುನ್ನಾರವಿದೆ. ಆದರೆ ಈಗಿರುವ ಒಂದು ಸಂತೋಷದ ಸಂಗತಿ ಎಂದರೆ ಜನರು ಹಳೆಯದರತ್ತ ಹೊರಟಿದ್ದಾರೆ. ಆದರೆ ಇದು ಬೆರಳಣಿಕೆಯಷ್ಟು ಮಾತ್ರ. ಆಚರಣೆಗಳಲ್ಲಿ ಹುದುಗಿರುವ ಜೀವಮುಖಿ ಅಂಶಗಳನ್ನು ಗಮನಿಸಬೇಕು. ಅವುಗಳು ಸಾರುವ ಸಂದೇಶವನ್ನು ಅರಿಯಬೇಕು. ಅವುಗಳಲ್ಲಿರುವ ಆರೋಗ್ಯಪೂರ್ಣ ಜೀವನ, ಪ್ರಕೃತಿ ಸಂರಕ್ಷಣೆ ಮುಂತಾದವುಗಳ ಅರಿವಿನ ಸೂತ್ರಗಳನ್ನು, ನಂಬಿಕೆ, ನಿಷೇಧಗಳ ಮೂಲಕ ಅರ್ಥೈಸಿಕೊಳ್ಳಬೇಕು. ನೆಲ, ಜಲ, ಅಗ್ನಿ, ವಾಯು ಮತ್ತು ಆಕಾಶವನ್ನು ಪೂಜಿಸದ ಆಚರಣೆಗಳಿಲ್ಲ. ಮಣ್ಣು ಅಥವಾ ಸೆಗಣಿಯಿಂದ ಮಾಡಿದ ಗಣಪ ನೆಲವನ್ನು ಸಂಕೇತಿಸಿದರೆ, ಕಲಶದಲ್ಲಿರುವ ನೀರು ಜಲವನ್ನು ಸಂಕೇತಿಸುತ್ತದೆ. ದೀಪಗಳು ಅಗ್ನಿಯನ್ನು, ಸರ್ವವ್ಯಾಪಿಯಾಗಿದ್ದು ಸ್ಪರ್ಶ ಗುಣವನ್ನು ಹೊಂದಿರುವ ಗಾಳಿ, ವಾಯುವನ್ನು, ಆಳ ಅಗಲಗಳಿಲ್ಲದ ನಿರ್ವಾತ ಪ್ರದೇಶವು ಆಕಾಶವನ್ನು ಸಾಂಕೇತಿಸಿವೆ. ಪಂಚಭೂತಗಳ ಸಮಪ್ರಮಾಣದ ಮಿಲನದಿಂದ ಜೀವೋತ್ಪತ್ತಿಯಾಗುವುದು. ಮತ್ತೆ ಜೀವ ಲಯವಾಗಿ ಅಲ್ಲಿಯೇ ಸೇರುವುದು. ಇವು ಜನಪದ ಸಂಸ್ಕೃತಿಯ ಜ್ಞಾನ ವಿಶಾಲತೆಗೆ ಸಾಕ್ಷಿ ನೀಡಿವೆ. ಆಚರಣೆಗಳಲ್ಲಿ ನಿಸರ್ಗದ ಯಾವುದೇ ವಸ್ತು, ಪ್ರಾಣಿ, ಪಕ್ಷಿ, ಮರ, ಗಿಡ, ಕಲ್ಲು ಇತ್ಯಾದಿಗಳು ಸಮಯಾನುಸಾರ ಪೂಜ್ಯನೀಯವಾಗಿರುತ್ತವೆ. ವಿಜ್ಞಾನ ಹಾಗೂ ಮಾನವಿಕಗಳ ಜ್ಞಾನಪಾಕವಾಗಿದ್ದು, ಕಾಲಕಾಲಕ್ಕೆ  ಅಗತ್ಯವಿರುವ ವಸ್ತು-ವಿಚಾರಗಳ ಬಗೆಗೆ  ಗಮನಹರಿಸುವಂತೆ ಒತ್ತಾಯಿಸುತ್ತವೆ.
ನೀರು, ನೆಲ, ದೀಪ ಮತ್ತು ಸಸ್ಯವಿಲ್ಲದ ಪೂಜೆ ಇಲ್ಲವೆಂದೇ ಹೇಳಬೇಕು. ಕಲಶದಲ್ಲಿ ಮಣ್ಣಿನ ಮಡಕೆ, ಅದರಲ್ಲಿ ತುಂಬಿದ ನೀರು, ಅದರ ಕಂಠದಲ್ಲಿ ಸಿಂಗರಿಸಿದ ಎಲೆ, ಕಾಯಿ, ಹೂ ಹಾಗೂ ಕಲಶದ ತಳದಲ್ಲಿರುವ ಅಕ್ಕಿ ಇತ್ಯಾದಿಗಳು ಜೀವಮುಖಿ ವಸ್ತುಗಳಾಗಿವೆ. ಕಲಶ ಒಂದು ರೀತಿಯಲ್ಲಿ ಪಂಚಭೂತಗಳ ಸಂಕೀರ್ಣದ ಸಂಕೇತವಾಗಿ ಕಾಣುವುದು. ಅದರಲ್ಲಿ ನೀರು ಜೀವಸೃಷ್ಟಿ ಮತ್ತು ಪುಷ್ಠಿಗಳಿಗೆ ಪ್ರಾಣಾಧಾರ. ಆ ಕಾರಣಗಳಿಂದಾಗಿಯೇ ಎಲ್ಲಾ ಆಚರಣೆಗಳು ಜಲಕೇಂದ್ರಿತವೇ ಆಗಿವೆ. ದೈನಂದಿನ ಚಟುವಟಿಕೆಗಳಾದ ಶುಚಿತ್ವ, ಅಡುಗೆ, ಪಶುಪಾಲನೆ, ಔಷಧಿ, ಮಾಟ-ಮಂತ್ರ, ನಿಷೇಧ, ಕೆಡಕು, ನಿವಾರಣೆ ಮತ್ತು ಜೈವಿಕ ಅಗತ್ಯತೆಯಲ್ಲಿ ಬಳಕೆಯಾಗುವ ವಸ್ತುವಾಗಿದೆ. ಎಲ್ಲ ಬಗೆಯ ಜೀವಾಧಾರವಾಗಿರುವ ನೀರು, ಗಂಗೆಯಾಗಿ, ಮಳೆಯಾಗಿ, ನದಿಯಾಗಿ, ತೀರ್ಥವಾಗಿ ಪೂಜ್ಯನೀಯವಾಗಿದೆ. ನೀರನ್ನು ವಿವೇಚನೆಯಿಂದ ಬಳಸಬೇಕೆಂಬ ಸಂದೇಶವಿರುವುದು ಗಮನಾರ್ಹ ಸಂಗತಿ. ವಿಗ್ರಹದ ನೀರು, ತೆಂಗಿನಕಾಯಿ ನೀರು, ಬಾವಿ ಮತ್ತು ನದಿಗಳಿಂದ ಸಂಗ್ರಹಿಸಿದ ನೀರು ದೈವೀಶಕ್ತಿಯಿಂದ ಕೂಡಿದ್ದು, ತೀರ್ಥದ ರೂಪದಲ್ಲಿ ಸ್ವೀಕರಿಸಿದರೆ ಪಾಪ ಪರಿಹಾರವಾಗುತ್ತದೆನ್ನುವ ನಂಬಿಕೆಯಲ್ಲಿ ನೀರಿನ ಮಹತ್ವ ಹಾಗೂ ಅದರ ಮಿತ ಬಳಕೆಯ ಬಗೆಗೆ ಮಾರ್ಗದರ್ಶನವಿದೆ.
ನದಿ, ಕೆರೆ, ಕಲ್ಯಾಣಿಗಳ ದಡದಲ್ಲಿನ ದೈವಗಳ ಗುಡಿಗಳು, ದೇವಾಲಯಗಳು ಹಾಗೂ ನದಿ ದಡದಲ್ಲಿನ ತೀರ್ಥಕೊಳಗಳು ನೀರಿನ ಜೀವಮುಖಿ ಅಂಶಗಳನ್ನು ಸದಾ ನಾಮಫಲಕದಂತೆ ಪ್ರತಿಫಲಿಸಿ, ಶುಚಿತ್ವಕ್ಕೆ ಒತ್ತಾಯಿಸುತ್ತವೆ. ಶುದ್ಧ ನೀರಿಗೆ ಔಷಧಿ ಗುಣವಿದೆ. ಮಾಟ-ಮಂತ್ರ ತಂತ್ರಾಚಾರಣೆಗಳಲ್ಲಿ ಬಳಸುವ ನೀರಿಗೆ ಕ್ಷುದ್ರ ಶಕ್ತಿಯನ್ನು ಬಿಡಿಸುವ ಮತ್ತು ರೋಗ ಗುಣಪಡಿಸುವ ಶಕ್ತಿ ಇದೆ ಎಂಬ ನಂಬಿಕೆ ಇದೆ. ಶುದ್ಧವಾದ ನೀರನ್ನು ಕುಡಿಯುವುದರಿಂದ ನೂರಾರು ಕಾಯಿಲೆಗಳನ್ನು ತಡೆಗಟ್ಟಬಹುದೆಂದು ಭಾರತೀಯ ‘ಯೋಗ ವಿಜ್ಞಾನ’ ಸಂಶೋಧನಾ ಸಂಸ್ಥೆ ಖಚಿತಪಡಿಸಿದೆ. ಈ ಎಲ್ಲ ಜೀವಪರ ವಿಚಾರಗಳನ್ನು ಅನುಭವದಿಂದ ಅರಿತ ಜನಪದರ ಮನಸ್ಸು ನೀರನ್ನು ದೈವವಾಗಿಸಿ, ಆಚರಣೆಯ ಸಿಹಿಲೇಪನದೊಂದಿಗೆ ಇಂದಿಗೂ ವ್ಯವಸ್ಥಿತವಾಗಿ ನಡೆಯುವಂತೆ ಮಾಡುತ್ತದೆ.
ಜೀವನಾವರ್ತನ ಹಾಗೂ ವಾರ್ಷಿಕ ವರ್ತನದ ಆಚರಣೆಗಳು ಜಲಕೇಂದ್ರೀತವಾಗಿ ರುವುದನ್ನು ಗಮನಿಸಬಹುದು. ನಾಮಕರಣದಂದು ಐದು ಜನ ಮುತ್ತೈದೆಯರು ಬಾವಿಯಿಂದ ಹೊತ್ತು ತಂದ ತುಂಬಿದ ಕೊಡಗಳ ಸಾಕ್ಷಿಯಲ್ಲಿಯೇ ಮಗುವಿನ ಹೆಸರನ್ನು ಅಧಿಕೃತ ಗೊಳಿಸುತ್ತಾರೆ. ತುಂಬಿದ ಕೊಡ ತುಂಬು ಜೀವನದ ಸಂಕೇತವಾಗುತ್ತದೆ. ಋತುಮತಿಯಾದ ಸಂದರ್ಭದ ನೀರೆರೇಯುವ ಶಾಸ್ತ್ರ, ಮದುವೆಯಲ್ಲಿ ಜರುಗುವ ಗಂಗಮ್ಮನ  ಪೂಜೆ, ನದಿ, ಕೆರೆಗಳು ತುಂಬಿದಾಗ ಅರ್ಪಿಸುವ ಬಾಗಿನ, ಸಮುದಾಯಗಳಿಂದ ಬಹಿಷ್ಕಾರಗೊಂಡ  ವ್ಯಕ್ತಿಗಳಿಗೆ ಬೆಂಕಿ ಮತ್ತು ನೀರನ್ನು ನೀಡದಿರುವುದು. ವ್ಯಕ್ತಿಯ ಸಾವಿನ ಕ್ಷಣದಲ್ಲಿ ಬಾಯಿಗೆ ನೀರು ಹಾಕುವುದು, ಅಂತಿಮ ಸಂಸ್ಕಾರದಲ್ಲಿ ತುಂಬಿದ ಕೊಡವೊಂದನ್ನು ಹೊತ್ತು ಮೂರು ಸುತ್ತು ಬಂದು ನೆಲಕ್ಕೆ ಜರಿಯುವುದು. ಪ್ರಾಣಬಿಟ್ಟ ಸ್ಥಳದಲ್ಲಿ ಮಣೆಯ ಮೇಲೆ ತುಂಬಿದ ಕೊಡವನ್ನು ಇಡುವುದು, ಹನ್ನೆರಡನೇ ದಿನ ದೇವಮೂಲೆಯಲ್ಲಿ ನೀರು ತುಂಬಿದ ಗಡಿಗೆ ಇಟ್ಟು ಎಡೆ ಸಲ್ಲಿಸಿ,  ಸತ್ತ ವ್ಯಕ್ತಿಯನ್ನು ದೈವವಾಗಿಸುವುದು ಇತ್ಯಾದಿ ಆಚರಣೆಗಳಲ್ಲಿ ನೀರು ಮತ್ತು ಮನುಷ್ಯನ ಸಂಬಂಧವನ್ನು ಸಾಂಕೇತಿಕವಾಗಿ ಕಾಣಬಹುದು.
ಜಾತ್ರೆ ಹಬ್ಬಗಳಲ್ಲಿ ದೇವರ ವಿಗ್ರಹಗಳನ್ನು ಮೆರವಣಿಗೆಯಲ್ಲಿ ಸಾಗಿ ‘ಹೊಳೆಸ್ನಾನ’ ಮಾಡಿಸಿ ನೀರಿಗೆ ಪೂಜೆ ಸಲ್ಲಿಸುವುದು, ಅಲ್ಲಿಯೆ ಕೊಡವೊಂದನ್ನು ತುಂಬಿಸಿಕೊಂಡು ಮೆರವಣಿಗೆ ಯಲ್ಲಿ ಬಂದು ಕಲಶ ಪ್ರತಿಷ್ಠಾಪನೆ ಮಾಡುವುದು. ಜಾತ್ರೆ ಮುಗಿದ ಬಳಿಕ ಕಲಶದ ನೀರನ್ನು ಅದೇ ಜಲ ಮೂಲಕ್ಕೆ ವಿಸರ್ಜಿಸುವುದು, ದೇವರುಗಳ ‘ದೀಪೋತ್ಸವ’ ಆಚರಣೆ ಇನ್ನು ಮುಂತಾದ ಆಚರಣೆಗಳಲ್ಲಿ ನೀರಿನ ಮೂಲಗಳು ದೈವ ಸನ್ನಿಧಿಗಳಾಗಿ ಸ್ವೀಕಾರವಾಗಿರುವ  ಅಂಶ ಕಂಡುಬರುತ್ತದೆ.
ಬೆಟ್ಟ-ಗುಡ್ಡ ಪರ್ವತಗಳ ಶೃಂಗದಲ್ಲಿರುವ ಗುಡಿ ದೇವಾಲಯಗಳು ನಿಸರ್ಗ ಸೌಂದರ್ಯ ವನ್ನು ಕೆಡಿಸದಂತೆ ರಕ್ಷಿಸಿವೆ. ಪ್ರಕೃತಿಯ ಜೊತೆ ಜೊತೆಗೆ ಹೆಜ್ಜೆ ಹಾಕುವುದು ಒಳಿತೆನ್ನುವ ಸಂದೇಶ ರವಾನಿಸುತ್ತವೆ. ಜೀವಪರವಾದ ಆಚರಣೆಗಳು ಸೊರಗಿ ಶಕ್ತಿಹೀನವಾದದಂತೆ ಆಚರಣೆಗೊಳ್ಳುತ್ತವೆ. ಮನುಷ್ಯನ ಅತಿ ಆಸೆ, ತಾತ್ಸರ ಬುದ್ದಿಗಳು ಎಲ್ಲವನ್ನು ಲಾಭಮುಖಿ ಯಾಗಿಯೇ ನೋಡುವಂತೆ ಮಾಡಿವೆ. ದುಬಾರಿ ಜೀವನ ಕ್ರಮದಿಂದ ಪರಿಸರ ನಾಶ, ಬದುಕಿನ ಕ್ರಮದಲ್ಲಾದ ಬದಲಾವಣೆಯಿಂದಾಗಿರುವ ಜೀವಹಾನಿ, ಬಿರುಕು ಬಿಟ್ಟ ಮನುಷ್ಯ ಸಂಬಂಧಗಳು ಸೃಷ್ಟಿಸಿರುವ ಪರಿಹರಿಸಲಾರದ ಸಮಸ್ಯೆಗಳು ಇತ್ಯಾದಿಗಳು ದಿನದಿಂದ ದಿನಕ್ಕೆ ಹೆಚ್ಚುತ್ತಿವೆ. ಸರಿಯಾದ ಆಚರಣೆಗಳು ಸಮಸ್ಯೆಗಳು ಬರದಂತೆ ತಡೆಯುತ್ತವೆ. ಪ್ರದೇಶ, ಕಾಲ ಹಾಗೂ ಋತುಮಾನಗಳಲ್ಲಿ ಆಚರಣೆಗೊಳ್ಳುವ ಆಚರಣೆಗಳು ಉದ್ದೇಶ ಫಲಪ್ರದವಾಗಿರುತ್ತವೆ. ರಾತ್ರಿಯಲ್ಲಿ ನಡೆಸುವ ಆಚರಣೆಗಳನ್ನು ಹಗಲಲ್ಲಿ ಮಾಡುವುದಾಗಲಿ, ಹಗಲಿಲ್ಲ ನಡೆಯುವುದನ್ನು ರಾತ್ರಿಯಾಗಲಿ, ಗದ್ದೆಯಲ್ಲಿ ನಡೆಸುವುದನ್ನು ಮನೆಯಲ್ಲಿ ಆಚರಿಸುವುದಾಗಲಿ ಮಾಡಿದರೆ ಆ ಆಚರಣೆಗಳು ಫಲಕಾರಿಯಾಗುವುದಿಲ್ಲ. ಕೃಷಿಕರು ದೀಪಾವಳಿಯ ಕತ್ತಲು ರಾತ್ರಿಯಲ್ಲಿ ಸಾಮೂಹಿಕವಾಗಿ ತಮ್ಮ ತಮ್ಮ ಗದ್ದೆಗಳಿಗೆ ಕೋಲು ದೀಪ ಉರಿಸುವುದರಿಂದ ಪೈರಿಗೆ ಮುಂದೆ ಬರುವ ರೋಗವನ್ನು ಬರದಂತೆ ವುುಂಜಾಗ್ರತಾ ಕ್ರಮ ಅನುಸರಿಸಿದಂತಾಯಿತು. ಇದೇ ರೀತಿಯಲ್ಲಿ ಚರಗ ಚಲ್ಲುವುದರಲ್ಲಿಯೂ, ಕರಿಗೂಟ ಹಾಕುವುದರಲ್ಲಿಯೂ ಕಾಣಬಹುದು.
ಯುಗಾದಿ ಹಬ್ಬದಲ್ಲಿ ಬೇವು ಮತ್ತು ಬೆಲ್ಲವನ್ನು ತಿನ್ನಬೇಕು. ಗುಡ್ಡದಗೇರಿನ  ಕಾಯಿಯ ರಸದಿಂದ ತಿಲಕವಿಟ್ಟುಕೊಳ್ಳಬೇಕೆಂಬ ನಿಯಮವಿದೆ. ಇದು ಆರೋಗ್ಯಕ್ಕೆ ಪೂರಕವಾಗಿದೆ. ಯುಗಾದಿಯನ್ನು ಮಾಡುವುದು ಬೇಸಿಗೆಯ ಕಾಲದಲ್ಲಿ. ಬಿಸಿಲಿನ ತಾಪದಲ್ಲಿ ದೇಹ ಬೆಂದು ಹತ್ತು ಹಲವು ರೋಗಗಳಿಗೆ ತುತ್ತಾಗಬಹುದು. ಆ ಸಂದರ್ಭದಲ್ಲಿ ಬೇವು ಮತ್ತು ಬೆಲ್ಲವನ್ನು ಸೇವಿಸುತ್ತಿದ್ದರೆ ದೇಹ ತಂಪಾಗಿದ್ದು, ಆರೋಗ್ಯದಿಂದ ಕೂಡಿರುತ್ತದೆ. ನಾಗರ ಪಂಚಮಿಯಲ್ಲಿ ಮಾಡುವ ವಿವಿಧ ಬಗೆಯ ಉಂಡೆಗಳು ದೇಹಕ್ಕೆ ಬೇಕಾದ ಕೊಬ್ಬಿನಾಂಶವನ್ನು ಪೂರೈಸಿ, ದೇಹ ಸುಸ್ಥಿತಿಯಲ್ಲಿರುವಂತೆ ಕಾಪಾಡುತ್ತವೆ. ನಿರಂತರವಾಗಿ ನಿಗದಿತ ವೇಳೆಯಲ್ಲಿ ಆಹಾರ ತೆಗೆದುಕೊಳ್ಳುವ ದೇಹಕ್ಕೆ ಉಪವಾಸದ  ಆಚರಣೆಯು ತಡೆಯನ್ನು ಒಡ್ಡಿ ಹೊಟ್ಟೆಗೆ ತಾಲೀಮು ನೀಡುತ್ತದೆ. ಇದರಿಂದ ಆರೋಗ್ಯ ವೃದ್ದಿಯಾಗುವುದಲ್ಲದೇ ಹಸಿವನ್ನು ತಡೆದುಕೊಳ್ಳುವ ಶಕ್ತಿ ದೇಹಕ್ಕೆ ಬರುತ್ತದೆ. ಹಬ್ಬಗಳಲ್ಲಿ ಮಾಡುವ ವಿವಿಧ ಬಗೆಯ ಅಡುಗೆಗಳು ದೇಹಕ್ಕೆ ಬೇಕಾದ ಜೀವಸತ್ವವನ್ನು ಒದಗಿಸುತ್ತವೆ. ಕೆಲವು ಕಾಲದಲ್ಲಿ ಹಾಗೂ ಔಷಧಿಯ ಗುಣಗಳೇ ಅವುಗಳನ್ನು ಪೂಜ್ಯನೀಯವಾಗಿಸಿವೆ. ತುಳಿಸಿ, ಬೇವು, ಬನ್ನಿ, ಅರಳಿ ಮರಗಳು ಔಷಧಿಗಳ ಆಗರ, ಅವುಗಳ ನೆರಳು ಹಾಗೂ ಗಾಳಿ ಆರೋಗ್ಯವರ್ಧಕ. ಜೀವಕೋಟಿಗೆ ಉಸಿರಾಗಿರುವ ಅವು, ಯಾರಿಂದಲೂ ನಾಶ ಹೊಂದಲೇಬಾರದು. ಆರಣೆಗಳೊಳಗೆ ಬಂಧಿಸಲಾಗಿದೆ. ದಿನವೂ ಪೂಜಿಸಿದರೆ ಒಳಿತಾಗುವುದೆಂಬ ನಂಬಿಕೆಯನ್ನು ಸಂರಕ್ಷಣಾ ಪ್ರತೀಕವಾಗಿ ಮನಸ್ಸಿನಲ್ಲಿ ಬಿತ್ತಲಾಗಿದೆ. ಪೂಜ್ಯನೀಯವಾದ ಪ್ರತಿ ಸಸ್ಯ ಪ್ರಾಣಿಗಳಿಗೂ ಒಂದೊಂದು ಐತಿಹ್ಯ ಪುರಾಣಗಳು ಸೃಷ್ಠಿಯಾಗಿ, ಅವುಗಳನ್ನು ನಿಯಂತ್ರಿಸಿ ಸಂರಕ್ಷಣೆಯನ್ನು ಒದಗಿಸುತ್ತಿವೆ.
ಪ್ರಾಣಿ, ಪಕ್ಷಿ ಜಲಚರಗಳು ಉಪಕಾರಿ ನೆಲೆಯಲ್ಲಿಯೂ ಅಪಕಾರಿ ನೆಲೆಯ ಭಯದಿಂದಲೋ ಪೂಜ್ಯನೀಯವಾಗಿರುವುದನ್ನು ಗಮನಿಸಬಹುದು. ಹಸು ಉಪಕಾರಿ ನೆಲೆಯಿಂದ ಪೂಜ್ಯನೀಯವಾಗಿದೆ. ಹಸುವನ್ನು ದಿನವೂ ಪೂಜಿಸುವುದಲ್ಲದೇ ವಿಶೇಷವಾಗಿ ದೀಪಾವಳಿ, ಸಂಕ್ರಾಂತಿ, ಕಾರಹುಣ್ಣಿಮೆ ಇತ್ಯಾದಿ ಹಬ್ಬಗಳಲ್ಲಿ ಪೂಜಿಸಲಾಗುತ್ತದೆ. ಹತ್ತಾರು ಐತಿಹ್ಯ, ಪುರಾಣ, ಕಥೆ ಹಾಗೂ ಗಾದೆಗಳು ಸೃಷ್ಟಿಯಾಗಿ ಸದಾಕಾಲ ಹಸುವನ್ನು ಭಕ್ತಿ ನೆಲೆಯಲ್ಲಿಯೇ ಕಾಣುವಂತೆ ಮಾಡಿವೆ. ಬಹು ಉಪಯೋಗಿ ಸಾಕು ಪ್ರಾಣಿಗಳನ್ನು ತಿಂದು ಬದುಕುವ ಹುಲಿ ಹಾಗೂ ಇನ್ನಿತರ ಅಕ್ರಮಣಕಾರಿ ಪ್ರಾಣಿಗಳ ಬಗೆಗೂ ಐತಿಹ್ಯ, ಕಥೆ, ಗಾದೆಗಳಿದ್ದು, ಅವುಗಳ ಅಕ್ರಮಣಕಾರಿ ಗುಣವನ್ನು ಮರೆಯಿಸುವ ಉದ್ದೇಶದಿಂದ ಅವುಗಳನ್ನು  ಪೂಜ್ಯನೀಯವಾಗಿಸಿವೆ. ಅವುಗಳನ್ನು ಮಣಿಸಲು ದೈವಗಳ ವಾಹನಗಳನ್ನಾಗಿಸಲಾಗಿದೆ. ಹೆಣ್ಣುದೈವಗಳ ವಾಹನ ಸಿಂಹ, ಮಾದೇಶ್ವರ ವಾಹನ ಹುಲಿ. ಶನಿದೇವರಿಗೆ ಕಾಗೆ, ಶಿವನಿಗೆ ನಂದಿ, ಷಣ್ಮುಖನಿಗೆ ನವಿಲು, ಗಣಪತಿಗೆ ಇಲಿ, ಬ್ರಹ್ಮನಿಗೆ ಹಂಸ, ಕೃಷ್ಣನಿಗೆ ಗರುಡ ಇವುಗಳು ಜನಪದರಿಗಿರುವ ನಿಸರ್ಗ ನಿಯಮದ ಜ್ಞಾನಕ್ಕೆ ಸಾಕ್ಷಿಯಾಗಿವೆ.
ಕೆಲವು ಆಹಾರ ಪದಾರ್ಥಗಳನ್ನು ತಿನ್ನಬಾರದೆನ್ನುವ ನಿಷೇಧವು ದೇಹಕ್ಕೆ ಆಗಬಹುದಾದ ಅನಾಹುತವನ್ನು ತಪ್ಪಿಸುತ್ತದೆ. ಹೀಗೆ ಆಚರಣೆಗಳಲ್ಲಿ ಹುದುಗಿರುವ ಅಂಶಗಳನ್ನು ಗುರುತಿಸಿ ಅವುಗಳಲ್ಲಿರುವ ಜೀವಮುಖಿ ವಿವರಗಳನ್ನು ಪರಿಶೀಲಿಸಬೇಕು ಹಾಗೂ ಅವುಗಳನ್ನು ಸೈದ್ಧಾಂತಿಕ ನೆಲೆಯಲ್ಲಿ ಅಧ್ಯಯನಕ್ಕೆ ಒಳಪಡಿಸಿ, ಆರೋಗ್ಯಪೂರ್ಣವಾದ ಅಂಶಗಳನ್ನು ಆನ್ವಯಿಕ ನೆಲೆಯಲ್ಲಿ ರೂಢಿಸಿಕೊಳ್ಳಬೇಕು. ಏಕೆಂದರೆ ಈಗ ಜಾಗತೀಕರಣವು ಏಕಮಾದರಿ ಆಹಾರ ಸಂಸ್ಕೃತಿಯನ್ನು ಹುಟ್ಟುಹಾಕಿದೆ. ಇದರಿಂದ ಆಯಾಯಾ ಸಂದರ್ಭಕ್ಕೆ, ಪ್ರದೇಶದಲ್ಲಿ ದೇಹಕ್ಕೆ ಬೇಕಾದ ಆಹಾರದ ಅಂಶಗಳು ದೊರಕಲಾರವು. ಕಾಲಕಾಲಕ್ಕೆ ಬೇಕಾದ ಅಗತ್ಯತೆಗಳನ್ನು ಪೂರೈಸಲು ಸಹಕಾರಿಯಾಗಿವೆ.
ಕೆಲವು ಕಾಲದಲ್ಲಿ ಕೆಲವು ಮರಗಳನ್ನು ಕತ್ತರಿಸುವಂತಿಲ್ಲ. ಇದರಲ್ಲಿ ವೃಕ್ಷ ರಕ್ಷಣಾ ತತ್ವವಿದೆ. ಬಹು ಉಪಯೋಗಿ ವಸ್ತುಸಂಕುಲವನ್ನು ಕಾಲತೀತವಾಗಿ ಉಪಯೋಗಿಸುವುದರಿಂದ ನಾಶವಾಗುತ್ತವೆ. ಸಸ್ಯ ಸಂಕುಲದ ನಾಶವನ್ನು ತಪ್ಪಿಸಲು ಅದಕ್ಕೊಂದು ನಂಬಿಕೆಯಿಂದ ಕಾಲವನ್ನು ನಿಗದಿಗೊಳಿಸಿದೆ. ಅಮವಾಸ್ಯೆಯಲ್ಲಿಯೋ, ಹುಣ್ಣಿಮೆಯಲ್ಲಿಯೋ, ಕುಡಗೋಲು ಅಥವಾ ಇತರೆ ಉಪಕರಣಗಳಿಂದ ಕತ್ತರಿಸದೆ, ಕೈಯಿಂದಲೇ ಹರಿದು, ಸಂಗ್ರಹಿಸಿದ ಸಸ್ಯಗಳಲ್ಲಿ ಔಷಧಿ ಅಂಶಗಳು ಇರುತ್ತವೆಂಬ ನಂಬಿಕೆಯು ರಕ್ತಗತವಾಗಿದ್ದು, ಅದರಂತೆ ನಡೆಯುವಂತೆ ಮಾಡಿವೆ. ದೇವರ ಕಾಡುಗಳು, ನಾಗ, ಭೂತ, ಬ್ರಹ್ಮ, ಚೌಡಿ  ಬನಗಳು ಅಲ್ಲದೇ ಆಲ, ಅರಳಿ, ಬೇವು, ಬನ್ನಿ, ಬಿಲ್ವಪತ್ರೆ ಇತ್ಯಾದಿ ಕಟ್ಟುಕಟ್ಟಳೆಗಳಲ್ಲಿ ಸಸ್ಯ ಸಂರಕ್ಷಣಾ ತಂತ್ರಗಾರಿಕೆ ಯನ್ನು ಕಾಣಬಹುದು. ತುಂಬೆ, ತುಳಸಿ, ವೀಳ್ಯೆದೆಲೆ ಇನ್ನು ಮುಂತಾದ ಸಸ್ಯಗಳಲ್ಲಿ ಪರಿಶುದ್ಧ ಪ್ರಾಣವಾಯು ಇದೆ ಎನ್ನುವ ಅರಿವು ಅವರ ಪ್ರಕೃತಿ ನಿಯಮದ ತಿಳುವಳಿಕೆಗೆ ಸಾಕ್ಷಿ ನೀಡಿವೆ.
ದಿನಬಳಕೆಯ ವಸ್ತುಗಳು ಹಾಗೂ ಸಲಕರಣೆಗಳು ಪೂಜ್ಯನೀಯವಾಗಿದ್ದು, ಜನಪದರ ಬದುಕಿನ ಅಂಗವಾಗಿವೆ. ಕಾಯಕದಲ್ಲಿ ಬಳಸಲಾಗುವ ವಸ್ತುಗಳು ಕೈಗಳಷ್ಟೇ ಮುಖ್ಯ. ಅವು ಸದಾಕಾಲ ಸುಸ್ಥಿತಿಯಲ್ಲಿದ್ದು, ಕೆಲಸಕ್ಕೆ ಅನುಕೂಲವಾಗಿರಬೇಕು ಎನ್ನುವ ಮಹತ್ವದ ಉದ್ದೇಶವಿದೆ. ಬಳಸುವ ವ್ಯಕ್ತಿಗೆ ತನ್ನ ಸಲಕರಣೆಯ ಎಲ್ಲಾ ಭಾಗಗಳು ಸುಸ್ಥಿತಿಯಲ್ಲಿವೆ ಎನ್ನುವ ಅರಿವು ಇರುವಂತೆ ಅವುಗಳ ಬಗೆಗಿನ ಆಚರಣೆ ಒತ್ತಾಯಿಸುತ್ತದೆ. ಸಲಕರಣೆಗಳನ್ನು ಕೆಲಸದಲ್ಲಿ ಬಳಸುವ ಮುನ್ನ ಪರೀಕ್ಷಿಸಬೇಕೆಂಬ ವಿಚಾರದ ಬಗೆಗೆ ಎಚ್ಚರಿಸುತ್ತದೆ. ಅಮವಾಸ್ಯೆಯಲ್ಲಿ ತಕ್ಕಡಿ, ಪಂಪ್‌ಸೆಟ್, ಚಕ್ಕಡಿ, ಸೈಕಲ್, ಕಾರು, ಲಾರಿ ಇತ್ಯಾದಿ ವಾಹನಗಳನ್ನು ಪೂಜಿಸುವ ನೆಪದಲ್ಲಿ ಅವುಗಳ ಬಳಕೆಯ ಸಾಮರ್ಥ್ಯದ ಪರೀಕ್ಷೆ ಇರುವುದು ಗಮನಾರ್ಹವಾಗಿದೆ.
ಗ್ರಹಣ ವೀಕ್ಷಣೆಯಿಂದಾಗುವ ತೊಂದರೆಗಳನ್ನು ತಪ್ಪಿಸಲು ಗ್ರಹಣ ವೀಕ್ಷಣೆಯನ್ನೇ ನಿಷೇಧಿಸಿ ಅಂದು ಗೃಹಬಂಧನಲ್ಲಿದ್ದು, ಯಾವುದೇ ಆಹಾರ ಪಾನೀಯಗಳನ್ನು ಸೇವಿಸುವುದಿಲ್ಲ. ಗ್ರಹಣ ಬಿಟ್ಟ ಮೇಲೆ ಸ್ನಾನ ಮಾಡಿ ದೇವರನ್ನು ಪೂಜಿಸಿ ಆ ಸಂದರ್ಭದಲ್ಲಿ ನಂತರ ಆಹಾರ ಸೇವಿಸುತ್ತಾರೆ. ಆ ಕಾಲದಲ್ಲಿ ಹಾಲು, ಮೊಸರು, ಮಜ್ಜಿಗೆ ಇತ್ಯಾದಿಗಳಿಗೆ ತುಳಸಿ ಎಲೆಗಳನ್ನು ಹಾಕಬೇಕು ಎನ್ನುವ ನಿಯಮ ಇದೆ. ಅವುಗಳ ಕಟ್ಟುನಿಟ್ಟಿನ ಕ್ರಮದಿಂದಾಗಿ ‘ಪ್ರಕರ ಕಿರಣ’ಗಳಿಂದಾಗುವ ಹಾನಿ ತಪ್ಪುತ್ತದೆ. ದೈವಗಳಾದ ಸೂರ್ಯ ಹಾಗೂ ಚಂದ್ರರನ್ನು ಗ್ರಹಣ ಕಾಲದಲ್ಲಿ ರಾಹು ಹಾಗೂ ಕೇತುಗಳೆಂಬ ರಾಕ್ಷಸರು ನುಂಗುತ್ತಾರೆ ಎನ್ನುವ ವಿವರಗಳನ್ನು ಬಲವಾಗಿ ನಂಬುತ್ತಾರೆ. ತಮ್ಮ ದೈವಗಳ ಕಷ್ಟಕಾಲದಲ್ಲಿ ಏನನ್ನು ತಿನ್ನದೇ, ಗ್ರಹಣ ವೀಕ್ಷಣೆಯನ್ನು ಸಗಣಿ ನೀರಿನಲ್ಲಿ ವೀಕ್ಷಿಸುತ್ತಾರೆ. ಪಾತ್ರೆಯೊಂದರಲ್ಲಿ ಸಗಣಿ ನೀರನ್ನು ತುಂಬಿ, ಲಂಬವಾಗಿ ನಿಲ್ಲಿಸಿದ ಒನಕೆಯು ಗ್ರಹಣ ಬಿಡುವವರೆಗೂ ನೇರವಾಗಿ ನಿಂತಿರುತ್ತದೆ. ಗ್ರಹಣ ಬಿಟ್ಟ ತಕ್ಷಣ ಕೆಳಗೆ ಬೀಳುತ್ತದೆ. ಇದು ಅವರ ಖಗೋಳ ಜ್ಞಾನಕ್ಕೆ ಸಾಕ್ಷಿಯಾಗಿದೆ.
ಆಚರಣೆಗಳನ್ನು ಸಮೃದ್ಧ ಬಾಳಿನ ಸೂತ್ರಗಳಂತೆ, ಪ್ರಮೇಯಗಳಂತೆ ಬಳಸಬೇಕು. ಅಲ್ಲಿ ಆರೋಗ್ಯವಿದೆ. ಸ್ವಚ್ಛತೆಯ ಸಹಬಾಳ್ವೆಯ ಪಾಠವಿದೆ. ಹಂಚಿಕೊಂಡು ಉಣ್ಣುವ ನೀತಿ ಇದೆ. ಸಂಬಂಧಗಳನ್ನು ಬೆಸೆಯುವ ಬೆಸುಗೆಯಿದೆ. ಚರ್ಚಿಸುವ ಗುಣವಿದೆ. ಕುರುಣೆ ಇದೆ. ಸಹಾಯ ಇದೆ. ತರ್ಕ ಹಾಗೂ ವಿನೋದವಿದೆ. ಜಾಣ್ಮೆ ಹಾಗೂ ರಕ್ಷಣೆಯಿದೆ. ಪರಸ್ಪರ ವೃತ್ತಿ ಸಂಬಂಧವಿದೆ. ಹೀಗೆ ಸಾವಿರಾರು ಜೀವಮುಖಿ ಅಂಶಗಳು ಆಚರಣೆಯ ಗರ್ಭದಲ್ಲಿವೆ. ಅವುಗಳನ್ನು ಪ್ರಯೋಗಗಳಂತೆ ನಡೆಸಬೇಕು. ಎಲ್ಲವನ್ನು ಅರ್ಥವಿಲ್ಲ ಎನ್ನುವ ಅವಸರದ ಬುದ್ದಿಯನ್ನು ಬಿಟ್ಟು ಸಮಾಧಾನದಿಂದ ನೋಡಬೇಕು. ಆಗ ಆಚರಣೆಗಳ ಉದ್ದೇಶ ಫಲಪ್ರದವಾಗುತ್ತದೆ.
ಪ್ರಸ್ತುತ ಎರಡು ನೂರು ಆಚರಣೆಗಳನ್ನು ನೀಡಲಾಗಿದೆ. ಮಾಹಿತಿ ಹಾಗೂ ವಿವರಗಳ ಜೊತೆ ರೇಖಾಚಿತ್ರವನ್ನು ನೀಡಲಾಗಿದೆ. ನೋಟ ಹಾಗೂ ಅರ್ಥವನ್ನು ತಂದುಕೊಡುವ ರೇಖಾಚಿತ್ರಗಳು ಬರವಣಿಗೆಗೆ ನಿಲುಕದ ವಿವರಗಳನ್ನು ದೃಶ್ಯದ ಮೂಲಕ ಅರ್ಥೈಸಿವೆ. ಪ್ರತಿ ಆಚರಣೆಯ ಹಿನ್ನೆಲೆ, ಸಾಂಸ್ಕೃತಿಕ ಸಂಗತಿಗಳು ಹಾಗೂ ಆಚರಣೆಗಳನ್ನು ಅಭ್ಯಾಸಿಸಲು ಸಹಕಾರಿಯಾಗಿವೆ. ಪೂಜಾ ವಿಧಾನ, ಅರ್ಥ, ವಿಶಿಷ್ಟತೆ, ಪುರಾಣ, ಕಥೆ, ಗಾದೆ, ಒಗಟುಗಳು ಯಾವ ಜನವರ್ಗ ಯಾವ ಸಂದರ್ಭದಲ್ಲಿ ಅದನ್ನು ಆಚರಿಸುತ್ತಾರೆ, ಅದರಲ್ಲಿರುವ ಸಂದೇಶವೇನು ಇತ್ಯಾದಿ ವಿವರಗಳನ್ನು ಚರ್ಚಿಸಲಾಗಿದೆ. ಮಾನವ ಹಾಗೂ ನಿಸರ್ಗದ ಒಳಿತಿನ ಆಶಯವನ್ನೇ ತುಂಬಿಕೊಂಡ ಅವು ಮುಂದಿನ ಸಾಂಸ್ಕೃತಿಕ ಹುಡುಕಾಟಕ್ಕೆ ದಾರಿ ಮಾಡಿಕೊಡುತ್ತವೆ.
ಇಲ್ಲಿಯ ಹೆಚ್ಚಿನ ಮಾಹಿತಿಗಳನ್ನು ಕ್ಷೇತ್ರಕಾರ್ಯದ ಮೂಲಕ ಸಂಗ್ರಹಿಸಲಾಗಿದೆ. ನೂರಾರು ಜನವಕ್ತೃಗಳು ಮಾಹಿತಿಯನ್ನು ನೀಡಿದ್ದಾರೆ. ಸ್ಥಳೀಯ ಮಟ್ಟದ ಪತ್ರಿಕೆಗಳಿಂದ ಹಿಡಿದು ರಾಜ್ಯಮಟ್ಟದ ದಿನಪತ್ರಿಕೆ ಹಾಗೂ ವಾರಪತ್ರಿಕೆಗಳ ಮಾಹಿತಿಗಳು ಗ್ರಂಥ ರಚನೆಗೆ ಸಹಕಾರಿಯಾಗಿವೆ. ಆ ಎಲ್ಲಾ ವಿದ್ವಾಂಸರನ್ನು ಹಾಗೂ ಪ್ರಕಾಶಕರನ್ನು ಪ್ರೀತಿಪೂರ್ವಕವಾಗಿ ನೆನೆಯುತ್ತೇನೆ.
ಪುಸ್ತಕವನ್ನು ಪ್ರಕಟಿಸಿದ ಮಾನ್ಯ ಕುಲಪತಿಗಳಾದ ಡಾ. ಎ. ಮುರಿಗೆಪ್ಪ ಅವರಿಗೆ, ಪ್ರಸಾರಾಂಗದ ಹಿಂದಿನ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಅವರಿಗೆ,  ಕುಲಸಚಿವರು ಮತ್ತು ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ, ಪ್ರಕಟಣೆಗೆ ಶಿಫಾರಸ್ಸು ಮಾಡಿದ ಜಾನಪದ ವಿಭಾಗದ ಅಧ್ಯಯನ ಮಂಡಳಿಯ ಸದಸ್ಯರಾದ ಡಾ. ಮೊಗಳ್ಳಿ ಗಣೇಶ್, ಡಾ. ಹೆಬ್ಬಾಲೆ ಕೆ. ನಾಗೇಶ್ ಹಾಗೂ ಡಾ. ವಿ.ಎಲ್. ಪಾಟೀಲ್ ಅವರುಗಳಿಗೆ, ಹಸ್ತಪ್ರತಿಯನ್ನು ಪರಿಶೀಲಿಸಿ ಪ್ರಕಟಣೆಗೆ ಪರಿಶೀಲನಾ ವರದಿಯನ್ನು ನೀಡಿದ ಪ್ರೊ. ಶಾಲಿನಿ ರಘುನಾಥ ಅವರಿಗೆ,
ಪುಸ್ತಕ ವಿನ್ಯಾಸ ಹಾಗೂ ಕರಡು ತಿದ್ದುವಲ್ಲಿ ಸಹಕರಿಸಿದ ನನ್ನ ಸಹೋದ್ಯೋಗಿ ಮಿತ್ರ ಡಾ. ಎಸ್. ಮೋಹನ್ ಅವರಿಗೆ, ಪ್ರಸಾರಾಂಗ ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ, ಶ್ರೀ ಎಚ್.ಬಿ. ರವೀಂದ್ರ, ಶ್ರೀ ಜೈನುಲ್ಲಾ ಬಳ್ಳಾರಿ ಹಾಗೂ ಶ್ರೀ ಕೆ.ಎಲ್. ರಾಜಶೇಖರ್ ಅವರುಗಳಿಗೆ, ಪ್ರಸ್ತಾವನೆಯನ್ನು ಕರಡು ತಿದ್ದುವಲ್ಲಿ ಸಹಕರಿಸಿದ ಡಾ. ಚಂದ್ರಪ್ಪ ಸೊಬಟಿ ಅವರಿಗೆ, ಆಚರಣೆಗಳನ್ನು ಚಿತ್ರಗಳ ಮೂಲಕ ಅರ್ಥ ವಿವರಣೆಗೆ ಅನುವು ಆಗುವಂತೆ ಅಂದವಾದ ರೇಖಾಚಿತ್ರಗಳನ್ನು ಹಾಗೂ ಮುಖಪುಟವನ್ನು ಬರೆದು ಸಹಕರಿಸಿದ ಕಲಾವಿದ ಮಿತ್ರ ಶ್ರೀ ಕೆ.ಕೆ. ಮಕಾಳಿ ಅವರಿಗೆ, ಅಕ್ಷರ ಸಂಯೋಜನೆ ಮಾಡಿದ ಶ್ರೀ ಜೆ. ಬಸವರಾಜ ಅವರಿಗೆ ಹೃತ್ಪೂರ್ವಕವಾಗಿ ವಂದಿಸುತ್ತೇನೆ.
ಡಾ. ಸ.ಚಿ. ರಮೇಶ್ 
ಕರ್ನಾಟಕದ ಜನಪದ ಆಚರಣೆಗಳು : ಹಡದಿ ಸೇವೆ
[image: https://kanaja.karnataka.gov.in/wp-content/uploads/2011/12/Janapada-Acharanegalu-181.jpg]ಉತ್ತರ ಕರ್ನಾಟಕದ ಭಾಗದಲ್ಲಿ ವಿಶೇಷವಾಗಿ ಹಡದಿ ಸೇವೆ ಕಂಡುಬರುತ್ತದೆ. ಪಲ್ಲಕ್ಕಿ ಪರಸೆ ನಡೆದಾಗ, ಗುಗ್ಗಳದ ಕೊಡಗಳು ಹೊರಟಾಗ, ಮಠದಯ್ಯಗಳ ಶವ ಮೆರವಣಿಗೆ, ಜಾತ್ರೆ, ಆಚರಣೆ ಉತ್ಸವಗಳಲ್ಲಿ ಅಗಸರು ಅವುಗಳ ಅಡಿಯಲ್ಲಿ ಸೀರೆಯನ್ನು ಹಾಕಿ ಸಲ್ಲಿಸುವ ಸೇವೆಗೆ ಹಡದಿ ಸೇವೆ ಎಂದು ಕರೆಯುತ್ತಾರೆ.
ವಂಶ ಪಾರಂಪರ್ಯವಾಗಿ ಈ ಹಡದಿ ಸೇವೆ ಅಗಸರಿಗೆ ಬಂದಿದೆ. ಅಗಸರಿಗೆ ಏಕೆ ಬಂತು ಎನ್ನುವುದಕ್ಕೆ ಅವರು ನೀಡುವ ವಿವರವೇ ಬೇರೆ; ಧಾರ್ಮಿಕವಾದ ಬದುಕಿಗೆ ಹೆಸರಾದ ಕಾಲದಲ್ಲಿ ಉತ್ಸವ ಆಚರಣೆಗಳು ಮಡಿಯಿಂದ ನಡೆಯುತ್ತಿದ್ದವು. ಹಡದಿಯ ಮೇಲೆ ನಡತೆಗೆಟ್ಟವರಿಗೆ, ಮುಡಿಚೆಟ್ಟಾದವರಿಗೆ, ಸ್ನಾನ ಮಾಡದವರಿಗೆ, ಪಾದರಕ್ಷೆ ಮೆಟ್ಟಿದವರಿಗೆ ಪ್ರವೇಶ ವಿರಲಿಲ್ಲ. ಹೀಗಿರುವಾಗ ಉತ್ಸವವೊಂದು ಹೊರಟಿತ್ತು. ಅಲ್ಲಿಗೆ ಮುಡಿಚೆಟ್ಟಾದವಳ ಪ್ರವೇಶದಿಂದಾಗಿ ಉತ್ಸವಕ್ಕೆ ಕಳಂಕ ಬಂದು ಶಾಸ್ತ್ರ ಹಾಕುವಾಗ ರಕ್ತ ಸುರಿಯಿತು. ಹೆಜ್ಜೆ ಹಾಕುವಾಗ ಕಾಲಲ್ಲಿ ನೋವು, ಕಣ್ಣು ಕತ್ತಲು ಆಯಿತಂತೆ. ಇದಕ್ಕೆ ಮುಡಿಚೆಟ್ಟಾದವಳ ಪ್ರವೇಶವೆಂದು ತಿಳಿದ ಮಠದಯ್ಯ ಸಿಟ್ಟಾದರಂತೆ. ಮುಡಿಚೆಟ್ಟಾದ ಮಹಿಳೆ ತನ್ನ ತಪ್ಪನ್ನು ಒಪ್ಪಿಕೊಂಡು, ಬಟ್ಟೆ ಒಗೆಯು ವುದರೊಂದಿಗೆ ಜೀವಮಾನವಿಡೀ ಹಡದಿ ಸೇವೆ ಮಾಡುತ್ತೇನೆಂದು ಪರಿಪರಿಯಾಗಿ ಬೇಡಿದರೂ ಮಠದಯ್ಯ ಶಾಂತರಾಗಲಿಲ್ಲವಂತೆ. ಆಗ ಅಲ್ಲಿ ನೆರೆದ ಅವಳ ಜನಾಂಗದ ಪುರುಷರು ಇನ್ನು ಮುಂದೆ ಈ ಕಾಯಕವನ್ನು ನಾವೇ ಮಾಡುತ್ತೇವೆ ಎಂದು ವಿನಂತಿಸಿಕೊಂಡಾಗ ಅದಕ್ಕೆ ಸಮ್ಮತಿ ಸಿಕ್ಕಿತಂತೆ. ಆದ್ದರಿಂದ ಆವತ್ತಿನಿಂದ ಇವತ್ತಿನವರೆಗೆ ಅಗಸರ ಸ್ತ್ರೀಯರು ಸೀರೆ ಗಂಟನ್ನು ಹಿಡಿದಿದ್ದಾರೆ. ಅವರ ಪುರುಷರು ಪಲ್ಲಕ್ಕಿ ಉತ್ಸವಗಳ ಅಡಿಯಲ್ಲಿ ಸೀರೆಯನ್ನು ಹಾಸಿ ಹಡದಿ ಸೇವೆ ಸಲ್ಲಿಸುವುದನ್ನು ಕಾಣಬಹುದು.
ಹಡದಿ ಸೇವೆಯ ಹಿಂದಿನ ದಿನ ಉತ್ಸವ ಮೆರವಣಿಗೆ ಮಾಡಿಸುವವರು ಮೇಳದೊಂದಿಗೆ ಅಗಸರ ಮನೆಗೆ ಭಂಡಾರ ಕೊಟ್ಟು ಹಡದಿ ಸೇವೆಗೆ ಬರಲು ಹೇಳುತ್ತಾರೆ. ಭಂಡಾರವನ್ನು ಪಡೆದ ಅಗಸರು ಆಚರಣೆ ನಡೆಯುವ ಮುಂಜಾನೆ ಇಬ್ಬರು ಹೆಂಗಸರು ಇಬ್ಬರು ಗಂಡಸರು ಮಡಿಯಲ್ಲಿ ಬರುತ್ತಾರೆ. ಬರುವಾಗ ಹತ್ತಾರು ಮಡಿ ಮಾಡಿಕೊಂಡ ಸೀರೆಗಳನ್ನು ತರುತ್ತಾರೆ. ಉತ್ಸವದ ಮುಂದೆ ಅಗಸ ಮಡಿ ಸೀರೆಗಳನ್ನು ಹಾಸಿ ಹಡದಿ ಸೇವೆ ಸಲ್ಲಿಸುತ್ತಾ ನಡೆಯುತ್ತಾನೆ. ಹಿಂದೆ ಅಗಸರ ಹೆಣ್ಣು ಮಗಳು ಅದನ್ನು ಮಡಚುತ್ತಾ ಬರುತ್ತಾಳೆ. ಹೀಗೆ ಹಡದಿ ಸೇವೆ ಮೆರವಣಿಗೆ ಗುಡಿಯನ್ನು ತಲುಪುವವರೆಗೆ ನಡೆಯುತ್ತದೆ. ನಂತರ ಹಡದಿ ಸೇವೆಗೆ ನೀಡಿದ ದಕ್ಷಿಣೆ ಪಡೆದು ಹೊರಡುತ್ತಾರೆ.
ಹಡದಿ ಸೇವೆಗಳನ್ನು ದ್ಯಾಮಪ್ಪನ ಚಾಳೇವು, ಬಸವಣ್ಣ ಜಯಂತಿ, ಪುರಾಣ ಮಂಗಲ ಪಲ್ಲಕ್ಕಿ, ಕುಂಭಮೇಳ, ಪೀಠಾಧೀಶರ ಮೆರವಣಿಗೆ, ವೈಯಕ್ತಿಕವಾಗಿ ವೀರಭದ್ರೇಶ್ವರ ಗುಗ್ಗಳ, ಗಂಗೆಸ್ಥಳ ಅಲ್ಲದೆ ಶವದ ಮೆರವಣಿಗೆಯಲ್ಲೂ ಕಾಣಬಹುದಾಗಿದೆ. ಹಿಂದೆ ಈ ಬಗೆಯ ಕೆಲಸಗಳಿಗಾಗಿ ‘ಆಯ’ ನಿಗದಿ ಮಾಡಿರಲಾಗುತ್ತಿತ್ತು. ಈಚೆಗೆ ಈ ಬಗೆಯ ಸೇವೆಗಳನ್ನು ಅಗಸ ಜನಾಂಗದವರು ಮಾಡುವುದಕ್ಕೆ ಹಿಂಜರಿಯುತ್ತಿದ್ದಾರೆ.

[image: https://kanaja.karnataka.gov.in/wp-content/uploads/2011/12/Janapada-Acharanegalu-182.jpg]ಪೂಜಾರಿಯು ದೇವರ ಆಯುಧವನ್ನು ಜಳಪಿಸುತ್ತ ತನ್ನ ಮೈಕೈ ಬೆನ್ನು ತೋಳು ತೊಡೆಗಳಿಗೆ ಬಡಿದುಕೊಳ್ಳುತ್ತಾ ಭಕ್ತಿಪರವಶವಾಗುತ್ತಾನೆ. ಇದನ್ನು ‘ಹತಾರ ಸೇವೆ’ ಎಂದು ಕರೆಯುತ್ತಾರೆ. ಬಾಗಲಕೋಟೆ ಜಿಲ್ಲೆಯ ಹುನುಗುಂದ ತಾಲೂಕಿನ ತಿಮ್ಮಾಪುರ ಹಾಗೂ ಸುತ್ತಲಿನ ಊರುಗಳಲ್ಲಿನ ಜನ ಮಾರುತೇಶ್ವರ ಮತ್ತು ಬಸವೇಶ್ವರ ಜಾತ್ರೆಗಳಲ್ಲಿ ಭಕ್ತಿಭಾವ ಪರವಶರಾಗಿ ಮೇಲಿನ ‘ಸೇವೆ’ಯಲ್ಲಿ ಭಾಗಿಯಾಗುತ್ತಾರೆ.
ಜಾತ್ರೆಯಲ್ಲಿ ‘ಹತಾರ ಸೇವೆ’ ‘ಸುತಗಾಯಿ ಸೇವೆ’ ‘ಹೇಳಿಕೆ ಇತ್ಯಾದಿಗಳ ಸುತ್ತ ಜನ ಕೇಂದ್ರಿಕೃತರಾಗಿರುತ್ತಾರೆ. ಉತ್ತರೆ ಮಳೆಯ ಆರಂಭದ ಮೊದಲ ಭಾನುವಾರ ಜಾತ್ರೆ ನಡೆಯುತ್ತದೆ. ಆದರೆ ಹುಬ್ಬೆ ಮಳೆ ಆರಂಭದೊಂದಿಗೆ ಜಾತ್ರೆಯ ವಾತಾವರಣಕ್ಕೆ ಚಾಲನೆ ದೊರೆಯುತ್ತದೆ. ಉತ್ತರೆ ಮಳೆಯ ಪ್ರಾರಂಭವಾದ ಮೊದಲ ಶನಿವಾರ ಅಧಿಕೃತವಾಗಿ ಜಾತ್ರೆ ಆರಂಭವಾಗುತ್ತದೆ. ಅಂದು ರಾತ್ರಿ ಎಂಟು ದೇವರುಗಳ ಪೂಜಾರಿಗಳು, ದಾಸರು, ಸಾರ್ವಜನಿಕರು, ಡೊಳ್ಳು, ಭಜನೆ, ಕರಡಿ ಮಜಲು ಮುಂತಾದ ಮಂಗಳವಾದ್ಯಗಳೊಂದಿಗೆ ದೇವರ ಪಲ್ಲಕ್ಕಿ, ಕಳಶ, ಹತಾರಗಳೊಂದಿಗೆ ಕಿರಸೂರ ಮಾರ್ಗವಾಗಿ ಸಮೀಪದ ಮಲಪ್ರಭಾ ನದಿಗೆ ಹೋಗುತ್ತಾರೆ. ಮಡಿಯ ನಂತರ ಪಲ್ಲಕ್ಕಿಯನ್ನು ಶುಚಿಗೊಳಿಸುತ್ತಾರೆ. ನಂತರ ಹಡಗಲಿ ಸಮೀಪದ ಕರೆಕಲ್ಲ ಮಠದಲ್ಲಿ ಪೂಜೆ ನಡೆಯುತ್ತದೆ. ಅದಾದ ನಂತರ ಸರಿ ಸುಮಾರು ಬೆಳಗಿನ ನಾಲ್ಕು ಗಂಟೆಗೆ ಪೂಜಾರಿಯವರು ಆ ವರ್ಷದ ಭವಿಷ್ಯವಾಣಿ ನುಡಿಯುತ್ತಾರೆ. ಭವಿಷ್ಯವಾಣಿ ಕೇಳಲು ಸುತ್ತಲಿನ ಸಾವಿರಾರು ಜನ ನೆರೆದಿರುತ್ತಾರೆ.
ಭವಿಷ್ಯವಾಣಿಯ ನಂತರ ಪಲ್ಲಕ್ಕಿ ಹೊತ್ತ ಭಕ್ತರು ತಿಮ್ಮಾಪುರದ ಕಡೆಗೆ ಬರುತ್ತಾರೆ. ಊರಿನ ಸಮೀಪದ ಹೊಲದಲ್ಲಿ ಪಲ್ಲಕ್ಕಿಗೆ ಸಾಂಪ್ರದಾಯಿಕ ಪೂಜೆ ಸಲ್ಲಿಸಿ, ಗ್ರಾಮದ ದೇವಸ್ಥಾನದ ಆವರಣಕ್ಕೆ ಬರುತ್ತಾರೆ. ಅಲ್ಲಿ ಪೂಜಾರಿಯವರು ಗುಡಿಯ ಪ್ರದಕ್ಷಿಣೆ ಹಾಕುತ್ತಾ ಕೈಯಲ್ಲಿರುವ ಹತಾರದಿಂದ ತೊಡೆ, ತೋಳು, ಎದೆ, ಬೆನ್ನು ಮುಂತಾದವುಗಳಿಗೆ ಬಡಿದುಕೊಳ್ಳುವ ‘ಹತಾರ ಸೇವೆ’ ಮಾಡುತ್ತಾರೆ.
ಸಂಜೆ ಗುಡಿಯ ಮುಂದೆ ಸುತಗಾಯಿ ಸೇವೆ ನಡೆಯುತ್ತದೆ. ಜಾತ್ರೆಗೆ ಬಂದ ಪ್ರತಿ ಮನೆಯವರು, ಸಂಬಂಧಿಕರು ಕನಿಷ್ಠ ೫ ರಿಂದ ೧೦೧ ತೆಂಗಿನಕಾಯಿ ಒಡೆಯುವುದು ಕಡ್ಡಾಯ. ಅಂದು ಒಂದೇ ದಿನದಲ್ಲಿ ಇಪ್ಪತ್ತು ಸಾವಿರ ಕಾಯಿಗಳನ್ನು ಒಡೆಯಲಾಗುತ್ತದೆ. ಜೊತೆಗೆ ಹತಾರ ಸೇವೆಯು ನಡೆಯುತ್ತಿರುತ್ತದೆ. ನಂತರ ಜಾತ್ರೆಯ ಕೇಂದ್ರಬಿಂದು ಎಂದೇ ಹೆಸರಾದ ‘ಹೇಳಿಕೆ’ ನಡೆಯುತ್ತದೆ. ಪೂಜಾರಿ ಹೇಳಿಕೆ ಹೇಳಿ ಮುಗಿಸುತ್ತಾನೆ. “ಉತ್ತರಿ ಹಸ್ತ ಬಂಗಾರ ಮಳೆ‑ಬಂಗಾರ ಬೆಳೆ, ಹತ್ಯಾಗ ಮುತ್ತ ಇಟ್ಟೈತಿ, ಸಿಕ್ಕವರಿಗೆ ಸಿಕ್ತು, ಸಿಗದವರಿಗೆ ಇಲ್ಲ” ಮುಂತಾದ ಗೂಡಾರ್ಥದ ಹೇಳಿಕೆ ನುಡಿಯುತ್ತಾರೆ. ಅದನ್ನು ನೆರೆದ ಭಕ್ತ ಸಮೂಹ ಆ ವರ್ಷದ ಮಳೆ ‑ಬೆಳೆ‑ಸುಖ‑ದುಃಖ ಇತ್ಯಾದಿಗಳ ಹಿನ್ನೆಲೆಯಲ್ಲಿ ಒಳಿತು, ಕೆಡುಕುಗಳ ಲೆಕ್ಕಾಚಾರ ಹಾಕುತ್ತಾರೆ. ಇದು ಮೈಲಾರದ ಕಾರಣಿಕವನ್ನು ನೆನಪಿಗೆ ತರುತ್ತದೆ. ಕರ್ನಾಟಕದಲ್ಲಿ ಈ ಬಗೆಯ ಕಾರಣಿಕಗಳು ಈಗಲೂ ಜೀವಂತವಾಗಿವೆ.

[image: https://kanaja.karnataka.gov.in/wp-content/uploads/2011/12/Janapada-Acharanegalu-183_.jpg]ತುಮಕೂರು ತಾಲ್ಲೂಕಿನ ಗುಳೂರುನಲ್ಲಿರುವ ಗಣಪನನ್ನು ಪೂಜಿಸುವ ವಿಶಿಷ್ಟ ಪದ್ಧತಿ. ಇಲ್ಲಿಯ ವಿಶೇಷವೆಂದರೆ ಭಾದ್ರಪದ ಮಾಸದ ಚೌತಿಯಂದು ಪೂಜಿಸದೇ, ದೀಪಾವಳಿಯ ಪಾಡ್ಯದಂದು ಪೂಜಿಸಿ, ಹರಕೆ ಸಲ್ಲಿಸಲಾಗುತ್ತದೆ. ಕಾರ್ತಿಕ ಮಾಸದ ಒಂದು ತಿಂಗಳು ಗಣಪನನ್ನು ಕೂರಿಸಿ, ವೈಭವದ ಪೂಜೆ ಸಲ್ಲಿಸಲಾಗುತ್ತದೆ. ಈ ಸಂದರ್ಭದಲ್ಲಿ ಕರ್ನಾಟಕದವರಲ್ಲದೇ ದೇಶವಿದೇಶ ಗಳವರೂ ಗಣಪನ ಆಚರಣೆಯಲ್ಲಿ ಭಾಗಿಯಾಗು ತ್ತಾರೆ.
ಕಥೆಯ ಪ್ರಕಾರ ಸಾವಿರಾರು ವರ್ಷಗಳ ಹಿಂದೆ ಭೃಗು ಮಹರ್ಷಿಗಳು ದೀಪಾವಳಿಯ ಹಬ್ಬದ ಪಾಡ್ಯ ದಂದು ಗೂಳೂರಿಗೆ ಬಂದು ಗಣಪನನ್ನು ಪ್ರತಿಷ್ಠಾಪಿಸಿ ಪೂಜಿಸಿದರಂತೆ. ಅಂದಿನಿಂದ ನಿರಂತರವಾಗಿ ಇಲ್ಲಿ ದೀಪಾವಳಿಯ ಪಾಡ್ಯದಂದು ಗಣಪತಿಯನ್ನು ಕೂರಿಸಿ ಕಾರ್ತಿಕದ ಒಂದು ತಿಂಗಳ ಕಾಲ ವೈಭವದಿಂದ ಪೂಜಿಸುವ ಪದ್ಧತಿ ಬೆಳೆದು ಬಂದಿದೆ ಎಂದು ಹೇಳುತ್ತಾರೆ.
ಭಾದ್ರಪದ ಚೌತಿಯಂದು ಊರಿನ ಮುಖಂಡರೆಲ್ಲ ಸೇರಿ ಕೆರೆಯಿಂದ ಒಂದು ನೂರಾ ಒಂದು ಮಣ್ಣಿನ ಮುದ್ದೆಯನ್ನು ದೇವಾಲಯಕ್ಕೆ ತಂದು ಪೂಜೆ ಸಲ್ಲಿಸುತ್ತಾರೆ. ಅಂದಿನಿಂದಲೇ ಗಣಪತಿಯನ್ನು ತಯಾರಿಸಲು ಆರಂಭಿಸುತ್ತಾರೆ. ದೀಪಾವಳಿ ಹಬ್ಬದ ಮುನ್ನ 20 ಅಡಿ ಉದ್ದ 20 ಅಡಿ ಅಗಲದ ನೆಲಕ್ಕೆ ಕಾಲೂರಿ ಕುಳಿತಿರುವ ಗಣೇಶನ ವಿಗ್ರಹ ರೂಪುಗೊಳ್ಳುತ್ತದೆ. ನೋಡಲು ಆಕರ್ಷಕವಾಗಿರುವ ಗಣಪನಿಗೆ ವಿಶೇಷವಾಗಿ ಅಲಂಕರಿಸುತ್ತಾರೆ. ಬೆಳ್ಳಿ ಪ್ರಭಾವಳಿ, ಮುತ್ತು, ರತ್ನಗಳಿಂದ ಕೂಡಿದ ಕಿರೀಟ, ಚಿನ್ನದ ಲೇಪನದ ಪಾದುಕೆಗೆ ಮುತ್ತು ರತ್ನಗಳ ಅಲಂಕಾರ ಹಾಗೂ ಬೆಳ್ಳಿಯ ನಾಗಾಭರಣಗಳಿಂದ ಅಲಂಕರಿಸಿ ಗಣಪನಿಗೆ ವಿಶೇಷ ಭಂಗಿ ಬರುವಂತೆ ಮಾಡುತ್ತಾರೆ. ಗಣಪನ ಈ ಬಗೆಯ ಪೂಜೆಗೆ ‘ಹರಕೆಯ ಗಣಪ’ ಎಂದು ಕರೆಯುತ್ತಾರೆ. ಹರಕೆಯ ಸಂದರ್ಭದಲ್ಲಿ ಗರಿಕೆ ಹಾರ, ಎಳ್ಳುಂಡೆ, ಕರಿಗಡಬುಗಳಿಂದ ಹಾರ, ಮೋದಕ ಇತ್ಯಾದಿ ನೈವೇದ್ಯಗಳನ್ನು ಅರ್ಪಿಸಿ, ಭಕ್ತಿ ಗೌರವಗಳಿಂದ ಹರಕೆ ಸಲ್ಲಿಸುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ಹರಿಸೇವೆ
[image: https://kanaja.karnataka.gov.in/wp-content/uploads/2011/12/Janapada-Acharanegalu-184_.jpg]ಯಾತ್ರೆ ಮುಗಿಸಿ ಬಂದವರಿಗೆ ಮಾಡುವ ಪೂಜೆ. ಮಲೆನಾಡಿನ ವೈಷ್ಣವ ಒಕ್ಕಲಿಗರಲ್ಲಿ ರೂಢಿಯಲ್ಲಿದೆ. ಈಗ ಹರಿಸೇವೆ ಆಚರಣೆ ಅಷ್ಟಾಗಿ ಕಂಡುಬರುತ್ತಿಲ್ಲ. ಹತ್ತಾರು ವರ್ಷಗಳಿಂದ ಹರಕೆ ಹೊತ್ತುವರು ಹರಕೆ ಸಲ್ಲಿಸಲು ತಿರುಪತಿ, ಕಾಶಿ ಮುಂತಾದ ಪುಣ್ಯಕ್ಷೇತ್ರಗಳಿಗೆ ಹೋಗಿ ಬರುತ್ತಿದ್ದರು. ಸನ್ನಿಧಾನಕ್ಕೆ ಹೋದವರು ‘ಮುಡಿ’ಸಲ್ಲಿಸಿ ಮುದ್ರೆಯೊತ್ತಿಸಿಕೊಂಡು ಬರುತ್ತಿದ್ದರು. ಯಾತ್ರೆಯಿಂದ ಬರುವಾಗ ತೀರ್ಥ ಪ್ರಸಾದಗಳೊಂದಿಗೆ ಬರುತ್ತಿದ್ದರು. ಹಾಗೆ ಸುರಕ್ಷಿತವಾಗಿ ಬಂದವರನ್ನು ಮನೆ ಅಂಗಳದಲ್ಲಿ ನಿರ್ಮಿಸಿದ ಹಸಿರು ಚಪ್ಪರದಲ್ಲಿ ಉಳಿಸಿ, ಹರಿಸೇವೆಗೆ ದಿನವೊಂದನ್ನು ಗೊತ್ತು ಮಾಡಿ, ಊರಿನವರನ್ನು, ಬಂಧುಬಳಗ ಹಾಗೂ ಮಿತ್ರರನ್ನು ಆಹ್ವಾನಿಸುತ್ತಾರೆ.
ಹರಿಸೇವೆ ಶನಿವಾರವೇ ನಡೆಸಬೇಕೆಂಬ ನಿಯಮವಿದೆ. ದಾಸಯ್ಯನನ್ನು ಹರಿಸೇವೆಗೆ ಬರುವಂತೆ ಮೊದಲೇ ಆಹ್ವಾನಿಸಿರುತ್ತಾರೆ. ನಿಗದಿತ ದಿನ ದಾಸಯ್ಯ ತನ್ನ ಪೂಜಾ ಸಾಮಾಗ್ರಿಗಳೊಂದಿಗೆ ‘ಹರಿಸೇವೆ’ ನಡೆಸುವವರ ಮನೆಗೆ ಬಂದು, ಅಂಗಳದ ತುಳಸಿ ಕಟ್ಟೆಯನ್ನು  ತೊಳೆದು ಅರಿಶಿಣ, ಕುಂಕುಮ ತಿಲಕವಿಟ್ಟು, ವಿವಿಧ ರೀತಿಯ ಹೂಗಳಿಂದ ಅಲಂಕರಿಸುತ್ತಾನೆ. ತುಳಸಿಗೆ ಹಣ್ಣು ಕಾಯಿಗಳಿಂದ ಅರ್ಚಿಸಿ, ಪೂಜಿಸಿದ ದಾಸಯ್ಯನು ಪೂಜಾ ಸಾಮಾಗ್ರಿಗಳೊಂದಿಗೆ, ಯಾತ್ರೆ ಮುಗಿಸಿ ಬಂದವರೊಡಗೂಡಿ ‘ಗೌರಿ ಮಗೆ’ಯಲು ಹೊಳೆಗೆ ಹೋಗುತ್ತಾರೆ. ಆಗಲೇ ನಿರ್ಮಿಸಿದ ಗದ್ದುಗೆಯ ಮೇಲೆ ಕಲಶ ಪ್ರತಿಷ್ಠಾಪಿಸಿ, ಹೂವುಗಳಿಂದ ಅಲಂಕರಿಸಿ, ಹೊಸ ಮರಿಗೆಯಲ್ಲಿ ಹೊಳೆಯ ನೀರನ್ನು ಐದು ಸಾರಿ ಮೊಗೆಯುತ್ತಾ ಗೋವಿಂದಿಕ್ಕುತ್ತಾರೆ. ದಾಸಯ್ಯ ಹಣ್ಣು ಕಾಯಿ ಅರ್ಪಿಸಿ, ಪೂಜಿಸಿದ ಬಳಿಕ ಎಲ್ಲರೂ ಕೈಮುಗಿಯುತ್ತಾರೆ. ನಂತರ ಕಲಶವನ್ನು ಹೊತ್ತು ತಂದು ಮನೆಯ ಅಂಗಳದ ತುಳಸಿಕಟ್ಟೆಯಲ್ಲಿಡುತ್ತಾರೆ.
ದಾಸಯ್ಯ ಹೊಳೆಯ ಪೂಜಾ ಗದ್ದುಗೆಯಿಂದ ಹೊರೆಸಿಕೊಂಡು ಬಂದ ‘ಹೊಳೆದೀವಿಗೆ’ ಯನ್ನು ಕಲಶದ ಪಕ್ಕ ಇಡುತ್ತಾನೆ. ತುಳಸಿಯನ್ನು ದಾಸಯ್ಯ ಮತ್ತೊಮ್ಮೆ ಹಣ್ಣು ಕಾಯಿಗಳಿಂದ ಪೂಜಿಸುತ್ತಾನೆ. ಹರಕೆ ಹೊತ್ತ ಭಕ್ತರು ಮಡಿ ಒದ್ದೆ ಬಟ್ಟೆಯುಟ್ಟು ತುಳಸಿಯ ಸುತ್ತಾ ಗೋವಿಂದಿಕ್ಕುತ್ತಾ ಉರುಳುಸೇವೆ ಮಾಡುತ್ತಾರೆ. ಇದನ್ನು “ಮಡಿ ಉಲ್ಡಿಸಿ ಕೊಡ್ತುವುದು” ಎಂದು ಕರೆಯುತ್ತಾರೆ.
ಕಲಶವನ್ನು ಮನೆಯ ಒಳಗೆ ಸ್ಥಾಪಿಸಿ, ವಿವಿಧ ಬಗೆಯ ಹೂಗಳಿಂದ ಅಲಂಕರಿಸಿ, ಪೂಜಿಸುತ್ತಾರೆ. ಎಡೆಗಾಗಿ ಯಾತ್ರೆಗೆ ಹೋಗಿ ಬಂದವರು ತಯಾರಿಸಿದ ಹನ್ನೊಂದು ಬಗೆಯ ಪಲ್ಯ, ಪರಮಾನ್ನ, ಕಜ್ಜಾಯ, ಅನ್ನ ಸಾರುಗಳ ಮೀಸಲು ಅಡುಗೆಯನ್ನು ಹನ್ನೊಂದು ಎಲೆಯ ಮೇಲೆ ಬಡಿಸಿ ಧೂಪ ಹಾಕುತ್ತಾರೆ. ದಾಸಯ್ಯನೂ ಮಹಾಮಂಗಳಾರತಿ ಪೂಜೆ ಮಾಡಿದ ನಂತರ ಎಲ್ಲರನ್ನು ಒಂದೇ ಪಂಕ್ತಿಯಲ್ಲಿ ಕೂರಿಸಿ, ತೀರ್ಥ ಪ್ರಸಾದ ನೀಡಿ, ಊಟ ನೀಡುತ್ತಾರೆ. ತಿರುಪತಿಯ ಕಾಲಭೈರವ ದೇವರಿಗೆ ಸಂಬಂಧಿಸಿದ ರಾಶಿಪೂಜೆಯನ್ನು ಹರಿಸೇವೆಯ ಮಾರನೇ ದಿನ ಮಾಡುತ್ತಾರೆ. ಅಂಗಳದ ಮೂಲೆಯೊಂದರಲ್ಲಿ ಅಕ್ಕಿ ರಾಶಿ ಹಾಕಿ, ಕಲಶ ಸ್ಥಾಪಿಸಿ, ಹೂ, ಹಣ್ಣುಗಳಿಂದ ಅಲಂಕರಿಸಿ, ಪೂಜಿಸಿ, ‘ಚರು’ ಹಾಕಿ ಕೋಳಿ, ಕುರಿಗಳನ್ನು ಬಲಿ ಕೊಡುತ್ತಾರೆ. ತದನಂತರ ಮಾಂದಡುಗೆ ಮಾಡಿ, ಎಡೆ ಸಲ್ಲಿಸಿ, ನಂಟರಿಷ್ಟರೊಂದಿಗೆ ಸಹ ಭೋಜನ ಮಾಡುತ್ತಾರೆ. ಪೂಜೆಗೆ ಬಂದ ಭಕ್ತರಿಗೆ ಪರಮಾನ್ನ ಹಾಗೂ ಕಜ್ಜಾಯಗಳನ್ನು ಕೊಟ್ಟು ಕಳುಹಿಸುತ್ತಾರೆ.
ಹರಿಸೇವೆಯ ನಂತರ ಯಾತ್ರೆಯಿಂದ ಬಂದವರು ಕೆಲವು ನಿಯಮ ನಿಷ್ಠೆಗಳನ್ನು ಪಾಲಿಸುತ್ತಾರೆ. ಒಪ್ಪೊತ್ತು ಆಚರಿಸುವ ದಿನಗಳಲ್ಲಿ ಕುಂಕುಮದ ಜೊತೆಗೆ ಗಂಧವನ್ನು ತೊಡೆ, ಹೊಟ್ಟೆ ತೋಳು ಭುಜ ಎದೆ ಭಾಗದಲ್ಲಿ ಮುದ್ರೆ ಲೇಪಿಸಿಕೊಂಡು ತುಳಸಿ ಪೂಜೆ ಮಾಡುತ್ತಾರೆ. ಪ್ರತಿ ಶನಿವಾರ ಅಭ್ಯಂಜನ ಮಾಡಿ ತುಳಸಿ ಎದುರು ಮಣೆ ಹಾಕಿ ಕುಳಿತು ಪೂಜಿಸುತ್ತಾರೆ. ತುಳಸಿ ಎಲೆಯನ್ನು ಅಂಗೈಯಲ್ಲಿರಿಸಿಕೊಂಡು ನೀರನ್ನು ‘ತೀರ್ಥ’ವೆಂದು ಕುಡಿಯುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ಹಾರುಗೋಳಿ
[image: https://kanaja.karnataka.gov.in/wp-content/uploads/2011/12/Janapada-Acharanegalu-185.jpg]ಬಳ್ಳಾರಿ ಜಿಲ್ಲೆಯ ಕೊಡ್ಲಿಗಿಯ ಕೊಟ್ಟೂರಿನಲ್ಲಿ ನಡೆಯುವ ದುರುಗಮ್ಮ ದೇವಿಯ ರಥೋತ್ಸವದಲ್ಲಿ ಹಾರಿಸುವ ಹರಕೆ ಕೋಳಿ. ಕೊಟ್ಟೂರಿನ ಮೇಗಳಗೇರಿ ದುರುಗಮ್ಮ ದೇವಿಯ ರಥೋತ್ಸವ ಪ್ರತಿವರ್ಷ ಆಗಿ ಹುಣ್ಣಿಮೆ ಮತ್ತು ಬೌದ್ಧ ಪೂರ್ಣಿಮೆಯ ದಿನ ನಡೆಯುತ್ತದೆ. ಆರಂಭವಾದ ಕೆಲವೆ ಗಂಟೆಗಳಲ್ಲೆ ಮುಗಿದು ಹೋಗುತ್ತದೆ. ಸೂರ್ಯಾಸ್ತದ ಸಮಯದಲ್ಲಿ ಸುತ್ತಮುತ್ತಲಿನ ಊರು-ಹಳ್ಳಿಗಳಿಂದ ಸಾವಿರಾರು ಜನ ಸೇರುತ್ತಾರೆ. ದೇವಿಯ ರಥವನ್ನು ಎಳೆದು ತಮ್ಮ ಹರಕೆಯಂತೆ ಕೋಳಿಗಳನ್ನು ರಥದ ಮೇಲೆ ಎಸೆಯುತ್ತಾರೆ. ವಿಶಾಲವಾದ ಕೆರೆ ಯಂಗಳದಲ್ಲಿ ಸಂಸಾರ ಸಮೇತರಾಗಿ ಕುಳಿತು ಮಂಡಕ್ಕಿ, ಮೆಣಸಿನಕಾಯಿ, ಅತ್ತಿಕಾಯಿ ಇತ್ಯಾದಿ ಸೇವಿಸುತ್ತಾರೆ. ಇದನ್ನು ಪಳಾರ ಸೇವನೆ ಎಂದು ಕರೆಯುತ್ತಾರೆ. ಈ ಪಳಾರ ಸೇವನೆಯ ಆನಂದವನ್ನು ಸವಿದೇ ನೋಡಬೇಕು ಎಂದು ಹೇಳುತ್ತಾರೆ. ಕತ್ತಲಾಗುವ ಮುನ್ನ ಭಕ್ತಾದಿ ಗಳೆಲ್ಲ ತಮ್ಮ ತಮ್ಮ ಮನೆ ಸೇರಿಕೊಳ್ಳುತ್ತಾರೆ.
ರಥಕ್ಕೆ ಹಾರುಗೋಳಿಯ ಹರಕೆ ಸೇರಿದಂತೆ ವಿಭಿನ್ನ ಹಾಗೂ ವಿಶಿಷ್ಟ ಬಗೆಯ ಹರಕೆಗಳನ್ನು ಭಕ್ತರು ಅರ್ಪಿಸುತ್ತಾರೆ. ರಥ ಎಳೆಯುವ ಪ್ರದೇಶದಲ್ಲಿ ದೇವಿಯ ಗುಡಿಯಿದ್ದು ಅಲ್ಲಿ ದೇವಿಯ ಮೂರ್ತಿ ಇರುವುದು ಹನ್ನೆರಡು ದಿನ ಮಾತ್ರ. ವಿಶೇಷ ಆಚರಣೆಯಾದ ಶಿಬಿರಕ್ಕಿ ಎಣ್ಣೆ ಎರೆದು ಮರುದಿನ ದೇವಿಯನ್ನು ಊರ ಗುಡಿಯಿಂದ ಕರೆಯಂಗಳದಲ್ಲಿರುವ ಗುಡಿಗೆ ತರುತ್ತಾರೆ. ನಂತರ ಒಂಭತ್ತನೇ ದಿನಕ್ಕೆ ರಥ ಎಳೆಯಲಾಗುತ್ತದೆ. ರಥ ಎಳೆದ ಎರಡು ದಿನಗಳ ನಂತರ ದುರುಗಮ್ಮ ದೇವಿಯನ್ನು ಊರಲ್ಲಿರುವ ದೇವಸ್ಥಾನಕ್ಕೆ ಪಲ್ಲಕ್ಕಿಯಲ್ಲಿ ತರುತ್ತಾರೆ. ಅಂದು ದೇವಿಯ ಹೆಸರಿನಲ್ಲಿ ದಾಸೋಹ ನಡೆಸಲಾಗುತ್ತದೆ. ದೇವಿಯ ಮೆರವಣಿಗೆ ಗುಡಿ ಸೇರಿದ ದಿನ ಹಾಗೂ ಮರುದಿನ ಊರಿಗೆ ಊರೇ ಹಣ್ಣು, ಹೂವು, ಕಾಯಿ ಇತ್ಯಾದಿಗಳಿಂದ ಪೂಜಿಸುತ್ತದೆ. ಜಾತ್ರೆಯ ಊಟಕ್ಕಾಗಿ ಅಂದು ಹೋಳಿಗೆ ಹಾಗೂ ಮಾವಿನ ಸೀಕರಣೆ ಮಾಡುತ್ತಾರೆ. ರಥೋತ್ಸವದ ದಿನ ಹಾರಿಸಿದ ಕೋಳಿಗಳನ್ನು ಹಿಡಿದ ಭಕ್ತರು ಅವುಗಳನ್ನು ಕತ್ತರಿಸದೇ ಸಾಕುತ್ತಾರೆ. ಸಿಕ್ಕ ಕೋಳಿಗಳಿಂದ ತೃಪ್ತರಾದ ಭಕ್ತರು ದೇವಿಯ ಕೃಪೆ ಎಂದು ತಿಳಿದು ಜೋಪಾನ ಮಾಡಿ, ಅವುಗಳಿಂದ ಬಂದ ಮರಿಗಳನ್ನು ಮುಂದಿನ ರಥೋತ್ಸವದಲ್ಲಿ ಹಾರಿಸಿ ಹರಕೆ ಸಲ್ಲಿಸುತ್ತಾರೆ.
ದೇವಿಯ ರಥದ ಕಳಸವನ್ನು ನವದಂಪತಿಗಳು ನೋಡಿದರೆ ಶುಭವಾಗುತ್ತದೆಂದು, ಜಾತ್ರೆಗೆ ಅಧಿಕಸಂಖ್ಯೆಯಲ್ಲಿ ನವದಂಪತಿಗಳು ಸೇರಿಸುತ್ತಾರೆ. ಜಾತ್ರೆಯಲ್ಲಿ ಎಲ್ಲ ಮತ ಧರ್ಮದವರು ಸೇರಿರುವುದು ವಿಶೇಷವಾಗಿದೆ.
ಕರ್ನಾಟಕದ ಜನಪದ ಆಚರಣೆಗಳು : ಹಾಲರಬಿ ಸೇವೆ
[image: https://kanaja.karnataka.gov.in/wp-content/uploads/2011/12/Janapada-Acharanegalu-186.jpg]ದಕ್ಷಿಣ ಕರ್ನಾಟಕದ ಹಲವು ಭಾಗಗಳಲ್ಲಿ ಈ ಆಚರಣೆ ಹೆಚ್ಚಾಗಿ ಕಂಡುಬರುತ್ತದೆ. ಮುತ್ತತ್ತಿ ಮುತ್ತುರಾಯನ ಜಾತ್ರೆಯಲ್ಲಿ ಈ ಸೇವೆ ನಡೆಯುತ್ತದೆ. ಮಡಕೆಯೊಂದರಲ್ಲಿ ಹಾಲು, ಮೊಸರು, ತುಪ್ಪ, ಬೆಣ್ಣೆಗಳನ್ನು ಹಾಕಿ, ಮಡಕೆಯ ಕಂಠಕ್ಕೆ ಉದ್ದನೆಯ ಹಗ್ಗವನ್ನು ಕಟ್ಟಿ ಮುತ್ತತ್ತಿರಾಯ ದೇವಾಲಯದ ಆವರಣದಲ್ಲಿರುವ ಅರಳಿಮರದ ಕೊಂಬೆಗೆ ನೇತು ಬಿಡುತ್ತಾರೆ. ಹಗ್ಗದ ಇನ್ನೊಂದು ತುದಿಯನ್ನು ಒಬ್ಬನು ಹಿಡಿದು ಹಿಂದಕ್ಕೂ ಮುಂದಕ್ಕೂ ಎಳೆದಾಡುತ್ತಿರುತ್ತಾನೆ. ಮೊಸರಿನ ಮಡಕೆಯನ್ನು ಇಲ್ಲಿ ಮಾದಿಗ ಮಾತ್ರ ಒಡೆಯಲು ಅವಕಾಶ ವಿರುತ್ತದೆ. ಈ ಆಟದಲ್ಲಿ ಬೇರೆ ಜಾತಿಯ ಭಕ್ತರಿಗೆ ಅವಕಾಶ ವಿಲ್ಲ. ಇದೊಂದು ಕ್ರೀಡಾ ರೂಪದ ಆಚರಣೆಯಾಗಿದೆ. ಹಾಲು + ಅರಬಿ ಸೇರಿ ಹಾಲರಬಿ ಯಾಗಿದೆ. ಸಹಜವಾಗಿ ಗ್ರಾಮ ದೈವಗಳಿಗೆ ಹಾಲರಬಿ ಸೇವೆ ಬಹು ಪ್ರಿಯವಾಗಿವೆ. “ಹಾಲರಬಿ ಬಂದೋ ನೂರೊಂದ್ ಆಲರಬಿ ಬಂದೋ ಆಲರಬಿ ಮೇಲೊಂದೊವಿನದಂಡೆ ವಾಲಾಡಿ ಬಂದೊ” ಎನ್ನುವ ಜನಪದ ಗೀತೆಯೊಂದು ಸೃಷ್ಟಿಯಾಗಿದೆ.
ಪೂಜಿಸಿದ ಹಾಲರಬಿಯನ್ನು ತಮ್ಮಡಿಯೊಬ್ಬನು ಹಗ್ಗದ ಸಹಾಯದಿಂದ ಹಿಡಿದು ತೂಗಾಡಿಸುವ ಸಂದರ್ಭದಲ್ಲಿ ಕೆಳಗಿರುವ ಭಕ್ತರು ದೊಣ್ಣೆಯಿಂದ ಚಚ್ಚಿ ಒಡೆದು ಹಾಕುತ್ತಾರೆ.  ಮಡಕೆಯೊಡೆದು ಹಾಲೆಲ್ಲ ಕೆಳಕ್ಕೆ ಸುರಿಯುತ್ತದೆ. ಭಕ್ತರೆಲ್ಲರೂ ಅದಕ್ಕೆ ಮೈಯೊಡ್ಡಿ ನೆನೆದು, ದೈವವು ನಮಗೆ ಕೃಪಾವರ್ಷವನ್ನು ಸುರಿದನೆಂದು ಸಂತೋಷಪಟ್ಟುಕೊಳ್ಳುತ್ತಾರೆ.
ದೇವರಿಗೆ ಪ್ರಿಯವಾದ ಹಾಲು, ಮೊಸರು, ಬೆಣ್ಣೆಗಳು ಪವಿತ್ರವೆಂದು ಪೂಜಿಸಿ, ಅವುಗಳನ್ನು ಹಣೆಗೆ ಲೇಪಿಸಿಕೊಳ್ಳುತ್ತಾರೆ. ಇದರಿಂದ ತಮಗೂ ತಮ್ಮ ಕುಟುಂಬಕ್ಕೂ ಹಾಗೂ ಊರಿಗೂ ಒಳ್ಳೆಯದಾಗುತ್ತದೆಂದು ನಂಬುತ್ತಾರೆ. ಅಲ್ಲದೆ ಹಾಲರಬಿ ಬ್ರಹ್ಮರಾಕ್ಷಸನ ತಲೆ ಎಂದು ಭಾವಿಸಲಾಗಿದೆ. ಅದನ್ನು ದೇವತೆಗಳು ಒಡೆದು ವಿಜಯಿಯಾದ ದಿನದ ನೆನಪಿಗಾಗಿಯೂ ಮಾಡಲಾಗುತ್ತಿದೆ ಎಂದು ಹೇಳುತ್ತಾರೆ. ಶ್ರೀಕೃಷ್ಣನಿಗೆ ಹಾಲು, ಮೊಸರು, ಬೆಣ್ಣೆ, ತುಪ್ಪಗಳೆಂದರೆ ಅತ್ಯಂತ ಪ್ರಿಯವಾದ ವಸ್ತುಗಳು. ಕೃಷ್ಣನ ಜನ್ಮದಿನವಾದ ಗೋಕುಲಾಷ್ಟಮಿಯ ವೇಳೆಗಳಲ್ಲಿ ಭಾರತದಾದ್ಯಂತ ಹಾಲರಬಿಗೆ ಸಂಬಂಧಿಸಿದ ವಿವಿಧ ಸೇವೆಗಳನ್ನು ನಡೆಯುವುದನ್ನು ಇಲ್ಲಿ ಸ್ಮರಿಸಿಕೊಳ್ಳಬಹುದು.
ಕರ್ನಾಟಕದ ಜನಪದ ಆಚರಣೆಗಳು : ಹಾಲು ಸೇವೆ
[image: https://kanaja.karnataka.gov.in/wp-content/uploads/2011/12/Janapada-Acharanegalu-187.jpg]ನದಿಗೆ ಹಾಲೆರೆಯುವ ಸಂಪ್ರದಾಯ. ದಕ್ಷಿಣ ಕನ್ನಡ ಜಿಲ್ಲೆಯ ನಾಕೂರು ಬಳಿಯ ಕುಮಾರಧಾರ ನದಿಗೆ ಹಾಲೆರೆಯುವ ಪದ್ಧತಿ. ಹಾಲೆರೆಯುವುದಕ್ಕೆ ಯಾವುದೇ ನಿರ್ದಿಷ್ಟ ದಿನವಿಲ್ಲ, ಅನುಕೂಲ ದಿನಗಳಂದು ನಾಕೂರಿನ ಬಳಿ ಕುಮಾರಧಾರ ನದಿಯ ದೊಡ್ಡ ಹೊಂಡವಿದೆ. ಅದನ್ನು ‘ನಾಕೂರು ಗಯ’ ಎಂದು ಕರೆಯುತ್ತಾರೆ. ಸುಳ್ಯ ಮತ್ತು ಪುತ್ತೂರು ತಾಲೂಕಿನ ನೂರಾರು ಕೃಷಿಕರು ಈ ಬಗೆಯ ಆಚರಣೆಯನ್ನು ಮಾಡುತ್ತಾರೆ.
ಹರಕೆ ಹೊತ್ತವರು ಪೂಜಾ ಪರಿಕರಗಳೊಂದಿಗೆ ಕುಮಾರಧಾರ ನದಿಯ ನಾಕೂರು ಗಯಕ್ಕೆ ಹೋಗುತ್ತಾರೆ. ಹೊಂಡದ ಬಳಿ ಕುಳಿತು ಎರಡು ಬಾಳೆ ಎಲೆಗಳನ್ನು ಒಂದರ ಮೇಲೊಂದನ್ನು ಇರಿಸಿ, ಅದರ ಮೇಲೆ ಅಕ್ಕಿ, ತೆಂಗಿನ ಕಾಯಿ ಹಾಗೂ ದೀಪ ಉರಿಸಿ, ಎಡೆಗೆ ಹಾಲೆರೆದು, ಎಲ್ಲವನ್ನು ಸೇರಿದಂತೆ ಬಾಳೆ ಎಲೆಯನ್ನು ನೀರಿನಲ್ಲಿ ತೇಲಿಬಿಡುತ್ತಾರೆ. ನಂತರ ಪೂಜಿಸಿ, ಹಾಲನ್ನು ನದಿಗೆ ಸುರಿಯುತ್ತಾರೆ. ಹೀಗೆ ಹಾಲೆರೆದು, ಪೂಜಿಸುವುದರಿಂದ ಹಸುಗಳಲ್ಲಿ ಹಾಲು ವೃದ್ದಿಸುವುದಲ್ಲದೇ ಅವುಗಳ ಆರೋಗ್ಯವೃದ್ದಿಗೂ ಕಾರಣವಾಗುತ್ತದೆಂದು ನಂಬುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ಹಾಲೋಕಳಿ

ಬಾಗಲಕೋಟೆ ಜಿಲ್ಲೆಯ ಬೀಳಗಿ ತಾಲ್ಲೂಕಿನ ನಾಗರಾಳ ಗ್ರಾಮದ ದೇವತೆ ಫಡಿಯಮ್ಮ. ವೀರ ಸಿಂಧೂರ ಲಕ್ಷ್ಮಣನ ಆರಾಧ್ಯದೈವ. ಆತನು ಕೊನೆಯಾದದ್ದು ಇಲ್ಲಿಯೆ. ಪ್ರತಿ ವರ್ಷ ಏಪ್ರಿಲ್ ತಿಂಗಳಲ್ಲಿ ಫಡಿಯಮ್ಮನ ಉತ್ಸವ ನಡೆಯುತ್ತದೆ. ಇದೇ ವೇಳೆ ಗ್ರಾಮದ ದಿಗಂಬರೇಶ್ವರ ಮಠದಲ್ಲಿ ಪ್ರತಿ ಚೈತ್ರ ಶುದ್ಧ ಏಕಾದಶಿಯಂದು ಕಂಬ ಏರುವ ಸ್ಪರ್ಧೆ ನಡೆಯುತ್ತದೆ. ಈ ಕಂಬದ ಮೇಲಿನ ಅಟ್ಟಣಿಕೆಯಲ್ಲಿ ಕುಳಿತವನೊಬ್ಬ ಅವ್ಯಾಹತವಾಗಿ ಹಾಲು ತುಪ್ಪ ಸುರಿಯುತ್ತಾನೆ. ಜಾರುವ ಕಂಬವನ್ನು ಸಾಹಸಿ ಭಕ್ತರು ಏರಿ, ಬೆಳ್ಳಿಯ ಕಡಗ, ರುಮಾಲು, ಧೋತರ ಇತ್ಯಾದಿಗಳನ್ನು ಪ್ರಶಸ್ತಿಯಾಗಿ ಪಡೆಯುತ್ತಾರೆ. ಕಂಬದ ಮೇಲಿನಿಂದ ಹಾಲು ತುಪ್ಪಗಳನ್ನು ಸುರಿಯುವ ಇದನ್ನು ಹಾಲೋಕಳಿ ಎಂದು ಕರೆಯುತ್ತಾರೆ.
ಹಾಲೋಕಳಿ ಕಂಬವನ್ನು ನಿಲ್ಲಿಸುವುದೇ ಒಂದು ವಿಶೇಷ. ಫಡಿಯಮ್ಮನ ರಥ ಕಟ್ಟಿ, ಶೃಂಗರಿಸಿದ ನಂತರ ಹಾಲೋಕಳಿಗೆ ತಯಾರಿ ನಡೆಸುತ್ತಾರೆ. ಹರಿಯುವ ಹಳ್ಳದಲ್ಲಿ ಗುಂಡಿ ನಿರ್ಮಿಸಿ, ನಲ್ವತ್ತು ಅಡಿ ಎತ್ತರದ, ಮೂರು ಕಾಲು ಅಡಿ ಸುತ್ತಳತೆಯ ಕಂಬ ವನ್ನು ನಿಲ್ಲಿಸಿ, ಕಂಬಕ್ಕೆ ಆಧಾರವಾಗಿ ಎಂಟೂ ದಿಕ್ಕಿನಿಂದ ಹಗ್ಗಕಟ್ಟಿ ಬಿಗಿಗೊಳಿ ಸುತ್ತಾರೆ. ಕಂಬ ಜಾರುವಂತೆ ಮಾಡಲು ಗೋಧಿ ಹಿಟ್ಟಿನ ಜಿಗುಟನ್ನು ಕಂಬದ ಉದ್ದಕ್ಕೂ ಸವರಲಾಗಿರುತ್ತದೆ.
ಕಂಬದ ತುತ್ತ ತುದಿಗೆ ನಿರ್ಮಿಸಿದ ಅಟ್ಟಣಿಗೆಯನ್ನು ತಳಿರು ತೋರಣಗಳಿಂದ ಶೃಂಗರಿಸಿರುತ್ತಾರೆ. ಹಗ್ಗದ ಸಹಾಯದಿಂದ ತುತ್ತ ತುದಿಗೆ ಏರಿದ ವ್ಯಕ್ತಿಗೆ ಕೆಳಗಿನಿಂದ ಹಾಲು ತುಪ್ಪ ಮೊಸರು ಹಗ್ಗದ ಮೂಲಕ ಕಳುಹಿಸಿ ಕೊಡುತ್ತಾರೆ. ಕೆಳಗಿನಿಂದ ಎಲ್ಲಾ ವಸ್ತುಗಳು, ತಲುಪಿದ ನಂತರ ದಿಗಂಬರೇಶ್ವರ ಮಠದ ಸ್ವಾಮಿಗಳು ಕಂಬಕ್ಕೆ ಪೂಜೆ ಸಲ್ಲಿಸಿ, ಹಾಲೋಕಳಿಗೆ ಚಾಲನೆ ನೀಡುತ್ತಾರೆ.
ಪೂಜೆ ಮುಗಿಯುವುದನ್ನೇ ಎದುರು ನೋಡುತ್ತಿರುವ ಯುವ ಸಾಹಸಿಗಳು ನೀರಿಗೆ ಧುಮುಕಿ ಕಂಬವನ್ನೇರಲು ಮುಂದಾಗುತ್ತಾರೆ. ಮೊದಲೇ ಜಾರುತ್ತಿರುವ ಕಂಬ, ಅದರ ಜೊತೆಗೆ ಅಟ್ಟಣಿಗೆಯ ಮೇಲೆ ಕುಳಿತ ವ್ಯಕ್ತಿ ನಿರಂತರವಾಗಿ ಹಾಲು, ತುಪ್ಪ, ಮೊಸರುಗಳನ್ನು ಸುರಿಯುತ್ತಿರುತ್ತಾನೆ. ಕಂಬ ಏರಲು ಹೊರಟ ಅರೆದಿಗಂಬರರು ಬಾಹುಬಲಿಯಂತೆ ಕುಂಭಾಭಿಷೇಕ ಮಾಡಿಸಿಕೊಳ್ಳುವುದೇ ಮೋಜು. ಕಂಬವನ್ನು ಹಿಡಿದುಕೊಳ್ಳುವುದೇ ಕಷ್ಟವಾಗಿರುವಾಗ, ಏರುವುದಂತೂ ದೂರದ ಮಾತು. ಹೇಗೋ ಕಷ್ಟಪಟ್ಟು ಹತ್ತಿದ ವ್ಯಕ್ತಿ ಜಿಡ್ಡಿನಿಂದ ಜಾರಿದಾಗ ಕೆಳಗಿರುವ ಎಲ್ಲಾ ಸಾಹಸಿಗಳು ನೀರಿಗೆ ಬೀಳುತ್ತಾರೆ. ಬೀಳಗಿ ತಾಲ್ಲೂಕಿನ ಸುತ್ತ ಇಂಥ ಹತ್ತಾರು ಓಕಳಿಗಳು ನಡೆಯುತ್ತವೆ. ಮಹಿಳೆಯರಿಗೆ ಪುರುಷರು ನೀರು ಚೆಲ್ಲಿ ಆಡುವ ಓಕಳಿ ಒಂದು ಬಗೆಯಾದರೆ, ಗಿರಿಸಾಗರ ಗ್ರಾಮದಲ್ಲಿ ಹೆಂಗಸರೇ ಎರಡು ಗುಂಪುಗಳಾಗಿ ನಿಂತು ಪರಸ್ಪರ ಸೆಗಣಿ ಎರಚುವ ‘ಹೆಂಡಿ ಓಕಳಿ’ ಇನ್ನೊಂದು ಬಗೆ. ಹೋಳಿ ಹುಣ್ಣಿಮೆಯ ಬಣ್ಣದ ಓಕುಳಿ. ಇವುಗಳೆಲ್ಲಕ್ಕಿಂತ ನಾಗರಾಳದ ತೋಳ್ಬಲದ ಹಾಲೋಕಳಿ ಅತ್ಯಂತ ಜನಪ್ರಿಯವಾಗಿದೆ. ಇಂದಿಗೂ ಈ ಭಾಗಗಳಲ್ಲಿ ಈ ಸ್ಪರ್ಧಾ ‘ಹಾಲೋಕಳಿ’ ಆಚರಣೆಗೊಳ್ಳುತ್ತಿದೆ.
ಕರ್ನಾಟಕದ ಜನಪದ ಆಚರಣೆಗಳು : ಹಾವುಗಳ ಪೂಜೆ

ನಾಗರ ಪಂಚಮಿಯ ದಿನ ನಿಪ್ಪಾಣಿ, ನಾಗನೂರು ಸುತ್ತಲಿನ ಊರುಗಳಲ್ಲಿ ಜೀವಂತ ಹಾವುಗಳಿಗೆ ಪೂಜೆ ಸಲ್ಲಿಸಿ, ಹಾಲು ಎರೆಯುವ ಆಚರಣೆ ನಡೆಯುತ್ತದೆ. ನಾಗರ ಪಂಚಮಿಗೆ ಒಂದು ತಿಂಗಳ ಮೊದಲೇ ಊರಿನ ಯುವಕರು ಮತ್ತು ಮಕ್ಕಳು ಹಾವುಗಳನ್ನು ಹಿಡಿದು ಗಡಿಗೆಯಲ್ಲಿ ತುಂಬಿಸಿ, ಅವುಗಳಿಗೆ ಕಪ್ಪೆ ಇತ್ಯಾದಿ ಆಹಾರಗಳನ್ನು ಹಾಕಿ, ನಾಗರ ಪಂಚಮಿಯವರೆಗೆ ಜತನ ಮಾಡುತ್ತಾರೆ. ಪೂಜೆಗಾಗಿ ನೂರಾರು ಬಗೆಯ ಹಾವುಗಳನ್ನು ಹಿಡಿಯುತ್ತಾರೆ. ಅವರು ಹಿಡಿಯುವ ಹಾವುಗಳೆಂದರೆ ನಾಗರಹಾವು, ಮಿಡಿನಾಗರಹಾವು, ದಾಮಿನಿ, ಕಪ್ಪುದಾಮಿನಿ, ಫರಡು, ಚಾಪಡೆ, ಗೋನ್, ಮನ್ಯಾರ್ ಇತ್ಯಾದಿ ಹಾವುಗಳನ್ನು ಹೆಸರಿಸಬಹುದು. ಈ ಜೀವಂತ ಹಾವುಗಳ ಆಚರಣೆ ಮಹಾರಾಷ್ಟ್ರದ ಸಾಂಗ್ಲಿ ಜಿಲ್ಲೆಯ ಒತ್ತೀಸ್ ಶಿರಾಳದಲ್ಲಿ ಹಲವು ವರ್ಷ ಗಳಿಂದ ನಡೆದುಕೊಡು ಬರುತ್ತಿದ್ದು, ಅಲ್ಲಿಂದ ಗಡಿ ಭಾಗದ ಜನ ಪ್ರೇರಿತರಾಗಿ ನಾಗರಪಂಚಮಿ ದಿನ ನಿಜ ಹಾವುಗಳಿಗೆ ಪೂಜೆ ಸಲ್ಲಿಸುವ ಆಚರಣೆ ಆರಂಭವಾಗಿದೆ.
ನಾಗರಪಂಚಮಿ ದಿನ ಬೆಳಿಗ್ಗೆ ಗಡಿಗೆಯೊಳಗೆ ಇರಿಸಿದ್ದ ಹಾವುಗಳಿಗೆ ಮಹಿಳೆಯರು ಸಾಮೂಹಿಕವಾಗಿ ಪೂಜೆ ಸಲ್ಲಿಸುತ್ತಾರೆ. ಟ್ರಾಕ್ಟರ್ ಟ್ರಾಲಿಯ ಮೇಲೆ ವಿಶೇಷವಾಗಿ ತಯಾರಿಸಿ ಸಿಂಗರಿಸಿದ ಮಂಟಪದ ಮಧ್ಯೆ ಬಂಗಾರದ ಮೂಗುತಿ ಚುಚ್ಚಿದ ಹಾವುಗಳನ್ನು ಹರಿ ಬಿಡುತ್ತಾರೆ. ಝಗಮಗಿಸುವ ವಿದ್ಯುದ್ದೀಪಾಲಂಕೃತ ಮಂಟಪದಲ್ಲಿ ಹಾವುಗಳು ಹೆಡೆ ಬಿಚ್ಚಿ ಹೊಯ್ದ ಡುತ್ತಿದ್ದಂತೆ ಅಲ್ಲಿ ನೆರೆದಿರುವ ಜನರು ವಾದ್ಯಮೇಳಗಳ ನೀನಾದದೊಂದಿಗೆ ನರ್ತಿಸುತ್ತಿರುತ್ತಾರೆ. ಅಂದು ಹಾವುಗಳು ಯಾರನ್ನೂ ಕುಟುಕದಿರುವುದು ಸೊಜಿಗದ ಸಂಗತಿಯಾಗಿದೆ. ಊರಿನ ಬೀದಿಗಳಲ್ಲಿ ಮೆರವಣಿಗೆ ಮುಗಿಸಿದ ನಂತರ ಹಾವುಗಳನ್ನು ಕಾಡಿಗೆ ಬಿಟ್ಟುಬಿಡುತ್ತಾರೆ.

ಹಾಸನಾಂಬ ದೇವಿ ಹಾಸನದ ಅಧಿದೇವತೆ. ವರ್ಷಕ್ಕೆ ಒಂದು ಸಲ ಮಾತ್ರ ದರ್ಶನ ಪಡೆಯಲು ಅವಕಾಶವಿರುತ್ತದೆ. ೧೩ನೇ ಶತಮಾನದಲ್ಲಿ ಚನ್ನಪಟ್ಟಣದ ಪಾಳೇಗಾರನಾದ ಕೃಷ್ಣಪ್ಪನಾಯಕ ಈ ಗುಡಿಯನ್ನು ಕಟ್ಟಿಸಿದ. ಗುಡಿಯ ಒಳಗೆ ಮೂರ್ತಿ ಇಲ್ಲ. ಅಲ್ಲೊಂದು ಹುತ್ತವಿದೆ ಅದನ್ನೆ ಶೃಂಗರಿಸುತ್ತಾರೆ. ಈಕೆ ಉಗ್ರದೇವತೆಯಾದರೂ ಪ್ರಾಣಿ ಬಲಿ ಇಲ್ಲ. ಪಕ್ಕಾ ಸಸ್ಯಹಾರಿ. ಬಲಿಗೆ ಬದಲಾಗಿ ಬಾಳೆ ಕಂದನ್ನು ಕತ್ತರಿಸುವ ಪದ್ಧತಿ ಇದೆ.
ಪ್ರತಿ ವರ್ಷದ ನವೆಂಬರ್ ತಿಂಗಳ ಅಶ್ವೀಜ ಹುಣ್ಣಿಮೆಯ ನಂತರದ ಗುರು ವಾರ ದೇವಿಯ ಉತ್ಸವ ನಡೆ ಯುತ್ತದೆ. ವರ್ಷಪೂರ್ತಿ ಮುಚ್ಚಿದ ದೇವಾಲಯದ ಬಾಗಿಲನ್ನು ಅಂದು ತೆರೆಯಲಾಗುತ್ತದೆ. ಬಾಗಿಲು ತೆರೆಯುವ ದಿನವೇ ಅದ್ದೂರಿ ಜಾತ್ರೆ ನಡೆಯುತ್ತದೆ. ಆ ನಂತರ ಅಮವಾಸ್ಯೆಯ ಎರಡನೇ ದಿನ ಬಾಗಿಲು ಮುಚ್ಚಿದರೆ ಮತ್ತೆ ಮುಂದಿನ ಆಶ್ವೀಜ ಮಾಸದವರೆಗೂ ಭಕ್ತರು ಹೊರಗಿನಿಂದಲೇ ಕೈಮುಗಿಯಬೇಕು. ಬಾಗಿಲು ಮುಚ್ಚುವ ಮುನ್ನ ಹಚ್ಚಿದ ದೀಪ ವರ್ಷವಿಡೀ ಉರಿಯುತ್ತಿರುತ್ತದೆ ಎಂದು ಹೇಳುತ್ತಾರೆ.
ಉತ್ಸವದ ಮರುದಿನ ‘ಮಘಾರ’ ಎನ್ನುವ ಕಾರ್ಯಕ್ರಮ ನಡೆಯುತ್ತದೆ. ಸಪ್ತ ಮಾತೃಕೆಯರು ಕಾಶಿಯಿಂದ ಬಂದು ಅಲ್ಲಿಯೇ ಸುತ್ತ ತಳವೂರಿದ್ದಾರೆ ಎಂದು ನಂಬಲಾಗಿದೆ. ಅವುಗಳಿಗೆ ಪೂಜೆಸಲ್ಲಿಸಿ, ಹೊರಗೆ ಉತ್ಸವ ಆರಂಭವಾಗುತ್ತದೆ. ಇಲ್ಲಿಯ ಸೋಜಿಗದ ಸಂಗತಿ ಎಂದರೆ ಸಿದ್ಧೇಶ್ವರ ಸ್ವಾಮಿ ಗುಡಿಯೂ ಜೊತೆಗೆ ‘ಕಳ್ಳರ ಗುಡಿ’ಯೂ ಇದೆ. ಆಭರಣ ಕದ್ದೂ ಹಾಸನಾಂಬಳ ಮಹಿಮೆ ಪರೀಕ್ಷಿಸಲು ಬಂದು ಕಲ್ಲಾದ ನಾಲ್ವರ ಗುಡಿ. ಕಳ್ಳರಿಗೂ ಇಲ್ಲಿ ದೇವಾಲಯವಿದೆ

[image: https://kanaja.karnataka.gov.in/wp-content/uploads/2011/12/Janapada-Acharanegalu-191_.jpg]ಬಿಜಾಪುರ ಜಿಲ್ಲೆಯ ಕೆಲವು ತಾಲೂಕುಗಳಲ್ಲಿ ಈ ಜಾತ್ರೆ ನಡೆಯುತ್ತದೆ. ಕರ್ನಾಟಕ ಮತ್ತು ಮಹಾರಾಷ್ಟ್ರಗಳ ಗಡಿಭಾಗದಲ್ಲಿ ದೀಪಾವಳಿ ಹಬ್ಬದಲ್ಲಿ  ಸಂಭ್ರಮ ಸಡಗರದಿಂದ ಆಚರಿಸುತ್ತಾರೆ. ಈ ಜಾತ್ರೆ ಯಲ್ಲಿ ಕರ್ನಾಟಕ, ಮಹಾ ರಾಷ್ಟ್ರ ಹಾಗೂ ಆಂಧ್ರ ಪ್ರದೇಶದ ಭಕ್ತರು ಸೇರು ತ್ತಾರೆ.
ಕುರುಬ ಜನಾಂಗದ ಕುಲದೈವ ಮಾಳಿಂಗರಾಯ. ಮಾಳಿಂಗರಾಯನ ಜಾತ್ರೆ ಪ್ರತಿ ದೀಪಾವಳಿಯ ಮೂರು ದಿನಗಳು ನಡೆಯುತ್ತದೆ. ದೀಪಾವಳಿಯ ಅಮವಾಸ್ಯೆಯ ಮಧ್ಯರಾತ್ರಿ ಶಿವನು ಅದೃಶ್ಯ ರೂಪದಲ್ಲಿ ಬಂದು ಮಾಳಿಂಗರಾಯನಿಗೆ ಮುಂಡಾಸು ಸುತ್ತಿ ಹೋಗುತ್ತಾನೆ ಎಂಬ ಪ್ರತೀತಿ ಇದೆ. ಜಾತ್ರೆಯ ಸಂದರ್ಭದಲ್ಲಿ ದಾಸೋಹವಿರುತ್ತದೆ.

[image: https://kanaja.karnataka.gov.in/wp-content/uploads/2011/12/Janapada-Acharanegalu-192_.jpg]ಮಲೆನಾಡಿನ ಕಡೆ ಕಂಡುಬರುವ ಹುಲಿದೇವರ ಹಬ್ಬ ವರ್ಷಕ್ಕೆ ಮೂರು ಅಥವಾ ನಾಲ್ಕು ಸಾರಿ ಆಚರಣೆಗೊಳ್ಳುತ್ತದೆ. ಬೆಟ್ಟಗುಡ್ಡಗಳಲ್ಲಿ ಹಸಿರು ಹುಲ್ಲು ಸಮೃದ್ಧವಾಗಿ ಚಿಗುರಿ, ದನ ಕರುಗಳು ಹಸಿ ಹುಲ್ಲನ್ನು ಮೇಯಲು ಹೋದಾಗ ಹುಲಿ ದಾಳಿ ಮಾಡದಿರಲೆಂದು ಪ್ರಾರ್ಥಿಸಿ, ಹುಲಿಯ ಸಂಕೇತದ ಒಂದು ನಿರ್ದಿಷ್ಟ ಕಲ್ಲಿಗೆ ಪೂಜೆ ಸಲ್ಲಿಸುವ ಪದ್ಧತಿ. ಮಲೆನಾಡಿನ ಕಾಡುಗಳ ಅಂಚಿನಲ್ಲಿ ಅಲ್ಲಲ್ಲಿ ಹಲವು ಕಡೆ ಹುಲಿಕಲ್ಲುಗಳನ್ನು ಕಾಣ ಬಹುದು. ಹತ್ತಾರು ಮನೆಗಳಿಗೆ ಅಥವಾ ಒಂದೆರಡು ಊರುಗಳಿಗೆ ಸೇರಿ ಒಂದೊಂದು ಹುಲಿಕಲ್ಲು ಅಥವಾ ಹುಲಿದೇವರು ಇರುತ್ತದೆ. ಹುಲಿಕಲ್ಲಿಗೆ ವರ್ಷಕ್ಕೆ ಮೂರರಿಂದ ನಾಲ್ಕು ಸಾರಿ ವಿಶೇಷವಾಗಿ ಭಕ್ತಿ ಗೌರವಗಳಿಂದ ಪೂಜೆ ಸಲ್ಲಿಸುತ್ತಾರೆ. ಎರಡುಬಾರಿ ವಿಶೇಷ ಹಬ್ಬ ಪೂಜೆ, ಒಂದು ಬಾರಿ ಕೋಳಿ‑ಕುರಿಗಳ ರಕ್ತದ ನೈವೇದ್ಯ ದೀಪಾವಳಿಯ ಗೋಪೂಜೆ ಸಂದರ್ಭದಲ್ಲಿ ವಿಶೇಷ ಪೂಜೆ ಸಲ್ಲಿಸುತ್ತಾರೆ.
ಅಂದಿನ ಹಿರಿಯರಿಗೆ ‘ಹುಲಿ’ ಕಾಡಿನ ಉಳಿದೆಲ್ಲ ಪ್ರಾಣಿಗಳಿಗಿಂತ ಭಯಾನಕ ಪ್ರಾಣಿಯಾಗಿ ಕಂಡಿರಬೇಕು. ಈ ಕಾರಣಕ್ಕಾಗಿ ಹುಲಿಗೆ ವಿಶೇಷ ಮಹತ್ವ. ಹಿರಿಯರಿಗೆ ಹುಲಿಯ ಭಯ ಹೇಗೆ ಇತ್ತೋ ಅಷ್ಟೇ ಭಕ್ತಿಯೂ ಇತ್ತು ಎನ್ನುವುದಕ್ಕೆ ಹುಲಿಗೆ ಸಿಕ್ಕ ದೇವರ ಸ್ಥಾನ ಸಾಕ್ಷಿನೀಡಿದೆ. ಗೋವಿನ ಕತೆಯಲ್ಲಿ ಹುಲಿಗೆ ಮಾನವ ಗುಣಗಳನ್ನು ಆವಾಹನೆ ಮಾಡಲಾಗಿದೆ. ಅಲ್ಲದೆ ಗಾಂಭೀರ್ಯದ, ಪೌರುಷಕ್ಕೆ ಹುಲಿಯನ್ನು ಹೋಲಿಸಲಾಗಿದೆ. ಮಲೆನಾಡಿನಲ್ಲಿ ಹುಲಿಗಳ ಯುಗ ಮುಗಿದಿದೆ. ಹುಲಿದೇವರ ಪೂಜೆ ಜೀವಂತವಾಗಿದೆ. ಹುಲಿಕಲ್, ಹುಲಿಕಟ್ಟಿ, ಹುಲಿಮನೆಗಳ ಮನೆ ಮನೆಗಳ ಮೂಲೆಯಲ್ಲಿ ಹುಲಿ ಓಡಿಸುವ ಸಾಧನಗಳು ಈಗಲೂ ಇವೆ. ಆಗಿನ ಜನ ಬೇಟೆಯಾಡಿ ಹುಲಿಯನ್ನು ಕೊಲ್ಲುವುದರ ಬದಲು ಪೂಜೆಮಾಡಿ, ಬಲಿಕೊಟ್ಟು, ಅವುಗಳನ್ನು ದೂರ ಇಟ್ಟೇ ನಿಸರ್ಗದ ಸಮತೋಲನ ಕಾಪಾಡುತ್ತಿದ್ದರು.

[image: https://kanaja.karnataka.gov.in/wp-content/uploads/2011/12/Janapada-Acharanegalu-193.jpg]ಮುತ್ತತ್ತಿರಾಯನ ಉತ್ಸವಮೂರ್ತಿಯನ್ನು ಹುಲಿಯ ಗೊಂಬೆಯ ಮೇಲೆ ಇರಿಸಿ, ಮೆರವಣಿಗೆ ಮಾಡುವುದೇ ಹುಲಿವಾಹನ ಸೇವೆಯಾಗಿದೆ. ಮುತ್ತತ್ತಿ ಜಾತ್ರೆಯಂದು ನಡೆಯುವ ಈ ಸೇವೆಯನ್ನು ಭಕ್ತರು ತಮಗೆ ಅನುಕೂಲವಾದ ದಿನಗಳಲ್ಲಿಯೂ ಮಾಡುತ್ತಾರೆ. ಸಾಮಾನ್ಯವಾಗಿ ಜಾತ್ರೆಯಲ್ಲದೇ ಶನಿವಾರ ಹಾಗೂ ಶ್ರಾವಣ ಶನಿವಾರ ಸೇವೆ ಮಾಡಲು ಬಹಳ ಶ್ರೇಷ್ಠದಿನವೆಂದು ನಂಬುತ್ತಾರೆ. ಭಕ್ತರು ಎರಡು ವಿಧದಲ್ಲಿ ಈ ಸೇವಾ ಕಾರ್ಯವನ್ನು ಕೈಗೊಳ್ಳುತ್ತಾರೆ. ಹುಲಿಯ ಗೊಂಬೆಯ ಮೇಲೆ ಕೂರಿಸಿದ ಮುತ್ತತ್ತಿರಾಯನ ಉತ್ಸವಮೂರ್ತಿಯನ್ನು ದೇವಾಲಯದ ಸುತ್ತ ಪ್ರದಕ್ಷಿಣೆ ಮಾಡಿ ಸುವುದು ಒಂದು ಬಗೆಯಾದರೆ, ಹೊಳೆಯ ದಡದವರೆಗೆ ಮೆರವಣಿಗೆಯಲ್ಲಿ ತೆರಳಿ ಮತ್ತೆ ಗುಡಿಗೆ ಬರುವುದು ಇನ್ನೊಂದು ಬಗೆಯಾಗಿದೆ. ಮೇಲಿನ ಯಾವ ಸೇವೆ ಮಾಡಿದರೂ ಅದನ್ನು ಹುಲಿವಾಹನ ಸೇವೆ ಎಂದೇ ಕರೆಯಲಾಗುತ್ತದೆ. ಪವಿತ್ರ ದಿನದ ಅನುಕೂಲ ವೇಳೆಯಲ್ಲಿ ಸೇವೆ ಕೈಗೊಳ್ಳುವ ಅವಕಾಶವಿದೆ.
ದೇವರಿಗೆ  ‘ವಾಹನವನ್ನು ಎತ್ತಿಸುತ್ತೇವೆ’ ಎಂದು ಹರಕೆ ಹೊತ್ತ ಭಕ್ತರು ವಾಹನ ಸೇವೆ ಮಾಡುತ್ತಾರೆ. ಮೆರವಣಿಗೆಯಲ್ಲಿ ಹುಲಿವಾಹನ ಹೊತ್ತವರ ಕಾಲು ತುಳಿತಕ್ಕೆ ಒಳಗಾಗುವುದು ಶ್ರೇಷ್ಠ ಎಂದು ನಂಬುತ್ತಾರೆ. ಭಕ್ತರು ತಮ್ಮ ಮಕ್ಕಳನ್ನು ಹುಲಿವಾಹನ ಹೊತ್ತವರಿಂದ ತುಳಿಸುತ್ತಾರೆ. ಈ ಬಗೆಯ ಆಚರಣೆಗಳನ್ನು ಸಿದ್ಧಪ್ಪಾಜಿ ಹಾಗೂ ಮಲೆಮಾದೇಶ್ವರನ ದೇವಾಲಯಗಳಲ್ಲೂ ಕಾಣಬಹುದಾಗಿದೆ.

[image: https://kanaja.karnataka.gov.in/wp-content/uploads/2011/12/Janapada-Acharanegalu-194.jpg]ಕೃಷಿ ಚಟುವಟಿಕೆಗಳನ್ನು ಆರಂಭಿಸುವ ಮೊದಲ ದಿನ. ಯುಗಾದಿ ಹಬ್ಬದಂದು ರೈತರು ಸಂಭ್ರಮ ಸಡಗರದಿಂದ ‘ಹೊನ್ನಾರು’ ಉಳುಮೆ ಆರಂಭಿಸಿ ‘ಹೊನ್ನಿನ ಬೆಳೆ ನೀಡು’ ಎಂದು ಭೂದೇವಿಯನ್ನು ಪ್ರಾರ್ಥಿಸಿಕೊಳ್ಳುತ್ತಾರೆ. ಇದು ಸಾಮೂಹಿಕವಾಗಿ ಆಚರಿಸುವ ಆಚರಣೆ. ಹೊನ್ನಾರು ವೈಶಿಷ್ಟ್ಯಪೂರ್ಣವಾದ ಆಚರಣೆಯಾಗಿದ್ದು, ಹೊಸ ವರ್ಷದ ಆರಂಭದ ಯುಗಾದಿ ಹಬ್ಬದಂದೇ ನಡೆಯುತ್ತದೆ.
ಮೈಸೂರು ಹಾಗೂ ಹಾಸನ ಜಿಲ್ಲೆಗಳು ಸಂಸ್ಕೃತಿ ಹಾಗೂ ಗ್ರಾಮೀಣ ಸೊಗಡನ್ನು ಮೈಗೂಡಿಸಿಕೊಂಡಿರುವ ಕೊಡಗಿನ ಗಡಿಭಾಗದ ಕಾವೇರಿ ಹೊಳೆ ಸಾಲಿನ ಗ್ರಾಮಗಳಾದ ಮುಳ್ಳುಸೋಗೆ, ಕೂಡಿಗೆ, ಕಣಿವೆ, ಹುಲಸೆ, ಹೆಬ್ಬಾಲೆ, ತೊರೆನೂರು, ಮಣಜೂರು, ಶಿರಂಗಾಲ ಹಾಗೂ ಮೂಡಲು ಕೊಪ್ಪಲುಗಳಲ್ಲಿ ಕಾಣಬಹುದು.
ಯುಗಾದಿ ಹಬ್ಬದ ಮೊದಲ ದಿನ ಗ್ರಾಮಸ್ಥರೆಲ್ಲ ಒಂದೆಡೆ ಸೇರಿ ಆ ವರ್ಷ ‘ಹೊನ್ನಾರು’ ಯಾವ ರೈತನ ಹೆಸರಿನಲ್ಲಿ ಬರುತ್ತದೆಂದು ಪಂಚಾಂಗದ ಮೂಲಕ ನೋಡಿ ತಿಳಿದುಕೊಂಡು ಆ ರೈತನಿಂದಲೇ ‘ಹೊನ್ನಾರು’ ಹೂಡಿಸುವ ನಿರ್ಧಾರ ಮಾಡುತ್ತಾರೆ. ಅಂದು ಹಬ್ಬದ ಮುಂಜಾನೆ ಎದ್ದ ರೈತರು ತಮ್ಮ ಹಸು, ಕರು, ಎತ್ತುಗಳನ್ನು ಕೆರೆಕಟ್ಟೆ ಗಳಲ್ಲಿ ತೊಳೆದು, ಸಿಂಗರಿಸಿ ಪೂಜಿ ಸುತ್ತಾರೆ. ಕೃಷಿ ಕಾರ್ಯಗಳಿಗೆ ಉಪ ಯೋಗಿಸುವ ನೇಗಿಲು, ನೊಗ, ಉಳುಮೆ ಕೋಲು ಮತ್ತಿತರ ಪರಿಕರ ಗಳನ್ನು ಒಪ್ರೋಅವು ಗಳನ್ನು ಬೇವಿನಸೊಪ್ಪು ಹಾಗೂ ಹೊಂಗಿನದಾರಗಳಿಂದ ಅಲಂಕರಿಸಿ ಸಾಂಪ್ರದಾಯಿಕವಾಗಿ ಪೂಜಿಸುತ್ತಾರೆ. ‘ಹೊನ್ನಾರು’ ಎಡೆಗಾಗಿ ಮನೆಯಲ್ಲಿ ಹೆಂಗಸರು ಹೋಳಿಗೆ ಮತ್ತಿತರ ಭಕ್ಷ್ಯಗಳನ್ನು ತಯಾರಿಸಿ, ಕೃಷಿ ಉಪಕರಣಗಳಿಗೆ ಎಡೆ ತೋರಿಸುತ್ತಾರೆ. ಅಂದು ಮನೆಮಂದಿಯೆಲ್ಲ ಹೊಸ ಬಟ್ಟೆ ತೊಟ್ಟು ‘ಹೊನ್ನಾರು’ ಉಳುಮೆಗೆ ಸಿದ್ಧತೆ ನಡೆಸುತ್ತಾರೆ.
ಮನೆಯ ಮುಂದೆ ಎತ್ತು ಹಾಗೂ ಜಾನುವಾರುಗಳನ್ನು ಸಿಂಗರಿಸಿದ ರೈತರು ಗ್ರಾಮದ ಬಸವೇಶ್ವರ ದೇವಸ್ಥಾನದ ಬಳಿ ಸೇರುತ್ತಾರೆ. ದೇವಸ್ಥಾನಕ್ಕೆ ಸೇರಿದ ಜಮೀನನ್ನು ‘ಹೊನ್ನಾರು’ ರೈತ ಮೊದಲು ಪ್ರವೇಶ ಮಾಡುವ ಮೂಲಕ ಪೂಜಿಸಿ, ಆ ವರ್ಷದ ‘ಹೊನ್ನಾರು’ ಉಳುಮೆಗೆ ಚಾಲನೆ ನೀಡುತ್ತಾನೆ. ನಂತರ ಅಲ್ಲಿಂದ ರೈತರು ತಮ್ಮ ತಮ್ಮ ಜಮೀನಿಗೆ ಎತ್ತುಗಳೊಂದಿಗೆ ತೆರಳಿ ಅಲ್ಲಿ ಸಾಂಕೇತಿಕವಾಗಿ ನೇಗಿಲು ಮೂಲಕ ‘ಹೊನ್ನಾರು’ ಹೂಡಿ ಉಳುಮೆ ಆರಂಭಿ ಸುತ್ತಾರೆ.

[image: https://kanaja.karnataka.gov.in/wp-content/uploads/2011/12/Janapada-Acharanegalu-195.jpg]ಮಲೆನಾಡಿನ ಒಕ್ಕಲಿಗರು ಹೊಸ ಬೆಳೆಯನ್ನು ಮನೆ ತುಂಬಿಸಿಕೊಳ್ಳುವ ಹಬ್ಬ. ಪ್ರತಿ ವರ್ಷ ಕಾರ್ತಿಕ ಅಮವಾಸ್ಯೆ ಒಂದು ಶುಭ ದಿನವನ್ನು ಜೋಯಿಸರಿಂದ ತಿಳಿದು, ಗೊತ್ತು ಮಾಡುತ್ತಾರೆ. ಹಬ್ಬಕ್ಕೆ ಬಂಧುಬಾಂಧವರನ್ನು ಆಹ್ವಾನಿಸುತ್ತಾರೆ. ಹೊಸತು ಆಚರಣೆಯಲ್ಲಿ ಪ್ರತಿಯೊಂದು ಹೊಸದಾಗಿರಬೇಕೆಂದು ನಿಯಮವಿದೆ. ನೆಲಕ್ಕೆ ಹೊಸ ಮಣ್ಣು ಹಾಕಿ, ಸಗಣಿಯಿಂದ ಸಾರಣೆ ಮಾಡುತ್ತಾರೆ. ಮನೆಯ ಕಸ ಗುಡಿಸಿ, ಗೋಡೆಗಳಿಗೆ ಸುಣ್ಣಬಣ್ಣಗಳಿಂದ ಅಲಂಕರಿಸುತ್ತಾರೆ. ಮನೆ ಮಂದಿಗೆಲ್ಲ ಹೊಸ ಬಟ್ಟೆಗಳನ್ನು ತರುವುದಲ್ಲದೇ ಅಂದಿನ ಅಡುಗೆಗಾಗಿ ಹೊಸ ಪಾತ್ರೆ ಇತ್ಯಾದಿಗಳನ್ನು ತರುತ್ತಾರೆ.
ಅಂದು ಮನೆ, ಚಪ್ಪರ, ತುಳಸಿಕಟ್ಟೆ ಇತ್ಯಾದಿಗಳನ್ನು ತಳಿರುತೋರಣಗಳಿಂದ ಅಲಂಕರಿಸಿರುತ್ತಾರೆ. ಹೆಂಗಸರು ಹೊಸ ಗಡಿಗೆಯಿಂದ ನೀರು ತಂದು ಅಡುಗೆಗೆ ಸಿದ್ಧತೆ ನಡೆಸುತ್ತಾರೆ. ಗಂಡಸರು ಮನೆ, ಇತ್ಯಾದಿ ಸ್ಥಳಗಳಲ್ಲಿ ಚಪ್ಪರ ಹಾಗೂ ತೋರಣ ಕಟ್ಟುವ ಕೆಲಸದಲ್ಲಿ ತೊಡಗಿರುತ್ತಾರೆ. ಅಲ್ಲದೇ ಗದ್ದೆಯಲ್ಲಿ ನಿಗದಿತ ಸ್ಥಳವನ್ನು ಗೊತ್ತು ಮಾಡಿ ಬಾಳೆಕಂಬ, ಕಬ್ಬಿನ ಕೋಲು ಹಾಗೂ ಮಾವಿನ ತೋರಣಗಳಿಂದ ಅಲಂಕರಿಸುತ್ತಾರೆ. ನಂತರ ಮಡಿಯುಟ್ಟು, ಪೂಜಾ ಸಾಮಗ್ರಿಯನ್ನು ಹಿಡಿದು ಮೆರವಣಿಗೆಯಲ್ಲಿ ಹೊಸತು ತರಲು ಗದ್ದೆಗೆ ಹೋಗಿ, ಆಗಲೇ ಸಿಂಗರಿಸಿದ ಸ್ಥಳದಲ್ಲಿ ಹಣ್ಣುಕಾಯಿಗಳಿಂದ ಪೂಜಿಸಿ, ಐದು ಬೆಳೆಯ ಬುಡಗಳನ್ನು ಒಟ್ಟು ಮಾಡಿ, ಒಂದು ಎಸಳಿನಿಂದ ಗಂಟು ಹಾಕಿ ಪೂಜೆ ಮಾಡುತ್ತಾರೆ. ನಂತರು ಹಾಲು, ತುಪ್ಪ ಅರ್ಪಿಸಿ ಒಟ್ಟು ಮಾಡಿ ಗಂಟು ಹಾಕಿದ ಬೆಳೆಯನ್ನು ಕೊಯಿಲುಗತ್ತಿಯಿಂದ ಕೊಯ್ದು ಹಾಲಿನ ತಂಬಿಗೆಯಲ್ಲಿರಿಸಿ, ಹೊತ್ತು ಮೆರವಣಿಗೆಯಲ್ಲಿ ಮನೆಯ ಅಂಗಳಕ್ಕೆ ಬರುತ್ತಾರೆ. ಭತ್ತದ ತೆನೆಗಳನ್ನು ತುಳಸಿ ಕಟ್ಟೆಯಲ್ಲಿರಿಸಿ, ಹಾಲು, ಹಣ್ಣಿನಿಂದ ಪೂಜಿಸಿ ನಂತರ ಮನೆಯ ಮಾಣಗಿಯೊಳಗೆ ಆಗಲೇ ಸಿದ್ಧಪಡಿಸಿದ ಮಣೆಯ ಮೇಲಿನ ಸಗಣಿ ಗಣಪ ಹಾಗೂ ಕಲಶಗಳ ಪಕ್ಕದಲ್ಲಿಟ್ಟು ಪೂಜಿಸುತ್ತಾರೆ.
ಹೊಸ ಭತ್ತದ ತೆನೆಗಳಿಂದ ಬಾಗಿಲ ತೋರಣ ಮಾಡಿ, ಬಾಗಿಲು ಹಾಗೂ ತುಳಸಿ ಕಟ್ಟೆಗೆ ಹಾಕುತ್ತಾರೆ. ಅಂದಿನ ಅಡುಗೆಗೆ ಹೊಸ ಭತ್ತವನ್ನು ಬಿಡಿಸಿ ಹಾಕುತ್ತಾರೆ. ಅಂದಿನ ನೈವೇದ್ಯಕ್ಕೆ ಹೊಸ ಬೆಳೆಯಿಂದ ಮಾಡಿದ ಪಾಯಸ ಇರಬೇಕು. ಅಡುಗೆಯನ್ನು ಉಂಡು ತೇಗುವಂತಿಲ್ಲ ಎಂಬ ನಿಷೇಧವಿದೆ. ತೇಗುವುದು ಲಯದ ಸಂಕೇತವೆಂದು ತಿಳಿಯುತ್ತಾರೆ. ತುಳಸಿ, ಗ್ರಾಮದೇವತೆ, ಬಾವಿ, ತೆಂಗಿನಮರ, ಕೊಟ್ಟಿಗೆ, ಪಣತ, ಕಡಗೋಲು ಕಂಬ, ನಾಗರಬನ, ಭೂತದ ಬನ, ಕಣ, ಗೊಬ್ಬರ ಗುಂಡಿ ಇತ್ಯಾದಿ ಕಡೆಗಳಲ್ಲಿ ಒಂದೊಂದು ತೆನೆಯನ್ನು ಇಟ್ಟು ಕೈ ಮುಗಿಯುತ್ತಾರೆ.
ದೇವರಿಗೆ ಮುಡಿಪು ಕಟ್ಟುವುದಕ್ಕೆ ಮನೆಯ ಅಂಗಳದಲ್ಲಿ ಸೇರುತ್ತಾರೆ. ಮನೆಯ ಮಹಡಿಯ ಮೇಲೆ ಕಟ್ಟಿದ ಕಾಣಿಕೆ ಗಂಟನ್ನು ಗೋಮೂತ್ರ ಸಿಂಪಡಿಸಿ, ಇಳಿಸಿಕೊಂಡು ಅಂಗಳಕ್ಕೆ ಬರುತ್ತಾರೆ. ದಾಸಯ್ಯ ಮುಂದಿನ ಪೂಜೆಗೆ ಸಿದ್ಧಪಡಿಸಿಕೊಂಡಿರುತ್ತಾನೆ. ದಾಸಯ್ಯನ ಮುಂದೆ ಗಂಟನ್ನು ಬಿಚ್ಚಿ ತಾವು ನಡೆದುಕೊಳ್ಳುವ ಎಲ್ಲ ದೈವಗಳಿಗೆ ಶಕ್ತಾನುಸಾರ ಹಣ ಹಾಗೂ ಕಾಳುಮೆಣಸು ಹಾಕಿ ಕೈಮುಗಿಯುತ್ತಾರೆ. ಮನೆ ಮಂದಿಯೆಲ್ಲ ಹಣ ಹಾಕಿದ ನಂತರ ಗಂಟನ್ನು ಪೂಜಿಸಿ, ಮತ್ತೆ ಮಹಡಿಯಲ್ಲಿ ಕಟ್ಟುತ್ತಾರೆ. ನಂತರ ಮಾಳಿಗೆಯಲ್ಲಿ ಜಕ್ಕಣಿಗಳಿಗೆ ಎಡೆ ಇಟ್ಟು ಅಂದಿನ ಎಲ್ಲಾ ಅಡುಗೆಗಳನ್ನು ಬಡಿಸಿ, ದೀಪ ಉರಿಸಿ, ಧೂಪ ಹಾಕಿ, ಪೂಜಿಸುತ್ತಾರೆ. ನಂತರ ಎಲ್ಲರೂ ಸೇರಿ ಊಟ ಮಾಡುತ್ತಾರೆ.

ಹೊಸ ಬೆಳೆಯಿಂದ ತಯಾರಿಸಿದ ಊಟವನ್ನು ಉಣ್ಣುವ ದಿನ. ತುಳುನಾಡಿನಲ್ಲಿ ಆ ವರ್ಷದ ಭತ್ತದ ಬೆಳೆಯನ್ನು ಮನೆ ತುಂಬಿಸಿಕೊಳ್ಳುವುದನ್ನು ‘ಇಲ್‌ಲ್ ದಿಂಜಾವುನಿ’ ಮತ್ತು ಹೊಸತೂಟವನ್ನು ‘ಪುದ್ವಾರ್’ ಎಂದು ಕರೆಯುತ್ತಾರೆ. ‘ಪುದು’ ಎಂದರೆ ಹೊಸತು. ಬಾರ್ ಎಂದರೆ ಭತ್ತ. ಸಾಮಾನ್ಯವಾಗಿ ಈ ಆಚರಣೆಯನ್ನು ಸೆಪ್ಟೆಂಬರ್ ತಿಂಗಳು ಕನ್ಯಾ ಸಂಕ್ರಮಣದ ಮರುದಿನ ಆಚರಿಸುತ್ತಾರೆ. ಭತ್ತದ ತೆನೆಯನ್ನು ಹಿಂದಿನ ದಿನವೇ ಸಂಗ್ರಹಿಸಿ, ಹಾಲುಬರುವ ಮರದಡಿ ಇಟ್ಟು ಬರುತ್ತಾರೆ. ಮನೆ ಅಂಗಳದ ತುಳಸಿಕಟ್ಟೆಯಲ್ಲಿ ಪೊಲಿಬಳ್ಳಿ, ಇಟ್ಟೋವು, ಅಶ್ವತ್ಥ, ಮಾವು, ಹಲಸು, ಬಿದಿರು ಎಲೆ ಗಳನ್ನು ಹೂವು ಸಹಿತ ಸೌತೆಮಿಡಿ, ದಡ್ಡಲ ಮರದ ನಾರುಬಳ್ಳಿ, ಐದು ವೀಳ್ಯದೆಲೆ, ಎರಡು ಬಾಳೆಲೆ, ಒಂದು ಅಡಿಕೆ ಒಂದು ಮೊರದಲ್ಲಿ ಸಂಗ್ರಹಿಸುತ್ತಾರೆ. ಆಚರಣೆಯ ಪ್ರಾತಃಕಾಲ ಮನೆಯ ಗಂಡಸರು ಯಜಮಾನನ ಮುಂದಾಳುತನದಲ್ಲಿ ಸಂಗ್ರಹಿಸಿಟ್ಟ ತೆನೆ ತರಲು ಹೋಗುತ್ತಾರೆ. ಅಂದು ಅವರೆಲ್ಲ ಗಂಧದ ಬೊಟ್ಟಿಟ್ಟು, ವೀಳ್ಯ ಹಾಕಿ ತಲೆಗೆ ಮುಂಡಾಸು ಕಟ್ಟಿಕೊಂಡಿರುತ್ತಾರೆ. ತೆನೆಯನ್ನು ಹೊತ್ತು ಮನೆಗೆ ಮರಳಿದ ಯಜಮಾನನನ್ನು ಮನೆಯ ಒಡತಿ, ಕಾಲಿಗೆ ನೀರು ಎರೆದು ಸ್ವಾಗತಿಸುತ್ತಾಳೆ. ದೇವರ ಕೋಣೆಯಲ್ಲಿ ಆಗಲೇ ಬಿಳಿ ಮಡಿ ಬಟ್ಟೆ ಹಾಸಿ, ಸಿದ್ಧಪಡಿಸಿದ ಸ್ಥಳದಲ್ಲಿ ತೆನೆ ತುಂಬಿದ ಮೊರವನ್ನು ಇಡುತ್ತಾರೆ. ಅಂದು ದೇವರಿಗೆ ಮುಡಿಪು ಕಟ್ಟುತ್ತಾರೆ. ಮುಡಿಪು ಬಿಚ್ಚಿ ಅದಕ್ಕೆ ಹಾಲು ತುಪ್ಪ ಬೆಲ್ಲ ಹಾಗೂ ತೆಂಗಿನಕಾಯಿ ಒಡೆದು ನೀರು ಅರ್ಪಿಸಿ, ಆರತಿ ಮಾಡಿ, ಕರಿಮೆಣಸು, ನಾಣ್ಯ, ಹಾಕಿ ಮುಡಿಪನ್ನು ಕಟ್ಟುತ್ತಾರೆ. ಮನೆ ಮಂದಿಯೆಲ್ಲ ತೆನೆಯನ್ನು ಮುಟ್ಟಿ ನಮಸ್ಕರಿಸುತ್ತಾರೆ. ನಂರ ತೆನೆಯನ್ನು ಇತರ ಎಲೆಗಳಿಂದ ಬಿಗಿದು ಮನೆ ಬಾಗಿಲು, ಹಟ್ಟಿ, ಕೊಟ್ಟಿಗೆ, ಫಲ ಬಿಡುವ ಮರಗಳಿಗೆ ಕಟ್ಟುತ್ತಾರೆ. ಉಳಿಕೆಯಾದ ತೆನೆಯನ್ನು ಬಾಳೆಲೆಯಲ್ಲಿ ಹೊಂದಿಸಿ ಮುಡಿಪು ಇಡುವಲ್ಲಿ ಕಟ್ಟುತ್ತಾರೆ.
ಅಂದು ಮನೆಯ ಯಜಮಾನ ಹೊಸ ಅನ್ನವನ್ನು ತಯಾರಿಸಲು ಕೊಡವನ್ನು ಹಿಡಿದು ಇತರ ಸದಸ್ಯರ ಜೊತೆ ಸೇರಿ ನೀರು ತರಲು ಬಾವಿಗೆ ಹೋಗುತ್ತಾನೆ. ನೀರು ತರುವಾಗ ಎಲ್ಲರೂ ಪೊಲಿಯೋ ಪೊಲಿ ಪೊಲಿ ಎಂದು ಹೇಳುತ್ತಾರೆ. ಹೊಸತೂಟದ ಅನ್ನಕ್ಕೆ ನೀರನ್ನು ಇಡುತ್ತಾರೆ. ಜೊತೆಗೆ ತೆಂಗಿನಕಾಯಿಯ ಹಾಲನ್ನು ಸೇರಿಸುತ್ತಾರೆ. ಹಳೆಯ ಬಿಳಿ ಅಕ್ಕಿಯ ಜೊತೆಗೆ ಹೊಸ ತೆನೆಯ ಅಕ್ಕಿಯ ಕಾಳುಗಳನ್ನು ಸೇರಿಸಿ ಅನ್ನ ತಯಾರಿಸುತ್ತಾರೆ. ಅಂದಿನ ಎಡೆಗೆ ವಿವಿಧ ಬಗೆಯ ಮೇಲೋಗರಗಳನ್ನು ತಯಾರಿಸುತ್ತಾರೆ. ಉಪ್ಪು ಶುಂಠಿಯ ಚಟ್ನಿ ಹಾಗೂ ಕೆಸು ಮತ್ತು ಹರವೆ ಮಿಶ್ರಣದ ಪದಾರ್ಥ ಇರಲೇಬೇಕು. ಅಡುಗೆ ಸಿದ್ಧವಾದ ತರುವಾಯ ಪುದ್ವಾರ್ ಕರವನ್ನು ಹಾಗೂ ಇತರ ಮಡಿಕೆಗಳನ್ನು ಗಂಧ ಮತ್ತು ಸುಣ್ಣದಿಂದ ವಿನ್ಯಾಸಗೊಳಿಸಿ ಅಲಂಕರಿಸುತ್ತಾರೆ. ಇದಕ್ಕಾಗಿ ಅಲ್‌ಂಬುಡ ಗಿಡದ ಎಲೆಯನ್ನು ನಿರ್ದಿಷ್ಟ ವಿನ್ಯಾಸಕ್ಕೆ ಕತ್ತರಿಸಿ ಉಪಯೋಗಿಸುತ್ತಾರೆ.
ಪುದ್ವಾರ್ ಊಟ, ವೀಳ್ಯೆ ಅಡಿಕೆ ಇತ್ಯಾದಿಗಳನ್ನು ಬಾಳೆಲೆಯಲ್ಲಿಟ್ಟು ಪತ್ನಿಯೊಂದಿಗೆ ಯಜಮಾನ ಒಲೆಯ ಬೆಂಕಿಗೆ ಅರ್ಪಿಸುತ್ತಾನೆ. ಇದನ್ನು ಅಗ್ಗಿಷ್ಟಿಕೆ ಅಗ್ನಿ ಇಷ್ಟ ಎಂದು ಕರೆಯುತ್ತಾರೆ. ಅಂದಿನ ಹೊಸತೂಟಕ್ಕೆ ನೆರೆಹೊರೆಯವರು, ನೆಂಟರುಗಳನ್ನು ಆಹ್ವಾನಿಸಿರುತ್ತಾರೆ.
ತಲೆಗೆ ಮುಂಡಾಸು ಸುತ್ತಿಕೊಂಡು ಮನೆಯ ಗಂಡಸರು ಅಡುಗೆ ಮನೆಯಲ್ಲಿ ಮೊದಲು ಊಟ ಮುಗಿಸುತ್ತಾರೆ. ಪುದ್ವಾರ್ ಸಟ್ಟುಗದಲ್ಲಿ ಮೂರು ಸಲ ಬಡಿಸಿಕೊಂಡು, ಪ್ರತಿ ಸಾರಿಯು ಮುಟ್ಟಿ ನಮಸ್ಕಾರ ಮಾಡುತ್ತಾರೆ. ನಂತರ ಒಂದು ಮುಷ್ಟಿ ಅನ್ನವನ್ನು ಮುಂದೆ ಮಾಡಿ ಪಿಂಡಾರ್ಥದಲ್ಲಿ ಎಲೆಯಲ್ಲಿಡುತ್ತಾರೆ. ‘ಪುದ್ವಾರ್ ಉಣ್ಣೋಣವೇ’ ಎಂದು ಪರಸ್ಪರ ಮಾತಾಡಿಸಿಕೊಂಡು ಊಟ ಮುಗಿಸುತ್ತಾರೆ. ಮಗು ಹುಟ್ಟಿದ ವರ್ಷ ಪುದ್ವಾರನ್ನು ವಿಶೇಷವಾಗಿ ಆಚರಿಸುತ್ತಾರೆ. ನವಜಾತ ಶಿಶುವಿಗೆ ಅನ್ನ ಕೊಡುವ ಶಾಸ್ತ್ರ ಮಾಡುತ್ತಾರೆ. ಕುಟುಂಬದ ಎಲ್ಲಾ ಸದಸ್ಯರು ಅನ್ನದ ಅಗಳನ್ನು ಮಗುವಿನ ಬಾಯಿಗಿಡುತ್ತಾ ತುಳುವಿನಲ್ಲಿ “ಈ ನುಪ್ಪು ಉಂಡ್‌ದ್ ನುಪ್ಪುದ ಬೇರ್‌ನ್ಲ ಗರ್ಪುಲ ಬಾಲೆ” (ಈ ಅನ್ನವನ್ನು ಉಂಡು ಅನ್ನದ ಬೇರನ್ನು ಅಗೆ ಮಗುವೆ) ಎಂದು ಶುಭ ಹಾರೈಸುತ್ತಾರೆ.
ಆಚರಣೆಯ ಹಿನ್ನೆಲೆಯಲ್ಲಿ ಹಲವು ಗಾದೆ, ನಂಬಿಕೆ, ಕಥೆಗಳು ಹುಟ್ಟಿಕೊಂಡಿವೆ. ಹೊಸತೂಟದಲ್ಲಿ ಕಲ್ಲು ಸಿಕ್ಕಿದ ಹಾಗೆ. ನೀರು ಕುಡಿಯಲು ಬಂದವನಿಗೆ ಹೊಸತೂಟ ಸಿಕ್ಕಿದ ಹಾಗೆ (ಗಾದೆ) ಮನೆ ತುಂಬಿಸಿದ ದಿನ ಸಾವು ಸಂಭವಿಸಬಾರದು. ಆಕಸ್ಮಿಕವಾಗಿ ಸಾವು ಸಂಭವಿಸಿದರೆ ಆ ಮನೆಯ ‘ಪೊಲ್ಸು’ ರೂಪದಲ್ಲಿ ಹೋಗುತ್ತದೆ. ಅಂದು ಸಂಪತ್ತು, ವಸ್ತು, ಹಣದ ರೂಪದಲ್ಲಿ ಹೋಗಬಾರದು. ಮನೆಯ ಬಾಗಿಲು ಮುಚ್ಚುವಂತಿಲ್ಲ. ‘ಪುದ್ವಾರ್ ಮಡಕೆ’ ಒಡೆಯಬಾರದು. ಸಾವು ಸಂಭವಿಸಿದರೆ ಆ ವರ್ಷ ಆಚರಣೆ ನಡೆಯುವುದಿಲ್ಲ.
ಕರ್ನಾಟಕದ ಜನಪದ ಆಚರಣೆಗಳು : ಹೋರಿ ಹಬ್ಬ
[image: https://kanaja.karnataka.gov.in/wp-content/uploads/2011/12/Janapada-Acharanegalu-197.jpg]ಹಾವೇರಿ ಜಿಲ್ಲೆಯ ಹಿರೇಕೆರೂರಿನಲ್ಲಿ ವರ್ಷಕ್ಕೊಂದು ಬಾರಿ ನಡೆಯುವ ಹೋರಿ ಓಡಿಸುವ ಆಟವೇ ‘ಹೋರಿ ಹಬ್ಬ’. ಸಂಕ್ರಾಂತಿ ಹಬ್ಬದಲ್ಲಿ ಕೊಬ್ಬಿದ ಗೂಳಿಗಳ ಕೊರಳಿಗೆ ನೋಟಿನ ಸರಮಾಲೆ ಸಿಕ್ಕಿಸಿ, ಬಣ್ಣದ ಗೌನು ಹಾಕಿ ಕೊರಳಿಗೆ ಬಣ್ಣ ಬಣ್ಣದ ಟೇಪು ಕಟ್ಟಿ ಕೊರಳಿಗೆ ಕೊಬ್ಬರಿ ಗಿಟುಕಿನ ಸರ ಕಟ್ಟಿ ಹಾರ, ತುರಾಯಿಗಳೊಂದಿಗೆ ಶೃಂಗರಿಸಿ ಓಡಿಸುತ್ತಾರೆ.
ಉತ್ತರ ಕರ್ನಾಟಕದ ರೈತ ಸಮುದಾಯದಲ್ಲಿ ಪ್ರಚಲಿತವಿರುವ ಈ ಹೋರಿ ಹಬ್ಬವು ಹಳ್ಳಿಗರ ಸಾಹಸ ಪ್ರದರ್ಶನಕ್ಕೆ ವೇದಿಕೆ ಒದಗಿಸಿದ್ದಲ್ಲದೇ ಮನರಂಜನೆಯನ್ನು ನೀಡುತ್ತದೆ. ಊರೊಳಗಿನ ಸುಮಾರು ಒಂದು ಕಿಲೋಮೀಟರ್‌ನಷ್ಟು ಉದ್ದದ ಇಕ್ಕಟ್ಟಿನ ರಸ್ತೆಯನ್ನು ಆಯ್ಕೆ ಮಾಡಿ ಹೋರಿಗಳ ಓಟಕ್ಕೆಂದು ಜಲ್ಲಿಯ ಪುಡಿ ಹರಡಿ ಸಜ್ಜುಗೊಳಿಸುತ್ತಾರೆ. ಹಿರೇಕೆರೂರಿನಲ್ಲಿ ನಡೆಯುವ ಹೋರಿ ಓಟಕ್ಕೆ ಸುತ್ತಮುತ್ತಲ ಊರಿನ ರೈತರು ಹಬ್ಬಕ್ಕಾಗಿಯೇ ಮೀಸಲಾಗಿ ಬೆಳೆಸುವ ತಮ್ಮ ಕಟ್ಟುಮಸ್ತಾದ ಭರ್ಜರಿ ಹೋರಿಗಳೊಂದಿಗೆ ಜಮಾಯಿಸುತ್ತಾರೆ.
ಆಗಲೇ ಅಲಂಕರಿಸಿದ ಹೋರಿಗಳನ್ನು ಹಿಡಿದ ಹುರಿಯಾಳುಗಳು ಹಬ್ಬದ ಉದ್ಘಾಟನೆಯನ್ನು ಎದುರು ನೋಡುತ್ತಿರುತ್ತಾರೆ. ಗೆದ್ದವರಿಗೆ ನೀಡುವ ಬಹುಮಾನಗಳಾದ ಹತ್ತು ಹಂಡೆಗಳನ್ನು ಕನ್ನಡದ ಬಾವುಟದೊಂದಿಗೆ ಊರಿನ ಗಣ್ಯರೊಂದಿಗೆ ಮೆರವಣಿಗೆಯಲ್ಲಿ ಹಬ್ಬ ನಡೆಯುವ ರಸ್ತೆಗೆ ತರುತ್ತಾರೆ. ನಂತರ ಕುಂಬಳಕಾಯಿ ಒಡೆದು ಟೇಪು ಕತ್ತರಿಸಿ ಹಬ್ಬವು ವಿದ್ಯುಕ್ತವಾಗಿ ಉದ್ಘಾಟನೆಯಾಗುತ್ತದೆ. ನಂತರದ್ದು ರೋಚಕ ಹೋರಿ ಓಡಿಸಿ, ಹಿಡಿಯುವ ಸಾಹಸ.
ಹೋರಿಗಳನ್ನು ಒಂದಾದ ಮೇಲೆ ಒಂದರಂತೆ ಓಡಿಸುತ್ತಾರೆ. ಪ್ರತಿ ಹೋರಿಯನ್ನು ನಾಲ್ಕು ಜನ ನಿಯಂತ್ರಿಸುತ್ತಾರೆ. ಸಂಕೇತ ಗೆರೆಯ ಬಳಿ ನಿಂತು ಬಾವುಟ ತೋರಿಸಿದಾಗ ನಿಯಂತ್ರಕರು ಹೋರಿಯನ್ನು ಬಿಟ್ಟುಬಿಡುತ್ತಾರೆ. ರಸ್ತೆಯ ಇಕ್ಕೆಲದಲ್ಲಿಯೂ ಕಿಕ್ಕಿರಿದು ಸೇರಿದ ಜನ ಹಾಗೂ ಮನೆಗಳ ಮೇಲೆ ನಿಂತವರು ಒಟ್ಟಾಗಿ ಹುಯಿಲೆಬ್ಬಿಸುತ್ತಾರೆ. ಪಳಗಿದ ಹೋರಿಯಾದರೆ ಯಾವುದನ್ನೂ ಲೆಕ್ಕಿಸದೇ ನೆಲ ನಡುಗುವಂತೆ ನಾಗಾಲೋಟದಲ್ಲಿ ಓಡಿ ರಸ್ತೆಯ ಇನ್ನೊಂದು ಕೊನೆಯನ್ನು ಮುಟ್ಟುತ್ತದೆ. ಹೊಸ ಹೋರಿಯಾದರೆ ಗಾಬರಿಗೊಂಡು, ಜನರ ಗುಂಪಿನೆಡೆಗೆ ನುಗ್ಗುತ್ತದೆ. ಇದು ಬಹಳ ಅಪಾಯಕಾರಿ. ಜನ ಹೆದರಿ ದಿಕ್ಕಾಪಾಲಾ ಗುತ್ತಾರೆ. ಸಾಹಸಿಗಳು ಹೋರಿಯ ಕೊರಳಿನ ಸರಗಳಿಗೆ ಕೈ ಹಾಕುತ್ತಾರೆ. ಆಯ ತಪ್ಪಿದರೆ ಹೋರಿ ಕೋಡು ಅಥವಾ ಕಾಲ್ತುಳಿತಕ್ಕೆ ಬಲಿಯಾಗಬೇಕಾಗುತ್ತದೆ. ಸಾಹಸಿ ಚಾಣಾಕ್ಷನಾದರೆ ಹೋರಿಯನ್ನು ಮಣಿಸಿ, ಅದರ ಕೊರಳ ಸರ ಹರಿದುಕೊಳ್ಳುತ್ತಾನೆ. ಜನರ ಕೇಕೆ, ಶಹಭಾಸ್‌ಗಿರಿ ಮುಗಿಲು ಮುಟ್ಟುತ್ತದೆ. ಅವನ ಕೆಚ್ಚೆದೆಗೆ ಅಭಿನಂದನೆಗಳ ಸುರಿಮಳೆಯಾಗುತ್ತದೆ.
ಇದಾದ ಕೆಲ ನಿಮಿಷದಲ್ಲಿಯೇ ಮಗದೊಂದು ಹೋರಿಯನ್ನು ಓಡಿಸಲಾಗುತ್ತದೆ. ಹಬ್ಬದ ಹೋರಿ ಯಾವ ಗದ್ದಲಕ್ಕೂ ಬೆದರದೆ ರಾಜಗಾಂಭೀರ್ಯದಿಂದ ಇಕ್ಕೆಡೆಗಳಲ್ಲಿ ನೆರೆದ ಜನರನ್ನು ಕೆಂಗಣ್ಣಿನಿಂದ ದೃಷ್ಟಿಸುತ್ತಾ ಬರುತ್ತದೆ. ಯಾರಿಗೂ ಅದನ್ನು ಮುಟ್ಟುವ ಧೈರ್ಯವಿಲ್ಲ. ಅದರ ಉಸಿರ ಬಿಸಿಗಾಳಿಗೆ ಬೆಚ್ಚಿ ಬೀಳುವವರೇ ಹೆಚ್ಚು.
ಹೋರಿಗಳನ್ನು ಎಷ್ಟು ಬಾರಿಯಾದರೂ ಓಡಿಸಬಹುದು. ಯಾವ ಯಾವ ಹೋರಿಗಳ ಕೊರಳ ಸರ ಕೀಳಲಾಗುವುದಿಲ್ಲವೋ ಅವುಗಳಿಗೆ ಬಹುಮಾನ ದೊರಕುತ್ತದೆ. ಇಲ್ಲಿ ಅವರಿಗೆ ಹಣ ಮುಖ್ಯವಲ್ಲ ‘ನನ್ನ ಹೋರಿ’ ಎನ್ನುವ ಹೆಮ್ಮೆ, ಪ್ರತಿಷ್ಠೆ ಮುಖ್ಯವಾಗುತ್ತದೆ. ಈ ಹಬ್ಬವು ಎರಡು ದಿನ ನಡೆಯುತ್ತದೆ.
ಕರ್ನಾಟಕದ ಜನಪದ ಆಚರಣೆಗಳು : ಹೋಳಿಗೆಮ್ಮ
[image: https://kanaja.karnataka.gov.in/wp-content/uploads/2011/12/Janapada-Acharanegalu-198.jpg]ಕೂಡ್ಲಿಗಿಯ ಗ್ರಾಮ ದೇವತೆ ಊರಮ್ಮ. ವರ್ಷದ ಜೂನ್ ತಿಂಗಳಲ್ಲಿ ಒಂದು ಸಾರಿ ಊರವರೆಲ್ಲ ಸೇರಿ ಹೋಳಿಗೆ ನೈವೇದ್ಯವನ್ನು ಅರ್ಪಿಸುತ್ತಾರೆ. ಇದನ್ನು ಹೋಳಿಗೆಮ್ಮ ಹಬ್ಬದ ಆಚರಣೆ ಎಂದು ಕರೆಯುತ್ತಾರೆ. ಮಡಿಯಿಂದ ತಯಾರಿಸಿದ ಹೋಳಿಗೆ ಇತ್ಯಾದಿ ಎಡೆಯನ್ನು ಹೆಣ್ಣುಮಕ್ಕಳು ಅಂದು ಸಂಜೆ ಊರಮ್ಮನ ಕಟ್ಟೆಗೆ ತರುತ್ತಾರೆ. ಎಡೆಯನ್ನು ತೆಗೆದುಕೊಂಡು ಹೋಗುವಾಗ ಅವರು ಯಾರೊಂದಿಗೂ ಮಾತನಾಡುವುದಿಲ್ಲ. ಮೌನವ್ರತ ಈ ಹಬ್ಬದ ನಿಯಮ. ಎಡೆಯನ್ನು ಅರ್ಪಿಸಿದ ಹೆಂಗಸರು ನಮಸ್ಕರಿಸಿ ಮರಳಿ ತಮ್ಮ ತಮ್ಮ ಮನೆಗೆ ಹೋಗುತ್ತಾರೆ. ಮನೆಯಲ್ಲಿ ಎಲ್ಲರೂ ಸೇರಿ ಹೋಳಿಗೆ ಊಟವನ್ನು ಮಾಡು ತ್ತಾರೆ.  ಅಂದಿನ ಹಬ್ಬದ ಊಟಕ್ಕೆ ಯಾರನ್ನು ಕರೆಯುವಂತಿಲ್ಲ. ಊಟ ವನ್ನು ಬೇರೆಯವರಿಗೆ ಕೊಡುವಂತಿಲ್ಲ. ಇದು ಹಬ್ಬದ ನಿಯಮವಾಗಿದೆ.
ಹೆಂಗಸರು ಮಂಗಳವಾರ ಅರ್ಪಿಸಿದ ಎಡೆಯನ್ನು, ಹಸಿದ ಬಾಲಕರು ಸೇರಿ ಪ್ರಾಣಿಗಳು ತಿನ್ನು ತ್ತವೆ. ಹೀಗೆ ಹಸಿದ ಹೊಟ್ಟೆಗಳಿಗೆ ಸಂತೃಪ್ತಿಯಾದರೆ, ಊರಮ್ಮ ದೇವತೆ ಸಂತೃಪ್ತಳಾಗುತ್ತಾಳೆ ಎಂದು ನಂಬು ತ್ತಾರೆ. ಹೋಳಿಗೆ ಹಬ್ಬದಂದು 

[image: https://kanaja.karnataka.gov.in/wp-content/uploads/2011/12/Janapada-Acharanegalu-199.jpg]ಹೋಳಿಯ ಸಂದರ್ಭದಲ್ಲಿ ಉತ್ತರ ಕರ್ನಾಟಕ ಭಾಗದಲ್ಲಿಯೇ ನಡೆಯುವ ವಿಶಿಷ್ಟ ಜಾತ್ರೆ. ಬೆಳಗಾವಿ ಜಿಲ್ಲೆಯ ಶಿರಗಾಪುರದಲ್ಲಿ ಪ್ರತಿವರ್ಷ ಮಾರ್ಚ್ ತಿಂಗಳಲ್ಲಿ ಕಾಮನ ಜಾತ್ರೆ ಮಾಡುತ್ತಾರೆ. ಹುಣ್ಣಿಮೆಗೆ ಮೂರು ದಿನ ಮುಂಚೆ ಗ್ರಾಮದ ಪ್ರತಿ ಮನೆಗಳಿಂದಲೂ ಹರಿದ ಬಟ್ಟೆಗಳನ್ನು ಸಂಗ್ರಹಿಸಲಾಗುತ್ತದೆ. ಸುಮಾರು ಮೂವತ್ತು ಅಡಿ ಎತ್ತರ ಹಾಗೂ ಇಪ್ಪತ್ತು ಅಡಿ ಅಗಲದ ಕಾಮನನ್ನು ಭತ್ತದ ಒಣ ಹುಲ್ಲಿನಿಂದ ಮಾಡುತ್ತಾರೆ. ಸಂಗ್ರಹಿಸಿದ ಹರಿದ ಬಟ್ಟೆಗಳನ್ನು ಹುಲ್ಲಿನ ಮೇಲೆ ಸುತ್ತಿ ಅಲಂಕರಿಸುತ್ತಾರೆ. ಮುಖವನ್ನು ಕರಿಯ ಎಳ್ಳಿನಿಂದ ತಯಾರಿಸಿ, ಅಂದ ಕಾಣುವಂತೆ ಬಣ್ಣ ಬಳಿದಿರುತ್ತಾರೆ. ಕಾಮಣ್ಣನ ದೊಡ್ಡ ಗಾತ್ರದ ದೇಹಕ್ಕೆ ಸರಿ ಹೊಂದುವಂತೆ ಹತ್ತಾರು ದರ್ಜಿಗಳು ಸೇರಿ ತಯಾರಿಸಿದ ಬಿಳಿಯ ಬಟ್ಟೆಯ ಅಂಗಿಯನ್ನು ತೊಡಿಸುತ್ತಾರೆ. ಪೂರ್ಣವಾಗಿ ಅಲಂಕರಿಸಿದ ಕಾಮಣ್ಣನನ್ನು ‘ಕಾಮಣ್ಣನ ಹಕ್ಕಲು’ ಎಂದೇ ಕರೆಯುವ ಬಯಲಿನಲ್ಲಿ ಕೂರಿಸುತ್ತಾರೆ.
ಹುಣ್ಣಿಮೆಯಂದು ಭಕ್ತರು ಸಹಸ್ರಾರು ಸಂಖ್ಯೆಯಲ್ಲಿ ಸೇರುತ್ತಾರೆ. ಹರಕೆ ಹೊತ್ತ ಭಕ್ತರು ಹರಕೆ ಸಲ್ಲಿಸುತ್ತಾರೆ. ಮಕ್ಕಳ ಫಲ ಬೇಡಿದವರು ಐದರಿಂದ ಆರು ವರ್ಷ ವಯಸ್ಸಿನ ಮಕ್ಕಳ ಸರಿ ತೂಕದ ತೆಂಗಿನಕಾಯಿಗಳನ್ನು ಕಾಣಿಕೆ ನೀಡುತ್ತಾರೆ. ಈ ಕಾರಣಕ್ಕಾಗಿಯೇ ಕಾಮನ ಗೊಂಬೆಯ ಎದುರು ತಕ್ಕಡಿಯನ್ನು ಕಟ್ಟಿರುತ್ತಾರೆ. ಹರಕೆಯ ನಂತರ ಪೂಜಿಸಿ, ರತಿಯ ಭಾವಚಿತ್ರದೊಂದಿಗೆ ಕಾಮನಿಗೆ ಮದುವೆ ಮಾಡುತ್ತಾರೆ.
ಗಣಿ ಮೆರವಣಿಗೆ ಜಾತ್ರೆಯ ವಿಶೇಷಗಳಲ್ಲಿ ಒಂದು. ಕಾಡಿನಿಂದ ಮೂವತ್ತೈದು ಅಡಿ ಎತ್ತರದ ನೇರ ಮರವನ್ನು ಅಲಂಕರಿಸಿದ ಬಂಡಿಯಲ್ಲಿ ಹೇರಿಕೊಂಡು ಮೆರವಣಿಗೆಯ ಮೂಲಕ ಜಾತ್ರಾ ಸ್ಥಳಕ್ಕೆ ಬರುತ್ತಾರೆ. ಇದನ್ನು ‘ಗಣಿ’ ಮೆರವಣಿಗೆ ಎಂದು ಕರೆಯುತ್ತಾರೆ. ಈ ಕೆಲಸವನ್ನು ಪಾರಂಪರಿಕವಾಗಿ ಒಂದೇ ಮನೆತನ ಮಾಡ ಬೇಕೆನ್ನುವ ನಿಯಮವಿದೆ. ಅಲ್ಲದೆ ಜಾತ್ರೆಯ ಇನ್ನಿತರ ಕೆಲಸಗಳನ್ನು ಬೇರೆ ಬೇರೆ ಜನವರ್ಗ ಗಳು ಪಾರಂಪರಿಕವಾಗಿ ನಿರ್ವಹಿಸುತ್ತಾರೆ. ಕೆಲಸಕ್ಕಾಗಿ ಯಾವುದೇ ಬಗೆಯ ಹಣವನ್ನು ತೆಗೆದುಕೊಳ್ಳದೆ ನಿರ್ವಹಿಸುವುದು ಇಲ್ಲಿಯ ವಿಶೇಷ. ಮೆರವಣಿಗೆಯಿಂದ ತಂದ ಗಣಿ ಮರವನ್ನು ಜಾತ್ರಾ ಸ್ಥಳದಲ್ಲಿ ಗುಂಡಿ ತೆಗೆದು ನಿಲ್ಲಿಸುತ್ತಾರೆ. ಮುಂದೆ ಬರುವ ಯುಗಾದಿ ಹಬ್ಬದ ದಿನ ಗಣಿಯನ್ನು ನೆಲದಿಂದ ನಾಲ್ಕು ಅಡಿ ಮೇಲಕ್ಕೆ ಕತ್ತರಿಸಿ ಹಾಗೆ ಬಿಟ್ಟು, ಮುಂದೆ ಹೊಸ ಗಣಿಯನ್ನು ತಂದಾಗ, ಕತ್ತರಿಸಿದ ಹಳೆಯ ಗಣಿಯನ್ನು  ಕೀಳುತ್ತಾರೆ.
ಹುಣ್ಣಿಮೆ ಕಳೆದು ಮೂರನೇ ದಿನದಂದು ಕಾಮನಗೊಂಬೆಯನ್ನು ಮೆರವಣಿಗೆಯ ಮೂಲಕ ಸ್ಮಶಾನಕ್ಕೆ ಸಾಗಿಸುತ್ತಾರೆ. ಕೊನೆ ಯಲ್ಲಿ ಭಕ್ತಿಯಿಂದ ಪೂಜಿಸಿ, ಹರಿಜನರು ಹೊತ್ತಿಸಿದ ಬೆಂಕಿಯಿಂದ ಕಾಮನನ್ನು ಸುಡುತ್ತಾರೆ.

ಉತ್ತರ ಕನ್ನಡ ಅಂಕೋಲಾದ ಸುತ್ತಮುತ್ತ ದೀಪಾವಳಿಯಲ್ಲಿ ಆಚರಣೆಗೊಳ್ಳುತ್ತದೆ. ಪ್ರತಿ ಮನೆಯ ಅಂಗಳದಲ್ಲಿಯೂ ಹೊಂಡೆ ರಚಿಸುತ್ತಾರೆ. ಒಂದರಿಂದ ಒಂದೂವರೆ ಅಡಿ ಎತ್ತರದಲ್ಲಿ ಹಸಿಮಣ್ಣನ್ನು ರಾಶಿ ಹಾಕಿ ವೇದಿಕೆಯಂತೆ ಮಾಡಿ, ಅದರಲ್ಲಿ ಇಪ್ಪತ್ತು ಹಿಂಡ್ಲೆ ಕಾಯಿಗಳನ್ನು ಇರಿಸುತ್ತಾರೆ. ಹೊಂಡೆಯನ್ನು ಬಲೀಂದ್ರನ ಕೋಟೆ ಎಂದು ತಿಳಿಯಲಾಗಿದೆ. ಮನೆಯ ಒಳಗೆ ಪೂಜಾ ಸ್ಥಾನದಲ್ಲಿ ಬೋರಜ್ಜಿ ಹಾಗೂ ಬಲೀಂದ್ರನ ಮಣ್ಣಿನ ಮೂರ್ತಿಗಳನ್ನು ಪ್ರತಿಷ್ಠಾಪಿಸಿ, ಪೂಜಿಸುತ್ತಾರೆ. ಪ್ರತಿದಿನ ಪೂಜೆಯ ವೇಳೆ ಬಲೀಂದ್ರನನ್ನು ಅಂಗಳದ ಹೊಂಡೆಯ ಬಳಿ ತಂದು, ಪೂಜಿಸಿ, ಮೂರು ಸಾರಿ ಹೊಂಡೆ ಸುತ್ತಿಸಿ, ಬಲೀಂದ್ರನನ್ನು ಪೂಜಾ ಸ್ಥಳಕ್ಕೆ ಒಯ್ಯುತ್ತಾರೆ. ಹಿಂಡ್ಲೆ ಕಾಯಿಗೆ ಕಾಡಿಗೆಯಿಂದ ಕಣ್ಣು, ಮೂಗು, ಮುಖಗಳನ್ನು ಬರೆದು, ವೀಳ್ಯದೆಲೆಯ ಮೇಲಿಟ್ಟು ಬಲೀಂದ್ರನೆಂದು ಪೂಜಿಸುವ ಪದ್ಧತಿಯೂ ಇದೆ.
ಮನೆಯ ಅಂಗಳವನ್ನು ಸಾರಿಸಿ, ಜೇಡಿಮಣ್ಣಿನಿಂದ ಆಯಾತಾಕಾರದ ಚೌಕಟ್ಟನ್ನು ಮಾಡಿ, ಅದರಲ್ಲಿ ಹನ್ನೆರಡು ಅಂಕಣ ಬರುವಂತೆ ಗೆರೆ ಎಳೆದು ಪ್ರತಿ ಅಂಕಣದಲ್ಲಿಯೂ ಒಂದೊಂದು ಹಿಂಡ್ಲೆ ಕಾಯಿ ಇಡುತ್ತಾರೆ. ಮನೆಯ ಜನರು ಹಾಗೂ ನೆಂಟರು ಸ್ನಾನ ಮುಗಿಸಿ, ಅಂಕಣದಲ್ಲಿರುವ ಹಿಂಡ್ಲೆಕಾಯಿ ಮೆಟ್ಟಿ ನಿಲ್ಲುತ್ತಾರೆ. ಹೊಸ ಸೀರೆಯುಟ್ಟು ಆಭರಣಗಳಿಂದ ಶೃಂಗರಿಸಿಕೊಂಡು ಮನೆಯ ಹೆಂಗಸು ಆರತಿ ತಟ್ಟೆ ಹಿಡಿದು ನಿವಾಳಿಸಿ, ಓಕುಳಿ ಮಾಡಿ, ಹಿಂಡ್ಲೆಕಾಯಿ ಮೆಟ್ಟುವಂತೆ ಸೂಚಿಸಿ, ಹಣೆಗೆ ಓಕುಳಿ ಬೊಟ್ಟು ಇಡುತ್ತಾಳೆ. ಹಿಂಡ್ಲೆಕಾಯಿ ಮೆಟ್ಟಿ ನಿಂತವರು ಅದನ್ನು ಕಾಲಿನಿಂದ ಚೂರು ಮಾಡಿ, ಅದರ ಒಂದು ಚೂರು ಬಾಯಿಗೆ ಹಾಕಿಕೊಳ್ಳುತ್ತಾರೆ.

ಮಂಡ್ಯ ಜಿಲ್ಲೆಯ ಕೊಪ್ಪದ ಪುಟ್ಟ ಗ್ರಾಮದ ದೈವ ತೋಪಿನ ತಿಮ್ಮಪ್ಪ. ಪ್ರತಿ ವರ್ಷ ಜುಲೈ ತಿಂಗಳಲ್ಲಿ ನಡೆಯುವ ಜಾತ್ರೆಯಲ್ಲಿ ನೆರೆದ ಭಕ್ತರಿಗೆಲ್ಲ ಅಂದು ದಾಸೋಹವಿರುತ್ತದೆ. ಅಂದಿನ ಊಟವನ್ನು ಭಕ್ತರು ತಾವರೆ ಎಲೆಯಲ್ಲಿ ಮಾಡುವುದು ವಿಶೇಷ. ಜಾತ್ರೆಯಲ್ಲಿ ಸರಿಸುಮಾರು ನಲವತ್ತು ಸಾವಿರಕ್ಕೂ ಹೆಚ್ಚಿನ ಜನ ಸೇರುತ್ತಾರೆ.
ರಾತ್ರಿಯಿಡೀ ಪೂಜೆ ಪುನಸ್ಕಾರಗಳು ಜರುಗುತ್ತವೆ. ಅಲ್ಲದೆ ಬಂಡಿ ಉತ್ಸವದಲ್ಲಿ ದೇವರ ಮೆರವಣಿಗೆ ಹೊರಡುತ್ತದೆ. ಮೆರವಣಿಗೆಗಾಗಿ ಮೂರು ಬಂಡಿಗಳನ್ನು ಅಲಂಕೃತಗೊಳಿಸಿರುತ್ತಾರೆ. ಅನಂತರ ಬಂಕದಕಟ್ಟೆ ಅಮ್ಮ, ಲಕ್ಷ್ಮಿದೇವಿ ಹಾಗೂ ಮುದ್ದೇನಹಳ್ಳಿ ಅಮ್ಮನಿಗೆ ಪೂಜೆ ನಡೆಯುತ್ತದೆ. ತೋಪಿನ ತಿಮ್ಮಪ್ಪನ ಮೂರ್ತಿ ಯನ್ನು ಬಿರುಡೆ ಕಂಬದಲ್ಲಿ ಕಟ್ಟುತ್ತಾರೆ. ಮೆರವಣಿಗೆಯಲ್ಲಿ ಪೂಜಾಕುಣಿತ ಮತ್ತು ಪಟದ ಕುಣಿತದ ತಂಡಗಳಿರುತ್ತವೆ. ಮೆರವಣಿಗೆ ನಡುರಾತ್ರಿ ತೋಪಿನ ತಿಮ್ಮಪ್ಪನ ದೇವಸ್ಥಾನ ಸೇರುತ್ತದೆ. ಸುಮಾರು ಐದು ನೂರಕ್ಕೂ ಹೆಚ್ಚು ಹೆಂಗಸರು ಮಕ್ಕಳು ಬಾಯ್ಬೀಗ ಹಾಕಿಕೊಂಡು ಮೆರವಣಿಗೆಯಲ್ಲಿ ಸಾಗುತ್ತಾರೆ. ತಿಮ್ಮಪ್ಪನ ಸನ್ನಿಧಿಯಲ್ಲಿ ಪೂಜಾರರು ಬಾಯ್ಬೀಗ ಬಿಡಿಸುತ್ತಾರೆ. ಮೆರವಣಿಗೆಯು,  ಬೆಳಿಗ್ಗೆ ಸುಮಾರು ಆರು ಗಂಟೆಗೆ ಮುಗಿಯುತ್ತದೆ.
ಮೆರವಣಿಗೆಯಲ್ಲಿ ಭಾಗವಹಿಸಿದ ವಾದ್ಯಗಾರರ ಸಂಗೀತ ಪರಿಕರಗಳಿಗೆ ಪೂಜೆ ಸಲ್ಲಿಸಿ, ತಿಮ್ಮಪ್ಪನಿಗೆ ತಾವರೆ ಎಲೆಯಲ್ಲಿ ಅಂದಿನ ಅಡುಗೆಯನ್ನು ನೈವೇದ್ಯ ಅರ್ಪಿಸಿ, ಎಲ್ಲರೂ ಊಟ ಮಾಡುತ್ತಾರೆ. ಅಂದು ಸಾವಿರಾರು ಜನ ಸಹಪಂಕ್ತಿ ಸವಿಯೂಟ ಮಾಡುತ್ತಾರೆ. ಊಟದ ಖರ್ಚು ವೆಚ್ಚಗಳನ್ನು ಆಖಲವಾಡಿಯ ಜನ ಪಟ್ಟಿ ಮಾಡುವ ಮೂಲಕ ಸಂಗ್ರಹಿಸುತ್ತಾರೆ. ಪ್ರತಿ ಕುಟುಂಬವೂ ಹತ್ತು ಸೇರು ಅಕ್ಕಿ, ಒಂದು ಸೇರು ಬೇಳೆ, ಒಂದು ಹೊರೆ ಸೌದೆ, ಒಂದು ಕಟ್ಟು ತಾವರೆ ಎಲೆ (200 ರಿಂದ 3000) 100/- ರೂ. ವಂತಿಕೆ ನೀಡುವುದರ ಜೊತೆಗೆ  ಮನೆಗೊಬ್ಬರಂತೆ ಕೆಲಸ ಕಾರ್ಯಗಳಿಗೆ ಹಾಜರಾಗುತ್ತಾರೆ. ತಂಡಗಳನ್ನಾಗಿ ಮಾಡಿಕೊಂಡು ಅಡುಗೆ, ನೀರು ಸರಬರಾಜು, ದೇವರ ಪೂಜೆ, ಬಡಿಸುವ ಕೆಲಸ ಇತ್ಯಾದಿಗಳನ್ನು ಹಂಚಿಕೊಂಡು ಅಚ್ಚುಕಟ್ಟಾಗಿ ನಿರ್ವಹಿಸುತ್ತಾರೆ. ತಾವರೆ ಎಲೆ ಊಟದ ಹಿಂದಿನ ದಿನ ತಮಟೆಯಿಂದ ಸಾರಿ ಅಕ್ಕಿ, ಬೇಳೆ ತರುವುದರಿಂದ ಹಬ್ಬಕ್ಕೆ ಚಾಲನೆ ದೊರಕುತ್ತದೆ. ಹೀಗೆ ಸಂಗ್ರಹವಾದ ಪದಾರ್ಥಗಳನ್ನು ದೇವರ ನೈವೇದ್ಯಕ್ಕಾಗಿ ಮಾತ್ರ ಬಳಸುತ್ತಾರೆ. ಪಟ್ಟಿಗೆ ಆಖಲವಾಡಿಯಿಂದ ಪರಸ್ಥಳಗಳಿಗೆ ಹೋದವರು ಮದುವೆಯಾಗಿ ಬೇರೆ ಊರಲ್ಲಿರುವ ಹೆಣ್ಣುಮಕ್ಕಳು ಅಲ್ಲದೆ ಊರಿಗೆ ಸಂಬಂಧಪಟ್ಟವರೆಲ್ಲರೂ ಅಕ್ಕಿ, ಬೇಳೆ ಇತ್ಯಾದಿಗಳನ್ನು  ನೀಡುತ್ತಾರೆ. ಹರಕೆ ಹೊತ್ತವರು ನೀಡುವ ತುಪ್ಪವು ಸುಮಾರು 100 ಕೆ.ಜಿ. ಸಂಗ್ರಹವಾಗುತ್ತದೆ. ಈ ತುಪ್ಪದಿಂದಲ್ಲೇ ಅಂದಿನ ಭೋಜನ ಸಿದ್ಧವಾಗುತ್ತದೆ. ಜಾತ್ರೆಯ ಸಹಭೋಜನ ಸಾಮರಸ್ಯವನ್ನುಂಟು ಮಾಡುವ ವೇದಿಕೆಯಾಗಿದೆ.
ಕರ್ನಾಟಕದ ಜನಪದ ಆಚರಣೆಗಳು : ತುಪ್ಪದ ಜಾತ್ರೆ
[image: https://kanaja.karnataka.gov.in/wp-content/uploads/2011/12/Janapada-Acharanegalu-88.jpg] ತುಪ್ಪವನ್ನೇ ಕೇಂದ್ರವಾಗಿಟ್ಟುಕೊಂಡು ನಡೆಯುವ ಜಾತ್ರೆ. ಬೀದರ್ ಜಿಲ್ಲೆಯ ಭಾಲ್ಕಿ ತಾಲೂಕಿನ ನಾವದಗಿಯಲ್ಲಿ ಪ್ರತಿವರ್ಷ ಕಾರಹುಣ್ಣಿಮೆಯ ನಂತರ ಬರುವ ಮಂಗಳವಾರ ನಡೆಯುತ್ತದೆ. ಜಾತ್ರೆಗೆ ನಾವದಗಿಯ ಜನರಲ್ಲದೇ ಸುತ್ತ ಹತ್ತೂರಿನ ಜನ ಸೇರುತ್ತಾರೆ. ಅಂದು ನಾವದಗಿಯ ಸುತ್ತಲಿನ ಹಳ್ಳಿಗಳ ಜನ ತುಪ್ಪ ತಂದು ನೀಡು ತ್ತಾರೆ. ಆ ದಿನ ನಾವದಗಿಯ ಊರಿನಲ್ಲಿ ಯಾರ ಮನೆಯಲ್ಲಿಯೂ ಒಲೆ ಹಚ್ಚು ವುದಿಲ್ಲ. ಎಲ್ಲರೂ ಜಾತ್ರೆ ನಡೆಯುವ ರೇವಪ್ಪಯ್ಯ ಸಮಾಧಿ ಸ್ಥಳದಲ್ಲಿ ನಿರ್ಮಿಸಲಾಗಿರುವ ದೇವಾಲಯದಲ್ಲಿ ತಂಗುತ್ತಾರೆ. ಹೆಂಗಸರು ಜಾತ್ರೆಗಾಗಿ ಹೋಳಿಗೆ ತಯಾರಿಸುತ್ತಾರೆ. ಸುತ್ತಲಿನ ಹತ್ತೂರಿನ ಜನ ಕೊಟ್ಟ ತುಪ್ಪ ಹತ್ತಾರು ಡಬ್ಬಗಳಲ್ಲಿ ಸಂಗ್ರಹವಾಗುತ್ತದೆ. ಜಾತ್ರೆಗೆ ಬರುವ ಭಕ್ತರೆಲ್ಲರಿಗೂ ಹೋಳಿಗೆ ಜೊತೆಗೆ ತುಪ್ಪವನ್ನು ಬಡಿಸುತ್ತಾರೆ. ತಟ್ಟೆಯಲ್ಲಿ ಸುರಿದ ತುಪ್ಪ ಹೋಳಿಗೆಯನ್ನು ತೇಲಾಡಿಸುತ್ತದೆ. ಜನ ನೀರಿಗಿಂತ ನೀರಾಗಿ ಸುರಿದ ತುಪ್ಪದಲ್ಲಿ ತೊಯ್ದು ಹೋಳಿಗೆಯನ್ನು ಸಂಭ್ರಮದಿಂದ ತಿನ್ನುತ್ತಾರೆ. ಉತ್ತರ ಕರ್ನಾಟಕದ ಭಾಗದಲ್ಲಿ ಹೋಳಿಗೆ ತುಪ್ಪ-ಘ್ಜಿ‘್ನವುದೆಂದರೆ ಸಂತಸ, ಸಂಭ್ರಮದ ಘಳಿಗೆ, ಅಲ್ಲದೇ ಹೋಳಿಗೆ ತುಪ್ಪ ಸಮೃದ್ದಿಯ ಸಂಕೇತವೂ ಹೌದು. ಈ ಕಾರಣಕ್ಕಾಗಿಯೇ ಮದುವೆಯ ನಿಶ್ಚಿತಾರ್ಥವನ್ನು ‘ಹೋಳಿಗೆ ಊಟ’ ಎಂದು ಕರೆಯುತ್ತಾರೆ.
ರೇವಪ್ಪಯ್ಯ ಸಂತ ಆರಂಭಿಸಿದ ಸಮೃದ್ದಿಯ ಸಂಕೇತವಾಗಿರುವ ಹೋಳಿಗೆ ತುಪ್ಪದ ಜಾತ್ರೆಯಲ್ಲಿ ಭಕ್ತರ ಇಷ್ಟಾರ್ಥಗಳು ನೆರವೇರುತ್ತವೆ ಎಂದು ನಂಬುತ್ತಾರೆ. ರೇವಪ್ಪನಿಗೆ ಕೃತಜ್ಞತೆ ಸಲ್ಲಿಸಲು ಹೋಳಿಗೆ-ತುಪ್ಪ ನೈವೇದ್ಯವನ್ನು ಜಾತ್ರೆಯ ದಿನ ಸಲ್ಲಿಸುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ತುಳಸಿ ದೀಪ

ಮಲೆನಾಡಿನ ಒಕ್ಕಲಿಗರು ದೀಪಾವಳಿಯಲ್ಲಿ ತುಳಸಿಗೆ ದೀಪ ಬೆಳಗಿ ಪೂಜಿಸುವ ಪದ್ಧತಿ. ದೀಪಾವಳಿ ಬೆಳಕಿನಹಬ್ಬ. ಅದು ಕೃಷಿಕರ ಬಹುಮಹತ್ವದ ಹಬ್ಬವೂ ಆಗಿದೆ. ಈ ಹಿನ್ನೆಲೆಯಲ್ಲಿ ತಮ್ಮ ತೋಟ, ಗದ್ದೆ, ಹೊಲ, ಬ್ಯಾಣ, ಗೊಬ್ಬರ ಗುಂಡಿ, ಕಣ, ಬಾವಿ, ಕೊಟ್ಟಿಗೆ, ಭೂತದಬನ, ಗ್ರಾಮದೇವರ ಗುಡಿ ಇತ್ಯಾದಿಗಳಲ್ಲಿ “ದೀಪ ಬೆಳಗಿ, ದೀಪ್ ದೀಪ್ ದೀಪೋಳ್ಗೆ  ದೇವರ ದೀಪೋಳ್ಗೆ” ಎಂದು ಒಕ್ಕೊರಲಿನಿಂದ ಹಾಡುತ್ತಾರೆ. ದೀಪ ಬೆಳಗುವ ಮೊದಲು ಊರಿನ ಕುಳುವಾಡಿಯು ದೀಪ ಹಚ್ಚುವ ಸ್ಥಳಗಳಲ್ಲಿ ಪಾಟೆ, ಕಕ್ಕೆ, ಲಿಂಗದ ಹೂ, ಪಟ್ಟಿ, ಹಿಂಗಾರ ಇತ್ಯಾದಿ ಹೂವುಗಳನ್ನು ಚೆಲ್ಲಿ ಸ್ಥಳ ಗೊತ್ತು ಮಾಡಿರುತ್ತಾನೆ.
ತಮ್ಮ ಹೊಲ, ಗದ್ದೆ, ಗ್ರಾಮ ದೇವತೆ ಇತ್ಯಾದಿಗಳಲ್ಲಿ ದೀಪ ಬೆಳಗಿ ಬಂದು, ತಾವು ನಡೆದುಕೊಳ್ಳುವ ದೇವರಿಗೆ ಮುಡಿಪುಕಟ್ಟಿ ಅಂಗಳದ ತುಳಸಿ ದೇವರಿಗೆ ಪೂಜಿಸಿ, ಕೆರಕಲು ಹೂಡಿದಲ್ಲೆಲ್ಲ ದೀಪ ಬೆಳಗುವುದನ್ನು ದೀಪೋತ್ಸವ ಎಂದು ಕರೆಯುತ್ತಾರೆ. ದೀಪ ಬೆಳಗುವ ಮುನ್ನ ಎಡೆಗಳನ್ನು ನೈವೇದ್ಯ ಮಾಡುತ್ತಾರೆ. ಮೇಳಿದೇವರು, ತುಳಸಿ ಕೆರಕಲು, ಕಣ, ಬಾವಿ ಕೊಟ್ಟಿಗೆ, ಗೊಬ್ಬರ ಗುಂಡಿ, ಪಣತ ಹಾಗೂ ಕಡಗೋಲು ಇನ್ನು ಮುಂತಾದ ಕಡೆಗಳಲ್ಲಿ ಇಟ್ಟು ಕೆರಕಲುಗಳಿಗೆ ಎಡೆ ತೋರಿಸಿ ಪೂಜಿಸುತ್ತಾರೆ.
ಬಲಿಪಾಡ್ಯಮಿಯ ಕೊನೆಯಲ್ಲಿ ‘ಜಕ್ಕಣಿ’ಗಳಿಗೆ ಎಡೆ ಸಲ್ಲಿಸುತ್ತಾರೆ. ಪಿತೃಗಳನ್ನು ‘ಒಕ್ಕಣಿ’ಗಳೆಂದು ಕರೆಯುತ್ತಾರೆ. ಜೈನ ಎಡೆಯ ಜೊತೆಗೆ ಐದು ಬಗೆಯ ಪಲ್ಯಗಳನ್ನು ಬಡಿಸಿ, ಮಣೆಗಳ ಮೇಲೆ ಸಣ್ಣ ಸಣ್ಣ ಕಲಶಗಳನ್ನು ಇಟ್ಟು, ದೀಪ ಉರಿಸಿ, ಧೂಪ ಹಾಕಿಕೊಳ್ಳುತ್ತಾರೆ. ಎರಡು ಎಡೆಗಳನ್ನು ಎತ್ತಿ ‘ಗುಳ್ಳಿಗೆ’ಗಾಗಿ ಮನೆಯ ಮೇಲೆ ಇಡುತ್ತಾರೆ. ಅಂದು ಮನೆಯ ಬಾಗಿಲುಗಳ ಎರಡು ಬದಿಗಳಲ್ಲಿ ಹಣತೆ ಇಟ್ಟು ಬೆಳಗುತ್ತಾರೆ. ನಂತರ ಎಲ್ಲರೂ ಒಂದೇ ಪಂಕ್ತಿಯಲ್ಲಿ ಕುಳಿತು ಊಟ ಮಾಡುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ತೊಟ್ಟಿಲು ಸೇವೆ

ಉತ್ತರ ಕರ್ನಾಟಕದ ಭಕ್ತರು ಹರಕೆಯ ರೂಪದಲ್ಲಿ ತೊಟ್ಟಿಲನ್ನು ಸಂಬಂಧಿಸಿದ ದೈವಕ್ಕೆ ಅರ್ಪಿಸುವ ಆಚರಣೆ. ಸಂತಾನಹೀನ ವ್ಯಕ್ತಿಗಳು ಮಕ್ಕಳು ಬೇಕೆಂದು ದೈವದಲ್ಲಿ ಹರಕೆ ಕಟ್ಟಿಕೊಳ್ಳುತ್ತಾರೆ. ಹರಕೆ ಕಟ್ಟಿಕೊಂಡವರಿಗೆ ದೇವಿಯ ವರಪ್ರಸಾದದಿಂದ ಮಕ್ಕಳು ಜನಿಸಿದಾಗ ಸಂಬಂಧಿಸಿದ ದೇವಾಲಯಕ್ಕೆ ತೊಟ್ಟಿಲೊಂದನ್ನು ವಿಧಿವಿಧಾನಗಳೊಂದಿಗೆ ಅರ್ಪಿಸುತ್ತಾರೆ. ಚೆಂಡಿನಿಂದ ತಯಾರಿಸಿದ ತೊಟ್ಟಿಲಲ್ಲಿ ಹರಕೆಯಿಂದ ಜನಿಸಿದ ಮಗುವನ್ನು ಮಲಗಿಸಿ, ಬಾವಿಯಲ್ಲಿ ಬಿಡುತ್ತಾರೆ. ನಂತರ ಮಗುವನ್ನು ಮೂರು ಬಾರಿ ಮುಳುಗಿಸಿ ಎತ್ತಿಕೊಳ್ಳುತ್ತಾರೆ. ಮತ್ತೆ ದೇವಾಲಯದಲ್ಲಿ ಪೂಜಿಸಿ, ತಾವು ಹರಕೆಗಾಗಿ ತಂದ ತೊಟ್ಟಿಲನ್ನು ಅರ್ಪಿ ಸುತ್ತಾರೆ. ತೊಟ್ಟಿಲನ್ನು ಬೆಳ್ಳಿ, ಬಂಗಾರದಿಂದ ಮಾಡಿರುತ್ತಾರೆ.
ಹುಟ್ಟಿದ ಮಕ್ಕಳು ಬದುಕಿ ಉಳಿಯದಿದ್ದಾಗಲೂ ತೊಟ್ಟಿಲು ಹರಕೆ ಹೊರುತ್ತಾರೆ. ಅಲ್ಲದೆ ತಾವು ಇಷ್ಟಪಟ್ಟವರೊಂದಿಗೆ ಮದುವೆ ಆಗಬೇಕೆಂದು ದೇವಾಲಯದ ಪಕ್ಕದಲ್ಲಿರುವ ಗಿಡಕ್ಕೆ ಬಟ್ಟೆಯಿಂದ ತೊಟ್ಟಿಲು ಮಾಡಿ ಕಟ್ಟುವ ಪದ್ಧತಿಯೂ ಇದೆ. ತಮ್ಮ ಕೋರಿಕೆ ನೆರವೇರಿದ ಬಳಿಕ ಸಂಬಂಧಿಸಿದ ದೇವಾಲಯಕ್ಕೆ ಬೆಳ್ಳಿಯದೋ, ಬಂಗಾರದೋ ತೊಟ್ಟಿಲನ್ನು ವಿಧಿವತ್ತಾಗಿ ಅರ್ಪಿಸಿ, ಹರಕೆ ಸಲ್ಲಿಸಿ ಬರುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ತೋಪು

ತಿರುಪತಿ ಯಾತ್ರಿಕರ ಮನೆಗಳಲ್ಲಿ ನಡೆಯುವ ಆಚರಣೆ. ಈ ಆಚರಣೆ ರಾತ್ರಿಯ ಊಟದ ನಂತರ ನಡೆಯುತ್ತದೆ. ದಾಸಯ್ಯನ ಮನೆಯು ಸೇರಿದಂತೆ ಯಾತ್ರೆ ಕೈಗೊಳ್ಳುವವರ ನಡುಮನೆಯನ್ನು ಸಾರಿಸಿ, ರಂಗೋಲಿ ಇಟ್ಟು ಕಂಬಳಿ ಹಾಸಿ, ನೀರು ತುಂಬಿದ ತಂಬಿಗೆ ಪ್ರತಿಷ್ಠಾಪಿಸುತ್ತಾರೆ. ಕಂಬಳಿಯ ಮೇಲೆ ಇಪ್ಪತ್ತೊಂದು ಎಲೆ ಹಾಗೂ ಅಡಿಕೆಯನ್ನು ಇಡುತ್ತಾರೆ. ಎಡೆಗಾಗಿ ಸಿದ್ಧಪಡಿಸಿದ ಕಜ್ಜಾಯಗಳನ್ನು ತಟ್ಟೆಯಲ್ಲಿ ತುಂಬಿಸಿ ಕಳಸದ ಪಕ್ಕ ಕಂಬಳಿಯ ಮೇಲೆ ಇಡುತ್ತಾರೆ. ಪಕ್ಕದಲ್ಲೊಂದು ದೊಡ್ಡ ದೀಪದ ಕಂಬನ್ನು ಇಟ್ಟು, ದೀಪ ಉರಿಸುತ್ತಾರೆ. ಕಳಸದ ಎದುರು ಬಾಳೆಹಣ್ಣಿನ ಚಿಪ್ಪು, ತೆಂಗಿನಕಾಯಿ, ಯಾತ್ರೆಗೆ ಬೇಕಾದ ಸಾಮಾನುಗಳ ಗಂಟು, ದೇವರಗಂಟು ಹಾಗೂ ಮುಡುಪಿನ ಚೀಲಗಳನ್ನು ಇಡುತ್ತಾರೆ.
ಪೂಜೆಯ ನಂತರ ಎಲ್ಲಾ ದಾಸಪ್ಪ, ಜೋಗಪ್ಪಗಳು ಹಾಗೂ ಊರಿನ ಪ್ರಮುಖರು ವಾದ್ಯಮೇಳಗಳೊಂದಿಗೆ ಮುಖ್ಯ ದಾಸಪ್ಪನ ಮನೆಗೆ ಬರುತ್ತಾರೆ. ಬಾಂಕಿ, ಸಿಂಗನಾದ ಊದುತ್ತಾ ಜಾಗಟೆ, ಗಂಟೆ ಬಾರಿಸಿ ಗೋವಿಂದನ ಸ್ಮರಣೆ ಮಾಡುತ್ತಾ ಮಹಾಪೂಜೆ ಮಾಡುತ್ತಾರೆ. ಇದನ್ನು ‘ತೋಪು ಕಟ್ಟುವುದು’ ಎಂದು ಕರೆಯುತ್ತಾರೆ. ಪೂಜೆಯ ವೇಳೆ “ವಾರುದ್ದಾಸಯ್ಯ ಏಳಗೇನ ಮಾಡಿಯೋ, ಪೊತ್ತಾಯ್ತದಲ್ಲಿ ಗಿರಿಮ್ಯಾಕೇತಿಮ್ಮಯ್ಯ ತೋಪು ಕಟ್ಟಿ ಅವನು ತಡ ಮಾಡದೆ, ನಡುದಾರಿ, ಸರ್ರಾನೆಗಿರಿಯ ಅತ್ತಬಹುವುದು, ಅಟ್ಟಿ  ಕಸವಗುಡಿಸಿ ತೊಟ್ಟಿ ದೀವುಗೆ ಎತ್ತೆ, ಪಟ್ಟೆ ಜೋತುರವ ಮಾಡೇ ನಮ್ಮನೆಯ, ಪುತ್ರ ನೊಯ್‌ತಾನೆ ತಿರುಪತಿಗೆ” ಎಂಬುದಾಗಿ ಹಾಡುತ್ತಾರೆ. ತಿರುಪತಿಗೆ ಯಾತ್ರೆ ಹೊರಟ ಎಲ್ಲಾ ಯಾತ್ರಿಕರ ಮನೆಯಲ್ಲಿ ತೋಪು ಕಟ್ಟುವ ಶಾಸ್ತ್ರ ನಡೆಯುತ್ತದೆ. ತೋಪುಶಾಸ್ತ್ರ ಮುಗಿದ ಮೇಲೆ ಕಳಸದ ಮುಂದೆ ಇರುವ ಯಾತ್ರೆಗೆ ಬೇಕಾದ ವಸ್ತುಗಳ ಗಂಟುಗಳನ್ನು ಹೊತ್ತು ಹೊಸಲು ದಾಟುತ್ತಾರೆ. ಒಮ್ಮೆ ಹೊಸಲು ದಾಟಿದ ಮೇಲೆ ತಿರುಪತಿಗೆ ಹೋಗಿ ಬರುವಾಗ ಹೊಸಲು ದಾಟಿದ ಮನೆ ಸೇರುತ್ತಾರೆ. ಯಾತ್ರೆಗೆ ಹೋಗದೆ ಹೊಸಲು ದಾಟುವಂತಿಲ್ಲ. ತೋಪು ಕಟ್ಟಿದ ನಂತರ ಯಾತ್ರಿಕರನ್ನು ಊರಿನ ಬೇರೆ ಮನೆಯವರು ಕರೆದು ಸತ್ಕರಿಸುತ್ತಾರೆ. ಎಲ್ಲಾ ಆತಿಥ್ಯಗಳನ್ನು ಸ್ವೀಕರಿಸಿದ ಮೇಲೆ ಯಾತ್ರಿಗಳು ಊರಿನ ಹನುಮಂತ ಗುಡಿಗೆ ತೆರಳಿ ದೇವರಿಗೆ ಪೂಜಿಸಿ ಪೂಜಾರಿಯಿಂದ ಹೂಮಾಲೆಗಳನ್ನು ಹಾಕಿಸಿಕೊಂಡು ತಿರುಪತಿ ಯಾತ್ರೆಗೆ ಹೊರಡುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ದಂಡಿನ ಸೇವೆ
[image: https://kanaja.karnataka.gov.in/wp-content/uploads/2011/12/Janapada-Acharanegalu-92.jpg]
ಹರಕೆಯ ರೂಪದಲ್ಲಿ ದೇವರಿಗೆ ಅರ್ಪಿಸುವ ನಾಯಿಯ ಮೂರ್ತಿ. ಸಕಲೇಶಪುರ ತಾಲೂಕಿನ ಮರಗುತ್ತೂರಿನಲ್ಲಿ ನಡೆಯುವ ವಿಶಿಷ್ಟ ಸೇವೆ. ಅಯ್ಯಪ್ಪ ದೇವರ ಪೂಜೆಗಾಗಿ ಗುಡಿಯನ್ನು ಸ್ವಚ್ಛಗೊಳಿಸಿ, ತಳಿರುತೋರಣಗಳಿಂದ ಸಿಂಗರಿಸುತ್ತಾರೆ. ಗುಡಿಯ ಮುಂದಿನ ಭಾಗದಲ್ಲಿ ಚಪ್ಪರಹಾಕಿ, ಸಗಣಿಯಿಂದ ಸಾರಿಸಿ ಅಣಿಗೊಳಿಸುತ್ತಾರೆ. ಗುಡಿಯ ಸುತ್ತಲಿನ ಊರುಗಳಿಂದ ಜನ ತಂಡೋಪತಂಡವಾಗಿ ವಾದ್ಯಮೇಳಗಳ ಮೆರವಣಿಗೆಯಲ್ಲಿ, ಛತ್ರಿ ಚಾಮರಗಳನ್ನು ಹಿಡಿದು, ಪ್ರತಿಯೊಬ್ಬರು ಕೊರಳಿಗೆ ಹಾರ ಧರಿಸಿ ಗುಡಿಯನ್ನು ಬಂದು ಸೇರುತ್ತಾರೆ.
ಆಗಲೇ ಗುಡಿಯ ಒಳಗೆ ಪೂಜಾರಿ ಮೂರ್ತಿಯನ್ನು ವಸ್ತ್ರ, ಆಭರಣ ಹಾಗೂ ಹೂಗಳಿಂದ ಅಲಂಕರಿಸಿ, ಪೂಜಿಸಿ, ನೈವೇದ್ಯ ಅರ್ಪಿಸುತ್ತಾನೆ. ನಂತರ ಅಲ್ಲಿ ನೆರೆದ ಭಕ್ತರಿಗೆ ತೀರ್ಥ ನೀಡಿ ಮುಂದಿನ ಸೇವೆಗೆ ಸೂಚನೆ ನೀಡುತ್ತಾನೆ. ಪೂಜಾರಿಯನ್ನು ದೇವರ ಮನುಷ್ಯನೆಂದು ಕರೆಯುತ್ತಾರೆ. ದೇವರ ಮನುಷ್ಯನ ಸೂಚನೆ ಆದ ತಕ್ಷಣ ಎಲ್ಲರೂ ಅಲ್ಲಿಂದ 20 ಕಿ.ಮೀ. ದೂರದ ‘ಕಾಗಿನೇರಿ’ ಬೆಟ್ಟದ ಕಡೆ ಓಡುತ್ತಾರೆ. ನಂತರ ಅಯ್ಯಪ್ಪ ದೇವರಿಗೆ ವಿಶಿಷ್ಟ ಹರಕೆ ಸಲ್ಲಿಸುತ್ತಾರೆ. ತಾವು ಆಗಲೇ ಸಿದ್ಧಪಡಿಸಿ ಕೊಂಡು ಬಂದ ಮಣ್ಣಿನ ನಾಯಿಯ ಮೂರ್ತಿಯನ್ನು ‘ನಾಯಿ ಬನ’ದಲ್ಲಿ ಇರಿಸಿ ಅಯ್ಯಪ್ಪನನ್ನು ಪೂಜಿಸಿ ನಮಸ್ಕರಿಸುತ್ತಾರೆ.
ಅಯ್ಯಪ್ಪ ಸ್ವಾಮಿ ಹಾಗೂ ನಾಯಿ ಬನದ ಸಂಬಂಧಕ್ಕೆ ಕಥೆಯೊಂದನ್ನು ಹೀಗೆ ಹೇಳುತ್ತಾರೆ. ಹಿಂದೆ ಅಯ್ಯಪ್ಪ ಸ್ವಾಮಿಯ ಕಾಗಿನೇರಿ ಬೆಟ್ಟದ ಮೇಲಿನ ಕೆರೆಯ ಸಮೀಪ ಬೇಟೆಗೆಂದು ಬರುತ್ತಿದ್ದನಂತೆ. ಬೇಟೆಯ ಸಂದರ್ಭದಲ್ಲಿ ಅವನೊಂದಿಗೆ ಬೇಟೆ ನಾಯಿಗಳ ‘ದಂಡೇ’ ಇರುತ್ತಿದ್ದವಂತೆ. ಅಲ್ಲಿಯ ಕೆರೆಯೊಂದಕ್ಕೆ ಅಯ್ಯಪ್ಪ ಸ್ವಾಮಿಯು ಒಂದು ಜಾತಿಯ ಮರದ ಚಕ್ಕೆಯ ಮದ್ದನ್ನು ಕದಡುತ್ತಿದ್ದನಂತೆ. ಮದ್ದಿನಿಂದ ತೇಲುತ್ತಿದ್ದಾಗ ಮೀನುಗಳನ್ನು ಹಿಡಿದು ತನ್ನ ನಾಯಿಗಳಿಗೆ ಹಾಕಿದನಂತೆ, ಈ ಹಿನ್ನೆಲೆಯಲ್ಲಿ ಅಲ್ಲಿ ನಾಯಿ ಬನವಿದೆ.
ದೇವರ ಮನುಷ್ಯನ ‘ಹೊ’ ಕಾರ ಕೇಳಿದ ತಕ್ಷಣ ಓಡುತ್ತ ಹೊರಟ ಭಕ್ತರು ಕತ್ತಲಾಗುವುದರೊಳಗೆ ಕಾಗಿನೇರಿ ಬೆಟ್ಟದ ಕೆರೆಯನ್ನು ತಲುಪಿ, ಮಲೆಕುಡಿಯನಿಂದ ಮದ್ದಿನ ಚಕ್ಕೆಯನ್ನು ಪಡೆದು, ಪಾಲಳ್ಳಿ ಹೊಳೆಯಲ್ಲಿ ಕದಡುತ್ತಾರೆ. ಮದ್ದಿನಿಂದ ಸತ್ತು ತೇಲುತ್ತಿರುವ ಮೀನುಗಳನ್ನು ಸಂಗ್ರಹಿಸಿ, ಮನೆಗೆ ತಂದು ಒಣಗಿಸಿ, ಸಂಗ್ರಹಿಸಿಡುತ್ತಾರೆ. ನಂತರ ಆರಿದ್ರ ಮಳೆಯ ವೇಳೆಯಲ್ಲಿ ಮೀನುಗಳಿಂದ ಸಾರು ಮಾಡಿ ಅಯ್ಯಪ್ಪ ಸ್ವಾಮಿಯ ಬಳಿಯಿರುವ ನಾಯಿ ಬನದ ನಾಯಿ ಮೂರ್ತಿಗಳ ಮುಂದಿರುವ ಮಣ್ಣಿನ ಬಟ್ಟಲಿಗೆ ಹಾಕಿ ಹರಕೆ ಒಪ್ಪಿಸುತ್ತಾರೆ. ಭಕ್ತರು ನಾಯಿ ಬನಕ್ಕೆ ಅರ್ಪಿಸಿದ ಮಣ್ಣಿನ ನಾಯಿ ಮೂರ್ತಿಗಳು ಸಾವಿರಾರು ಸಂಖ್ಯೆಯಲ್ಲಿ ಕಾಣಸಿಗುತ್ತವೆ.
ಕರ್ನಾಟಕದ ಜನಪದ ಆಚರಣೆಗಳು : ದಂಡು
[image: https://kanaja.karnataka.gov.in/wp-content/uploads/2011/12/Janapada-Acharanegalu-93.jpg]
ತಿರುಪತಿಗೆ ಭಕ್ತರು ಗುಂಪುಗೂಡಿ ಹೋಗುವುದು. ಹಿಂದೆ ವಾಹನ ಸೌಕರ್ಯಗಳಿಲ್ಲದ ಕಾಲದಲ್ಲಿ ತಿರುಪತಿಯಂತಹ ದೈವ ಸನ್ನಿಧಾನಕ್ಕೆ ಭಕ್ತರು ಕಾಲ್ನಡಿಗೆಯಲ್ಲೇ ಹೋಗಬೇಕಾಗಿತ್ತು. ಊರಿನ ಹತ್ತಾರು ಜನ ಭಕ್ತರು ಸೇರಿ ಹೋಗುತ್ತಿದ್ದರು. ಭಕ್ತರ ಗುಂಪನ್ನು ದಂಡು ಎಂದು ಕರೆಯುತ್ತಿದ್ದರು. ದಂಡು ಎಂಬ ಪದಕ್ಕೆ ಜನರ ದೊಡ್ಡ ಗುಂಪು, ಅಲ್ಲದೇ ಇನ್ನೊಂದು ರೀತಿಯಲ್ಲಿ ಸೈನ್ಯದ ಒಂದು ತುಕಡಿ ಎನ್ನುವ ಅರ್ಥವಿದೆ.
ಭಕ್ತರೆಲ್ಲ ಸೇರಿ ಯಾತ್ರೆ ಹೊರಟಾಗ ಊರಿನ ಜನರೆಲ್ಲಾ ಸೇರಿ ನಡೆಸುವ ಆಚರಣೆಗೆ ದಂಡು ಹೊರಡಿಸುವುದೆಂದು ಕರೆಯುತ್ತಾರೆ. ಕೆಲವರು ಯಾತ್ರೆ ಹೊರಟವರಿಗೆ ಕಜ್ಜಾಯ ಕೊಡುತ್ತೇವೆಂದು ಹರಕೆ ಹೊತ್ತುಕೊಂಡಿರುತ್ತಾರೆ. ಅಂಥವರು ಯಾತ್ರೆ ಹೊರಟ ದಿನ ಊರಿನ ದೇವಾಲಯದಲ್ಲಿ ಸೇರಿ, ದೇವತೆಗೆ ತಾವು ತಂದ ಆಹಾರ ಪದಾರ್ಥಗಳನ್ನು ಎಡೆಮಾಡಿ, ಪೂಜಿಸುತ್ತಾರೆ. ನಂತರ ತಿರುಪತಿಗೆ ಹೋಗುವ ಎಲ್ಲಾ ಭಕ್ತರಿಗೂ ಎಡೆಯನ್ನು ಹಂಚಿ, ಎಲೆ ಅಡಿಕೆಯೊಂದಿಗೆ ಹಣವನ್ನು ಕೊಡುತ್ತಾರೆ. ದಂಡನ್ನು ಕಳುಹಿಸುವಾಗ ತಮಟೆ ಹಾಗೂ ನಗಾರಿಗಳನ್ನು ಬಾರಿಸುತ್ತಾರೆ. ಈ ಬಗೆಯ ಆಚರಣೆಗಳನ್ನು ಬಯಲುಸೀಮೆಯ ಕಡೆ ಕಾಣಬಹುದು.
ಮಲೆನಾಡಿನ ಭಾಗಗಳಲ್ಲಿ ಸನ್ನಿಧಾನಕ್ಕೆ ಹೋಗುವ ಸಂಕಲ್ಪ ಮಾಡಿಕೊಂಡ ಭಕ್ತರು ಒಂದು ಒಳ್ಳೆಯ ದಿನದಲ್ಲಿ ಸ್ನಾನ ಮಾಡಿ, ಮಡಿಯುಟ್ಟು, ತುಳಸಿಗೆ ತುಪ್ಪದ ದೀಪ ಬೆಳಗಿ, ತಮ್ಮ ಮನೆ-ಮಾರು ದನಕರು ತೋಟ ಇತ್ಯಾದಿಗಳ ಜವಾಬ್ದಾರಿಯನ್ನು ಆಕೆಗೆ ಒಪ್ಪಿಸಿ, ಹೊರಡುತ್ತಾರೆ. ಅಂದು ಹಬ್ಬದ ಅಡುಗೆ ಮಾಡಿ ಮನೆಯ ಜಕಣಿಗಳಿಗೆ ಎಡೆಮಾಡಿ ಭಕ್ತಿಯಿಂದ ಕೈ ಮುಗಿದು, ಎಲ್ಲರೊಂದಿಗೆ ಊಟ ಮಾಡುತ್ತಾರೆ. ಮನೆಯಿಂದ ಹೊರಡುವಾಗ ತಾವು ಪ್ರತಿ ವರ್ಷ ಕಾಣಿಕೆಯಾಗಿ ಕಟ್ಟುತ್ತಿದ್ದ ಹಣದ ಗಂಟನ್ನು ಹಾಗೂ ನೆರೆಹೊರೆಯವರು ನೀಡಿದ ಕಾಣಿಕೆ ಗಂಟನ್ನು ಕೊಂಡೊಯ್ಯುತ್ತಾರೆ. ಮನೆಯ ನಿಜಮನೆಯಲ್ಲಿ ದೀಪವೊಂದನ್ನು ಹಚ್ಚಿ, ಅಂಗಳದಲ್ಲಿ ತುಳಸಿ ಗಿಡವನ್ನು ನೆಟ್ಟು ಯಾತ್ರೆ ಕೈಗೊಳ್ಳುತ್ತಾರೆ. ದೀಪ ಆರಿ, ತುಳಸಿ ಗಿಡ ಬಾಡಿದರೆ ಯಾತ್ರೆಯಲ್ಲಿದ್ದವರಿಗೆ ಕೇಡಾಗಿದೆಯೆಂದು ಭಾವಿಸುತ್ತಾರೆ. ಎಷ್ಟೋ ಸಾರಿ ಯಾತ್ರೆ ಹೋದವರು ಮನೆಗೆ ಬರುವುದಿಲ್ಲ. ಮುಪ್ಪಿನ ಕಾರಣದಿಂದಲೋ, ನಡಿಗೆಯ ಆಯಾಸದಿಂದಲೋ, ರೋಗ ಇತ್ಯಾದಿಗಳಿಂದಲೋ ಮರಣಿಸುತ್ತಾರೆ. ಅಂಥ ಸಂದರ್ಭದಲ್ಲಿ ಉಳಿದರೂ ಅವರ ಶವಸಂಸ್ಕಾರ ಇತ್ಯಾದಿಗಳನ್ನು ಅಲ್ಲಿಯೇ ಮಾಡಿ ಮುಗಿಸಿ, ಊರಿಗೆ ಬಂದಾಗ ಸತ್ತ ವ್ಯಕ್ತಿಯ ಮನೆಗೆ ವಿಷಯ ತಿಳಿಸುತ್ತಾರೆ. ವಿಷಯ ತಿಳಿದ ಮನೆಯವರು ಮುಂದಿನ ವಿಧಿ ವಿಧಾನಗಳನ್ನು ಮಾಡಿ ಮುಗಿಸುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ದನಗಳ ಗುಡಿ ಸುತ್ತುವ ಸೇವೆ

ಗದಗ ಜಿಲ್ಲೆಯ ನರಗುಂದ ತಾಲೂಕಿನ ಕಲ್ಲಾಪುರದ ಬಸವನ ಗುಡಿಗೆ ದನಗಳನ್ನು ಸುತ್ತಿಸುವ ವಿಶಿಷ್ಟ ಬಗೆಯ ಆಚರಣೆ ನಡೆಯುತ್ತದೆ. ಗುಡಿ ಶತಮಾನಗಳಷ್ಟು ಹಳೆಯದಾಗಿದ್ದು, ಅಲ್ಲಿಯ ಬಸವಣ್ಣನ ಮೂರ್ತಿ ಉದ್ಭವಮೂರ್ತಿ ಎಂದು ಹೇಳುತ್ತಾರೆ. ಪ್ರತಿವರ್ಷ ಶ್ರಾವಣ ಮಾಸದಲ್ಲಿ ಜಾತ್ರೆ ನಡೆಯುತ್ತದೆ. ಜಾತ್ರೆಯ ವಿಶೇಷವೆಂದರೆ ಜನರೊಂದಿಗೆ ದನಗಳ ಜಾತ್ರೆಯು ನಡೆಯುವುದು. ಅಂದು ಭಕ್ತರು ತಮ್ಮ ದನಕರುಗಳನ್ನು ಗುಡಿಗೆ ಸುತ್ತಿಸಿ ಪರಿಹಾರ ಕಂಡುಕೊಳ್ಳುತ್ತಾರೆ. ಅವುಗಳಿಗೆ ಅಂಗಾರ ಹಚ್ಚಿ ತೀರ್ಥ ಕುಡಿಸುತ್ತಾರೆ. ಇದರಿಂದ ತಮ್ಮ ದನಕರುಗಳು ಚೆನ್ನಾಗಿರುತ್ತವೆ ಎಂದು ನಂಬಿಕೆ ಇದೆ.
ಪ್ರತಿ ಸೋಮವಾರ ಕೃಷಿ ಕೆಲಸಗಳಿಗೆ ರಜೆ ಮಾಡುತ್ತಾರೆ. ಅಂದು ಎತ್ತುಗಳನ್ನು ಸ್ನಾನ ಮಾಡಿಸಿ, ಗುಡಿಗೆ ಕರೆತರುತ್ತಾರೆ. ಗುಡಿಗೆ ಪ್ರದಕ್ಷಿಣೆ ಹಾಕಿಸಿ ತೀರ್ಥ ಹಾಕಿಸುತ್ತಾರೆ. ಅನಾರೋಗ್ಯ ಪೀಡಿತ ದನಕರುಗಳಿಗೆ ಔಷಧಿ ಹಾಕಿಸುತ್ತಾರೆ. ಅಲ್ಲದೆ ಹಾವು ಕಡಿತಕ್ಕೂ ಚಿಕಿತ್ಸೆ ನೀಡುತ್ತಾರೆ. ಎತ್ತುಗಳಿಗೆ ಹಲ್ಲೆ ಕಟ್ಟುವವರು, ಕೋಡು ಕೆತ್ತುವವರನ್ನು ಇಲ್ಲಿ ಕಾಣಬಹುದು. ಪ್ರತಿ ಅಮಾವಾಸ್ಯೆಯ ದಿನದಂದು ಬಸವಣ್ಣನಿಗೆ ವಿಶೇಷ ಪೂಜೆ ಇರುತ್ತದೆ. ಅಲ್ಲಿ ಸೇರುವ ದನಕರುಗಳು ಅನಾರೋಗ್ಯದಿಂದ ಬಳಲಿರುವವೇ ಹೆಚ್ಚು. ಎಲ್ಲ ತರದ ರೋಗಗಳಿಗೂ ಅಲ್ಲಿ ಚಿಕಿತ್ಸೆ ನೀಡುತ್ತಾರೆ. ಅಲ್ಲಿ ಸೇರುವ ರೈತ ಭಕ್ತರಿಗೆ ಊಟದ ವ್ಯವಸ್ಥೆ ಇರುತ್ತದೆ. ದನಕರುಗಳಿಗೆ ಮೇವು ಹಾಗೂ ನೀರಿನ ವ್ಯವಸ್ಥೆ ಮಾಡಿರುತ್ತಾರೆ. ಅವೆಲ್ಲ ಸಹಜ ಕೃಷಿಯ ಪ್ರೋಕುರುಹುಗಳು. ವೈಜ್ಞಾನಿಕ ಕೃಷಿ ಹೆಸರಿನಲ್ಲಿ ಸರಕಾರ ರೈತರನ್ನು ದಾರಿ ತಪ್ಪಿಸಿದ ಈ ಹೊತ್ತಿನಲ್ಲಿ ಗಾಣ, ಮೇಟಿ, ಕಣ ಇತ್ಯಾದಿಗಳನ್ನು ನೆನಪಿಗೆ ತರುವ ಆಚರಣೆಗಳು ಜೀವಮುಖಿಯಾಗಿ ಕಾಣುತ್ತದೆ.
ಕರ್ನಾಟಕದ ಜನಪದ ಆಚರಣೆಗಳು : ದಯ್ಯದ ಅನ್ನ

ಮಲೆನಾಡು ಹಾಗೂ ಚಿಕ್ಕಮಗಳೂರು ಇತ್ಯಾದಿ ಭಾಗಗಳಲ್ಲಿ ದೆವ್ವಕ್ಕೆ ವರ್ಷಕ್ಕೆ ಒಂದು ಬಾರಿ ಅನ್ನ ಹಾಕುವ ಆಚರಣೆ. ಈ ಆಚರಣೆ ಜೂನ್ ತಿಂಗಳ ಯಾವುದಾದರೂ ತಮಗೆ ಅನುಕೂಲ ದಿನಗಳಲ್ಲಿ ಮಾಡುತ್ತಾರೆ. ತೋಟದ ನಿಗದಿತ ಜಾಗದಲ್ಲಿ ಅನ್ನ ಹಾಕುವ ಆಚರಣೆ ನಡೆಯುತ್ತದೆ. ಹಗಲಿನಲ್ಲಿ ನಡೆಯುವ ಈ ಆಚರಣೆಯಲ್ಲಿ ಹೆಂಗಸರು ಭಾಗವಹಿಸುವಂತಿಲ್ಲ. ವರ್ಷಕ್ಕೆ ಒಂದು ಬಾರಿ ಅನ್ನ ನೀಡದಿದ್ದರೆ ದಯ್ಯಗಳು, ಜನ ಜಾನುವಾರು ಹಾಗೂ ಆಸ್ತಿಪಾಸ್ತಿಗಳಿಗೆ ತೊಂದರೆ ಕೊಡುತ್ತವೆಂದು ನಂಬಿಕೆ ಇದೆ.
ಅನ್ನ ಹಾಕುವ ದಿನ ಗಂಡಸರು ಮತ್ತು ಮಕ್ಕಳು ಮನೆಯಿಂದ ಅಂದಿನ ಅಡುಗೆಗೆ ಬೇಕಾದ ವಸ್ತುಗಳನ್ನು ಪಾತ್ರೆ ಪಗಡಿಗಳನ್ನು ತೆಗೆದುಕೊಂಡು ಹೋಗುತ್ತಾರೆ. ಅಲ್ಲಿ ಒಲೆಗಳನ್ನು ಹೂಡಿ, ಅಡುಗೆಗೆ ಸಿದ್ಧತೆ ನಡೆಸುತ್ತಾರೆ. ತೋಟದ ಮಧ್ಯೆ ಮರದ ಕೆಳಗೆ ಕಲ್ಲು ಗುಂಡನ್ನು ಇಟ್ಟು, ತೊಳೆದು, ತಿಲಕವಿಟ್ಟು ಹೂ, ಹಾರಗಳಿಂದ ಸಿಂಗರಿಸಿ, ಪೂಜಿಸಿ, ಹಂದಿ, ಕೋಳಿಯನ್ನು ಅಥವಾ ಕುರಿಯನ್ನೋ ಬಲಿ ಕೊಡುತ್ತಾರೆ. ಬಲಿ ಪ್ರಾಣಿಯ ಮಾಂಸದಿಂದ ಪದಾರ್ಥ ಹಾಗೂ ಸಾರು ತಯಾರಿಸಿ ಅನ್ನದೊಂದಿಗೆ ಎಡೆಮಾಡಿ, ಪೂಜಿಸುತ್ತಾರೆ. ನಂತರ ಎಲ್ಲರೂ ಕುಳಿತು ಊಟ ಮಾಡುತ್ತಾರೆ. ಉಳಿದ ಅಡುಗೆ ಪದಾರ್ಥಗಳನ್ನು ಮನೆಗೆ ತರುವಂತಿಲ್ಲ. ಈ ಆಚರಣೆಯಲ್ಲಿ ಆದಿಮಾನವನ ಪ್ರಕೃತಿ ಆರಾಧನೆಯ ಕುರುಹುಗಳು ಕನ್ನಡಿಸಿವೆ.
ಕರ್ನಾಟಕದ ಜನಪದ ಆಚರಣೆಗಳು : ದಾಸದೀಕ್ಷೆ

ದಾಸಪ್ಪನಾದವನು ತನ್ನ ಮಗನಿಗೂ ಅಥವಾ ಆಸಕ್ತ ಊರಿನ ಬಾಲಕನಿಗೂ ದಾಸ ದೀಕ್ಷೆ ನೀಡುವುದು. ದೀಕ್ಷೆ ಪಡೆಯುವ ಹುಡುಗನ  ಬಂಧುಗಳು ಹಾಗೂ ಕುಟುಂಬದವರು ಇದರಲ್ಲಿ ಭಾಗವಹಿಸುತ್ತಾರೆ. ದೀಕ್ಷೆ ಪಡೆಯುವವರ ಮನೆಯ ಮುಂದೆ ಚಪ್ಪರ ಹಾಕಿ, ತಳಿರುತೋರಣಗಳಿಂದ ಶೃಂಗರಿಸುತ್ತಾರೆ. ದೀಕ್ಷೆ ಪಡೆಯುವ ಹುಡುಗನಿಗೆ ಅರಿಶಿಣ, ಸೀಗೇಕಾಯಿ ನುಂಗಿಸಿ ಸ್ನಾನ ಮಾಡಿಸುತ್ತಾರೆ. ಹುಡುಗನನ್ನು ವಾದ್ಯಮೇಳಗಳೊಂದಿಗೆ ಸೋಬಾನೆಯವರು, ಕಳಶ ಹೊತ್ತ ಗರತಿ ಅಲ್ಲದೇ ಊರಿನ ಮುಖ್ಯಸ್ಥರು, ಮುತ್ತೈದೆಯರು ದೀಕ್ಷೆಗೆ ಸಿದ್ಧ ಮಾಡಿದ ಹೊಳೆಯ ದಡಕ್ಕೆ ಬರುತ್ತಾರೆ. ಅಲ್ಲಿ ಕಂಬಳಿಯೊಂದನ್ನು ಹಾಸಿ, ಹತ್ತಾರು ಜೋಡಿ ವೀಳ್ಯೆದೆಲೆ ಅಡಿಕೆ ಜೊತೆಗೆ ಕಳಶ, ಬಾಳೆಹಣ್ಣು ತೆಂಗಿನಕಾಯಿ ಅಲ್ಲದೇ ದಾಸಯ್ಯನ ಪೂಜಾ ಸಾಮಾನುಗಳಾದ ದೇವರ ಅಡುಗೆ, ಬಿಲ್ಲುಬಾಣ ಇತ್ಯಾದಿಗಳನ್ನು ಇಟ್ಟು ಜಾಗಟೆ ಬಾರಿಸಿ, ಗೋವಿಂದಾ, ಗೋವಿಂದಾ ಎಂದು ಹೇಳುತ್ತಾ ಎಲ್ಲರೂ ಒಂದೇ ಸಾರಿ ಬಾಂಕಿಯನ್ನು ಊದುತ್ತಾರೆ. ಆಗ ಮುಖ್ಯ ದಾಸಯ್ಯನು ತಿರುಮಂತ್ರ ಸ್ತುತಿಸುತ್ತಿರುತ್ತಾನೆ. ಅಲ್ಲಿ ನೆರೆದ ದಾಸಯ್ಯಗಳು ನಾನಾ ರೀತಿಯಲ್ಲಿ ಗೋವಿಂದ ಹಾಡುತ್ತಾರೆ. ಸೋಬಾನದವರು ಹಾಡು ಹೇಳುತ್ತಿರುತ್ತಾರೆ. ಹೀಗೆ ಪೂಜೆ ಮುಗಿದ ಮೇಲೆ ದೀಕ್ಷೆ ಪಡೆದ ಹುಡುಗನನ್ನು ಊರಿನ ಬೀದಿ ಬೀದಿಗಳಲ್ಲಿ ಮೆರವಣಿಗೆ ಮಾಡುತ್ತಾರೆ. ಬೀದಿ ಗೊಂದರಂತೆ ಕಾಯಿಬೆಲ್ಲದ ಮಣೇವು ಹಾಕಿಕೊಂಡು ಹುಡುಗನ ಮನೆಯ ಮುಂದೆ ಬರುತ್ತಾರೆ.
ಚಪ್ಪರದಡಿಯಲ್ಲಿ ಶೃಂಗಾರ ಮಾಡಿದ ಕುರಿಯೊಂದನ್ನು ಕಂಬಕ್ಕೆ ಕಟ್ಟಿ ಹಾಕಿರುತ್ತಾರೆ. ಮೆರವಣಿಗೆಯಿಂದ ಬಂದ ಮುಖ್ಯದಾಸಯ್ಯನು ಕುರಿಯನ್ನು ಅರಿಶಿಣ ಕುಂಕುಮ, ಹೂಹಾರ ಗಳೊಂದಿಗೆ ಪೂಜಿಸಿ ಅದರ ಮುಂಗಾಲುಗಳನ್ನು ಮೇಲಕ್ಕೆತ್ತಿಕೊಂಡು ಹಿಂದಿನ ಕಾಲುಗಳನ್ನು ಬಿಗಿ ಯಾಗಿ ಹಿಡಿದುಕೊಂಡು ಅದರ ಕುತ್ತಿಗೆಯನ್ನು ಹಲ್ಲಿನಿಂದ ಕಚ್ಚಿ ರಕ್ತ ಕುಡಿಯುತ್ತಾನೆ. ಕುರಿ ಸತ್ತ ನಂತರ ಕೆಳಗೆ ಬಿಡುತ್ತಾನೆ. ಇದನ್ನು ಗಾವು ಸಿಗಿಯುವುದು ಎನ್ನುತ್ತಾರೆ. ಕೊನೆಯಲ್ಲಿ ಕುರಿಯ ಮಾಂಸ ದಾಸಯ್ಯನಿಗೆ ಸೇರುತ್ತದೆ.
ದೀಕ್ಷೆ ಪಡೆಯುವ ಹುಡುಗನನ್ನು ಮನೆಯ ಒಳಗೆ, ಆಗಲೇ ಸಿದ್ಧಕೊಂಡ ಹಸೆಮಣೆಯ ಮೇಲೆ ಕೂರಿಸಿ, ಕಾಯಿಸಿದ ಶಂಖ ಹಾಗೂ ಚಕ್ರ ಮುದ್ರೆಗಳನ್ನು ಒಂದೊಂದು ತೋಳಿಗೂ ಒಂದರಂತೆ ಹಾಕುತ್ತಾರೆ. ನಂತರ ಜೋಳಿಗೆ ಹಿಡಿದು ಹತ್ತಾರು ಮನೆಗೆ ಭಿಕ್ಷೆ ಬೇಡಿ, ಧಾನ್ಯ ಇತ್ಯಾದಿಗಳಿಂದ ಅಡುಗೆ ಮಾಡಿಸಿ, ಬಾಡೂಟ ಮಾಡಿಸುತ್ತಾರೆ. ಅಂದು ಸೇರಿದ ಎಲ್ಲರಿಗೂ ಬಾಡೂಟದ ವ್ಯವಸ್ಥೆ ಇರುತ್ತದೆ.
ದೀಕ್ಷೆ ಪಡೆದವರು ಹತ್ತಾರು ನೀತಿ ನಿಯಮಗಳನ್ನು ಪಾಲಿಸಬೇಕಾಗುತ್ತದೆ. ಎಂಜಲು ತಿನ್ನಬಾರದು. ಕಂಚಿನ ತಟ್ಟೆಯಲ್ಲಿ ಊಟ ಮಾಡಬಾರದು; ಭಿಕ್ಷೆ ವೃತ್ತಿಯೆಂದು ತಿಳಿಯಬೇಕು; ಏನು ಕೊಟ್ಟರೂ ವೆಂಕಟರಮಣನಿಗೆ ಅರ್ಪಿತ ಎಂದು ಸ್ವೀಕರಿಸಬೇಕು. ಆಸೆಯನ್ನು ಬಿಡಬೇಕು. ಯಾರು ಕರೆದರೂ ಆಚರಣೆ ನಡೆಸಿಕೊಡಬೇಕು. ಎಲ್ಲಾ ಕೆಲಸವನ್ನು ದೇವರ ಕಾರ್ಯವೆಂದು ಭಾವಿಸಬೇಕು.
ಕರ್ನಾಟಕದ ಜನಪದ ಆಚರಣೆಗಳು : ದೀಪದ ಶಾಸ್ತ್ರ

ಮದುವೆಯ ಸಂದರ್ಭದಲ್ಲಿ ನಡೆಯುವ ಒಂದು ಶಾಸ್ತ್ರ. ಗಂಡಿನ ಮನೆಯವರ ಆಹ್ವಾನದಲ್ಲಿ ಒಂದು ಶುಭ ದಿನ ನೋಡಿ ಹೆಣ್ಣಿನ ಮನೆಯವರು ಗಂಡಿನ ಮನೆಗೆ ಹೋಗುತ್ತಾರೆ. ಮೂರು, ಐದು ಅಥವಾ ಒಂಬತ್ತು ಜನರೊಡಗೂಡಿ ಹೋಗುವ ರೂಢಿಯಿದೆ. ಹೆಣ್ಣು  ಗಂಡಿನ ತಾರಾಬಲ ಸರಿ ಹೊಂದಿ, ಮಾತುಕತೆಗೂ ಮುನ್ನ ‘ದೀಪಶಾಸ್ತ್ರ’ ನೋಡುತ್ತಾರೆ. ನಡುಮನೆಯಲ್ಲಿ ಸಗಣಿ ಉಂಡೆಯ ಮೇಲೆ ಹಣತೆ ಹಚ್ಚಿ ಇಡುತ್ತಾರೆ. ಅದಕ್ಕೆ ಅರಿಶಿಣ-ಕುಂಕುಮ ಹಚ್ಚಿ, ಹೂ ಮುಡಿಸಿ ಪೂಜಿಸುತ್ತಾರೆ. ದೀಪದ ಎದುರಿಗೆ ಗಂಡು ಹೆಣ್ಣಿನವರು ಕುಳಿತು ಉರಿಯುತ್ತಿರುವ ದೀಪವನ್ನೇ ಗಮನಿಸುತ್ತಾರೆ. ದೀಪದ ಕುಡಿ ನೇರವಾಗಿ ಉರಿಯುತ್ತಿದ್ದರೆ, ಗಂಡು ಹೆಣ್ಣಿನ ಸಂಸಾರ ಮುಂದೆ ಚೆನ್ನಾಗಿ ನಡೆಯುತ್ತದೆಂದೂ, ದೀಪದ ಕುಡಿ ಅಲುಗಾಡುತ್ತಿದ್ದರೆ ಮುಂದೆ ನಡೆಯುವ ಸಂಸಾರ ಚೆನ್ನಾಗಿರುವುದಿಲ್ಲವೆಂದು ತೀರ್ಮಾನಿಸಿ, ಸಂಬಂಧ ಬೆಳೆಸುವುದಿಲ್ಲ. ಇದೇ ಬಗೆಯಲ್ಲಿ ದೇವರಲ್ಲಿ ಪ್ರಸಾದ ಕೇಳುವುದು, ಜಾತಕ ನೋಡುವುದು ಇತ್ಯಾದಿ ಶಕುನಗಳಿಂದ ಮುಂದಿನ ಆಗು ಹೋಗುಗಳನ್ನು ನೋಡಿ ತೀರ್ಮಾನಕ್ಕೆ ಬರುತ್ತಾರೆ.

ಕರ್ನಾಟಕ ಹಾಗೂ ಆಂಧ್ರದ ಗಡಿಭಾಗ ಸಿರುಗುಪ್ಪ ಸಮೀಪದ ಹೊಳಗುಂದಾ ಊರಿನ ದೈವ ಮಾಳಮಲ್ಲೇಶ್ವರ ಸ್ವಾಮಿ. ಪ್ರತಿ ವರ್ಷ ವಿಜಯದಶಮಿ ದಿನದಂದು ಕಾರಣಿಕೋತ್ಸವ ಜರುಗುತ್ತದೆ. ವರ್ಷಕ್ಕೆ ಒಂದು ಬಾರಿ ಲಕ್ಷಾಂತರ ಭಕ್ತರ ಸಮ್ಮುಖದಲ್ಲಿ ಆ ವರ್ಷದ ಭವಿಷ್ಯವನ್ನು ಒಂದು ಮಾತಿನಲ್ಲಿ ಹೇಳುವ ಸಂಪ್ರದಾಯವಿದೆ.
ಸೂರ್ಯೋದಯದಲ್ಲಿ ದೇವರ ಪ್ರಧಾನ ಅರ್ಚಕ ಆ ವರ್ಷದ ಭವಿಷ್ಯ ನುಡಿಯುತ್ತಾನೆ. ದಿನಾಂಕ 10.10.2008ರಲ್ಲಿ ನಡೆದ ಕಾರಣಿಕೋತ್ಸವದಲ್ಲಿ “3500ರೂ ಹತ್ತಿ ಹರಳೆ, 950 ಜೋಳ… ಮುತ್ತಿನಂತಹ ಮಳೆ… ರತ್ನದಂತ ಬೆಳೆ… ಮೂರು ಆರಾದೀತು… ಆರು ಮೂರಾದೀತು… ಲಕ್ಷ್ಮಿ ಸರಸ್ವತಿ ಒಂದಾಗಿ ಗಗನಕ್ಕೆ ಚಂದ್ರ ಹಾರ ಕಟ್ಟಿರುತ್ತಾರೆ… ಬಹುಪರಾಕ್” ಎಂಬುದಾಗಿ ಅರ್ಚಕರು ಭವಿಷ್ಯ ನುಡಿದಿದ್ದರು.
ಕಾರಣಿಕೋತ್ಸವದಲ್ಲಿ ಸಿರಗುಪ್ಪದ ನಣಿಕೆ, ಸುಳುಗಾಯಿ, ವಿರುಪಾಪುರ, ಕುಳವಳ್ಳಿ, ಬೆಳೇಕಲ್ಲು, … ಎಳ್ಳಾರ್ಥಿ, ಹೊಳೆಗುಂದಿ, ಸಮ್ಮತಗೇರಿ, ಆಲೂರು, ಗೋಳ್ಯೆಂ. ಮಾರಲಮಡಿಕೆ, ಹಾಲರವಿ, ಆಂಧ್ರದ ಕರ್ನೂಲು, ಅನಂತಪುರ ಮತ್ತು ಕರ್ನಾಟಕದ ಬಳ್ಳಾರಿ, ಕೊಪ್ಪಳ, ರಾಯಚೂರು ಜಿಲ್ಲೆಗಳಿಂದ ಲಕ್ಷಾಂತರ ಭಕ್ತರು ಉತ್ಸವವನ್ನು ವೀಕ್ಷಿಸಲು ಹಾಗೂ ಕಾರಣಿಕವನ್ನು ಕೇಳಲು ಸೇರುತ್ತಾರೆ.
ಬಡಿಗೆ ಹಿಡಿದು ಹೊಡೆದಾಡುವುದು ಇಲ್ಲಿನ ವಿಶೇಷ ಆಚರಣೆಗಳಲ್ಲೊಂದು. ರಾತ್ರಿಯಲ್ಲಿ ಭಕ್ತರು ಬಡಿಗೆಯನ್ನು ಹಿಡಿದು ಒಬ್ಬರಿಗೊಬ್ಬರು ಹೊಡೆದಾಡುತ್ತಾರೆ. ರಾತ್ರಿಯಲ್ಲಿ ಬಡಿದಾಡುತ್ತಲೇ ಮಾಳಮಲ್ಲೇಶ್ವರ ಸ್ವಾಮಿಯ ಉತ್ಸವಮೂರ್ತಿಯನ್ನು ಮೆರವಣಿಗೆ ಮಾಡುತ್ತಾರೆ. ಬಡಿಗೆ ಹೊಡೆದಾಟದಲ್ಲಿ ಅನೇಕರು ಮಾರಣಾಂತಿಕವಾಗಿ ಗಾಯಗೊಳ್ಳುತ್ತಾರೆ. ಗಾಯಾಳುಗಳ ಚಿಕಿತ್ಸೆಯ ವ್ಯವಸ್ಥೆಯನ್ನು ಮಾಡಿಸುತ್ತಾರೆ.
ಭಕ್ತಿಯ ಪರಾಕಾಷ್ಠೆಯಲ್ಲಿ ಮುಳುಗಿ ಅರಿಶಿಣ, ಭಂಡಾರ ಎರಚುತ್ತಾ ಪಂಜಿನ ಮೆರವಣಿಗೆಯಲ್ಲಿ ಗುಡ್ಡ ಹತ್ತಿ ಇಳಿಯುತ್ತಾರೆ. ಬಡಿಗೆ ಹೊಡೆದಾಟದಲ್ಲಿ ಭಕ್ತರು ಮರಣ ಹೊಂದಿದರೂ ಕೇಸು ದಾಖಲಿಸುವಂತಿಲ್ಲ. ಆಧುನಿಕ ಕಾನೂನಿನ ವ್ಯವಸ್ಥೆಯ ಎದುರೇ ನಡೆಯುತ್ತದೆ. ಜಿಲ್ಲಾಧಿಕಾರಿ, ಪೊಲೀಸ್ ವರಿಷ್ಠಾಧಿಕಾರಿ ಹಾಗೂ  ಸಾವಿರಾರು ಪೊಲೀಸ್ ಪೇದೆಗಳ ಎದುರೇ ನಡೆಯುವ ಈ ಹೊಡೆದಾಟವು, ಸಂಪ್ರದಾಯ ಆಚರಣೆಗಳು ಜೀವಂತವಾಗಿವೆ ಎನ್ನುವುದಕ್ಕೆ ಹಿಡಿದ ಕನ್ನಡಿಯಾಗಿದೆ. ರಥೋತ್ಸವ ವೈಭವಯುತವಾಗಿ ನಡೆಯುತ್ತದೆ. ಗೊರವಯ್ಯಗಳ ಆಟ, ಊಟ, ಕಬ್ಬಿಣ ಸರಪಳಿ ಹರಿಯುವುದು, ಕಡುಬಿನ ಕಾಳಗ ಇತ್ಯಾದಿ ಧಾರ್ಮಿಕ ಆಚರಣೆಗಳು ಮೂರು ದಿನಗಳ ಕಾಲ ನಡೆಯುತ್ತವೆ.

ಮಲೆನಾಡಿನ ಒಕ್ಕಲಿಗರಲ್ಲಿರುವ ತಮ್ಮ ಕುಲದೈವಕ್ಕೆ ಹರಕೆ ಸಲ್ಲಿಸುವ ಆಚರಣೆ. ಕೌಟುಂಬಿಕ ನೆಲೆಯಲ್ಲಿ ಆಚರಣೆಗೊಳ್ಳುವ ಇದರಲ್ಲಿ ಬಂಧುಬಾಂಧವರು, ಸ್ನೇಹಿತರು ಹಾಗೂ ಊರಿನವರು ಇರುತ್ತಾರೆ. ಗ್ರಾಮದೇವತೆಗಳಿಂದ ಕಷ್ಟಗಳ ವಿಚಾರಣೆ ಆಗದಿದ್ದಾಗ ಕೌಟುಂಬಿಕ ನೆಲೆಯಲ್ಲಿ ತಮ್ಮ ಕುಲದೇವತೆಗೆ ಹರಕೆ ಹೊತ್ತು ಹರಕೆ ಸಲ್ಲಿಸಲು ನಿಶ್ಚಯಿಸುತ್ತಾರೆ. ಪೂಜಾರಿಯಿಂದ ದಿನ, ಘಳಿಗೆ ಮುಹೂರ್ತ ಇತ್ಯಾದಿಗಳನ್ನು ತಿಳಿದುಕೊಳ್ಳುತ್ತಾರೆ. ಪೂಜಾ ಕಾರ್ಯಕ್ಕೆ ಬೇಕಾದ ಪರಿಕರಗಳನ್ನು ಸಿದ್ಧಪಡಿಸಿಕೊಂಡು, ತಮ್ಮ ಬಂಧು, ಬಳಗ, ಸ್ನೇಹಿತರು ಹಾಗೂ ಊರಿನವರನ್ನು ಆಹ್ವಾನಿಸುತ್ತಾರೆ.
ಮನೆಯ ಹತ್ತಿರದ ಹುತ್ತವೊಂದರ ಸುತ್ತ ಸ್ವಚ್ಛಗೊಳಿಸಿ, ಚಪ್ಪರ ಹಾಕಿ ಸಗಣಿ ಸಾರಿಸುತ್ತಾರೆ. ಚಪ್ಪರ ಹಾಗೂ ಮನೆಯನ್ನು ತಳಿರು ತೋರಣಗಳಿಂದ ಅಲಂಕರಿಸುತ್ತಾರೆ. ಪೂಜೆಗೆ ಬೇಕಾದ ಪರಿಕರಗಳನ್ನೆಲ್ಲಾ ಒಂದು ಹೊಸ ಬುಟ್ಟಿಯಲ್ಲಿ ತುಂಬಿಸಿಕೊಂಡು, ಮಡಿಯಿಟ್ಟು ಹರಕೆ ಸಲ್ಲಿಸುವ ದಂಪತಿಗಳು ಬಂಧುಗಳನ್ನೊಳಗೊಂಡ ವಾದ್ಯವೃಂದ ಮೆರವಣಿಗೆಯಲ್ಲಿ ಗುಡಿಗೆ ತೆರಳುತ್ತಾರೆ. ಗುಡಿಯಲ್ಲಿ ಕುಕ್ಕೆಯನ್ನಿಳಿಸಿ, ಉರುಳು ಸೇವೆ ಸಲ್ಲಿಸಲು ಪೂಜಾರಿ ಸೂಚಿಸುತ್ತಾನೆ. ದಂಪತಿಗಳು ಗುಡಿಯ ಸುತ್ತಲು ಊರುಳು ಸೇವೆ ಸಲ್ಲಿಸಿ, ಬಾಯಿಬೀಗ ಸೇವೆ ಸಲ್ಲಿಸುತ್ತಾರೆ. ಬೇವುಡುಗೆ ಎಂದು ಕರೆಯಲಾಗುವ ಲಕ್ಕೀಸೊಪ್ಪಿನಿಂದ ಮಾಡಿದ ಉಡುಗೆಯನ್ನು ಸುತ್ತಿಕೊಳ್ಳುತ್ತಾರೆ. ಬೇವುಡುಗೆಯೊಳಗೆ ದಂಪತಿಗಳು ತಮ್ಮ ಮೈಮೇಲಿನ ವಸ್ತ್ರಗಳನ್ನು ಕಳಚಿ, ಗುಡಿಯನ್ನು ಐದು ಸುತ್ತು ಬರುತ್ತಾ, ಅಂದಿನ ದೇವಿಕಾರ್ಯ ನಡೆಸಲು ದೇವಿಯ ಅನುಮತಿ ಕೋರುತ್ತಾರೆ.
ಬೇವುಡುಗೆಯನ್ನು ಕಳಚಿ, ವಸ್ತ್ರಾಭರಣಗಳಿಂದ ಸಿಂಗರಿಸಿಕೊಂಡ ದಂಪತಿಗಳನ್ನು ಪೂಜಾರಿಯು ತೀರ್ಥ ಪ್ರಸಾದ ನೀಡಿ, ಗುಡಿಯೊಳಗೆ ಬರಮಾಡಿಕೊಳ್ಳುತ್ತಾನೆ. ದಂಪತಿಗಳನ್ನು ಕುಕ್ಕೆಯ ಎದುರು ಕೂರಿಸಿ, ದೇವಿಯ ಆರಾಧನೆ ಆರಂಭಿಸುತ್ತಾರೆ. ಮಹಾಮಂಗಳಾರತಿಯಾದ ಬಳಿಕ ಗುಡಿಯ ಹೊರಗೆ ಕುರಿಯೊಂದನ್ನು ಬಲಿ ನೀಡಿ, ಬಲಿಯಾದ ಪ್ರಾಣಿಯ ತಲೆಯನ್ನು ಹಿಡಿದ ಒಬ್ಬನು ಯಾರಿಗೂ ಸಿಗದಂತೆ ಓಡಿ ಹೋಗುತ್ತಾನೆ.
ಕುಕ್ಕೆಯನ್ನು ಹೊತ್ತು ದಂಪತಿಗಳು ಮೆರವಣಿಗೆಯಲ್ಲಿ ಮನೆ ಸಮೀಪ ಆಗಲೇ ಸಿದ್ಧಪಡಿಸಿದ ಹುತ್ತದ ಬಳಿ ಬರುತ್ತಾರೆ. ಹುತ್ತವನ್ನು ಪೂಜಾರಿ ಪೂಜಿಸಿದ ನಂತರ ಕುರಿಯೊಂದನ್ನು ಬಲಿ ಅರ್ಪಿಸಲಾಗುತ್ತದೆ. ಬಲಿ ನೀಡಿದ ಕುರಿಯ ಮಾಂಸದಲ್ಲಿ ಸ್ವಲ್ಪ ಭಾಗ ಪಡೆದ ದಂಪತಿಗಳು ಕುಲದೇವಿಯ ಎಡೆಗಾಗಿ ಅಡುಗೆ ಮಾಡಿ ಸಿದ್ಧಪಡಿಸುತ್ತಾರೆ. ಮನೆಯ ನಡುಮನೆಯಲ್ಲಿ ನಾಲ್ಕು ಬಾಳೆ ಎಲೆಗಳನ್ನು ಹಾಸಿ ಅದರ ಮೇಲೆ ಪ್ರತ್ಯೇಕವಾಗಿ ರಾಶಿಯಂತೆ ಅಕ್ಕಿ, ಅಡಿಕೆ, ಮಾಂಸ ಹಾಗೂ ಕಡಬು ಬಡಿಸುತ್ತಾರೆ. ಪಕ್ಕದಲ್ಲಿ ಹೆಂಡ, ಸರಾಯಿ, ಬ್ರಾಂದಿ ಇಟ್ಟು ಪ್ರಾರ್ಥಿಸುತ್ತಾರೆ. ಪೂಜಾರಿಯು ಎಡೆಯ ರಾಶಿಗಳಿಗೆ ಪೂಜೆ ಸಲ್ಲಿಸಿ, ಮಹಾಮಂಗಳಾರತಿ ಮಾಡುತ್ತಾನೆ. ಈ ಸಂದರ್ಭದಲ್ಲಿ ಎಡೆಯ ರಾಶಿಗಳು ಒಡೆದು ಹೋಳಾದರೆ ದೇವಿ ಕಾರ್ಯ ಇಚ್ಛೆಯಂತೆ ಆಗಿದೆ ಎಂದು ತಿಳಿದು ಸಂತೋಷಪಡುತ್ತಾರೆ.
ಪೂಜಾರಿಯು ನೆರೆದ ಭಕ್ತರೆಲ್ಲರಿಗೂ ತೀರ್ಥ ಪ್ರಸಾದಗಳನ್ನು ನೀಡುತ್ತಾನೆ. ನಂತರ ಎಲ್ಲರೂ ಕುಳಿತು ತುಂಡು ಕಡುಬಿನ ಊಟ ಮಾಡುತ್ತಾರೆ. ರಾಶಿ ಪೂಜೆಯ ನಂತರ ಎಂಟು ದಿನಗಳ ಮೇಲೆ ಬರುವ ಒಂದು ಮಂಗಳವಾರ ‘ಆರು ಗೂಡಿಸುವ ಮನೆ ಪೂಜೆ’ ಮಾಡುತ್ತಾರೆ. ಅಂದಿನ ದಿನ ಗುಡಿಗೆ ಹೋದ ದಂಪತಿಗಳು ಪೂಜಿಸಿ, ಹುತ್ತಕ್ಕೆ ಕುರಿ ಬಲಿ ನೀಡಿ, ಹಿಂದಿನಂತೆ ಎಡೆ ಅಡುಗೆ ಮಾಡಿ, ಮನೆಯಲ್ಲಿ ಎಡೆ ಅರ್ಪಿಸುತ್ತಾರೆ. ಈ ಆಚರಣೆಗೆ ಹತ್ತಿರದ ಬಂಧುಗಳನ್ನು ಮಾತ್ರ ಆಹ್ವಾನಿಸುತ್ತಾರೆ.

ದೇವರ ಸೇವೆ ಸಲ್ಲಿಸಲು ಊರಿನವರು ದೇವರಿಗೆ ವಾಹನವನ್ನಾಗಿ ಬಿಟ್ಟ ಗೂಳಿ. ಹೆಣ್ಣುದೇವರಿಗೆ ಕೋಣ ಬಿಡುವ ಪದ್ಧತಿ ಇದೆ. ಗಂಡು ಗೂಳಿ ಶಿವನ ವಾಹನವಾದ ನಂದಿಯ ಅಂಶ ಎಂಬ ನಂಬಿಕೆಯ ಹಿನ್ನೆಲೆಯಲ್ಲಿ ಈ ಆಚರಣೆ ಕರ್ನಾಟಕದ ಎಲ್ಲಾ ಕಡೆ ಕಂಡುಬರುತ್ತದೆ. ಊರಿನ ಹಿತಕ್ಕಾಗಿ, ಜನ ಹಾಗೂ ದನಕರುಗಳ ಒಳಿತಿಗಾಗಿ ಗೂಳಿಯನ್ನು ಊರ ದೇವರ ಹೆಸರಿಗೆ ಬಿಡುತ್ತಾರೆ. ಒಮ್ಮೆ ದೇವರಿಗೆ ಬಿಟ್ಟ ಗೂಳಿಯನ್ನು ಯಾರು ನೋಯಿಸುವಂತಿಲ್ಲ. ಮನೆಯ ಮುಂದೆ ಬಂದರೆ ಮಾಡಿದ ಅಡುಗೆಯನ್ನು ನೀಡಿ ಭಕ್ತಿ ಯಿಂದ ಕೈಮುಗಿಯುತ್ತಾರೆ. ನಡೆದಾಡುವ ರಸ್ತೆಯಲ್ಲಿ ಮಲ ಗಿದರೆ ಏಳಿಸುವಂತಿಲ್ಲ. ಬೆಳೆ ಯನ್ನು ತಿಂದರೂ ಹೊಡೆಯುವುದಿರಲಿ, ಬೈಯುವಂತಿಲ್ಲ. ಗೂಳಿಯನ್ನು ಊರಿನ ಆಸ್ತಿಯೆಂದೇ ಭಾವಿಸಲಾಗುತ್ತದೆ. ಪ್ರಾಯಕ್ಕೆ ಬಂದ ದನಕರುಗಳಿಗೆ ಗರ್ಭ ಕಟ್ಟಿಸಲು ಬಳಸಿಕೊಳ್ಳಲಾಗುತ್ತದೆ.
ಹಬ್ಬ ಹಾಗೂ ಜಾತ್ರೆ ಇತ್ಯಾದಿ ವಿಶೇಷ ದಿನಗಳಲ್ಲಿ ಗೂಳಿಯನ್ನು ಮೈತೊಳೆದು, ಕೋಡುಗಳಿಗೆ ಎಣ್ಣೆ ಹಚ್ಚಿ, ತಿಲಕವಿಟ್ಟು ಪೂಜಿಸಿ, ನೈವೇದ್ಯ ನೀಡುತ್ತಾರೆ. ದಕ್ಷಿಣ ಕರ್ನಾಟಕದ ಭಾಗಗಳಲ್ಲಿ ದೇವರ ಗೂಳಿಯನ್ನು ಮಕ್ಕಳ ಫಲ ಪಡೆಯಲು ಮಕ್ಕಳಿಲ್ಲದ ಹೆಂಗಸರು ದಾಟಿಸಿಕೊಳ್ಳುತ್ತಾರೆ. ಹೀಗೆ ದಾಟಿಸಿಕೊಂಡರೆ ಮಕ್ಕಳಾಗುತ್ತವೆ ಎಂಬ ನಂಬಿಕೆ ಇದೆ. ಕೆಲವು ಸಂದರ್ಭದಲ್ಲಿ ಬಣ್ಣದ ಬಟ್ಟೆಯ ಜೂಲಾ ಹಾಕಿ ಅಲಂಕರಿಸಿ, ಅದರ ಮೇಲೆ ನಗಾರಿ ಇರಿಸಿ, ಬಡಿಯುತ್ತಾ ಮೆರವಣಿಗೆಯ ಮುಂದೆ ನಡೆಸಿಕೊಂಡು ಹೋಗುತ್ತಾರೆ.

ಗುಲ್ಬರ್ಗಾ ಜಿಲ್ಲೆಯಲಿ ದೇವರಿಗೆ ಮಾಡುವ ಮದುವೆ. ಸಿದ್ಧಲಿಂಗಪ್ಪ ಶಿರವಾಳದ ಗ್ರಾಮ ದೇವತೆ. ಪ್ರತಿ ಜನವರಿಯಲ್ಲಿ ಸಿದ್ಧಲಿಂಗಪ್ಪನಿಗೆ ಮದುವೆ ಸಂಭ್ರಮ. ಆದರೆ ಮದುವೆ ಸಮಾರಂಭ ಪೂರ್ತಿ ಆಗುವುದೇ ಇಲ್ಲ. ಸಂಕ್ರಾಂತಿ ಹಬ್ಬದ ಹದಿನೈದು ದಿನ ಮೊದಲು ಸಿದ್ಧಲಿಂಗಪ್ಪನ ಮದುವೆಯ ಸಿದ್ಧತೆಗಳು ಆರಂಭವಾಗುತ್ತವೆ. ಇನ್ನೇನು ಐದು ದಿನವಿರು ವಾಗ ಮದುವೆ ಸಂಭ್ರಮಕ್ಕೆ ಕಳೆ ಕಟ್ಟಲಾ ರಂಭಿಸುತ್ತದೆ. ಅಂದಿನಿಂದ ಮದುವೆಯ ವಿಧಿ-ವಿಧಾನಗಳು ವಿದ್ಯುಕ್ತವಾಗಿ ಆರಂಭ ವಾಗುತ್ತದೆ. ಮದುಮಗನಾದ ಸಿದ್ಧ ಲಿಂಗಪ್ಪನ ಮದುವೆಯ ಉತ್ಸಾಹ ಜಾತಿ, ಮತ, ಪಂಗಡಗಳ ಮೇರೆ ಇಲ್ಲದೆ ನಡೆಯುತ್ತದೆ.
ಸಂಕ್ರಾಂತಿಯ ಹಿಂದಿನ ದಿನ ಮದು ಮಗನಿಗೆ ಎಣ್ಣೆ ಹಚ್ಚುವ ಶಾಸ್ತ್ರ ನಡೆ ಯುತ್ತದೆ. ಮರುದಿನ ಶಹಪುರದಿಂದ ನೆಂಟರು ಹೆಣ್ಣಿನ ವಿಗ್ರಹವನ್ನು ಹೊತ್ತು ತರುತ್ತಾರೆ. ಹರದೇಸಿ ನಾಗೇಸಿ ಹಾಡು ಗಳಿಂದ ಬೀಗರನ್ನು ಎದುರು ಗೊಳ್ಳುತ್ತಾರೆ. ನೀರು ಹಾಕುವ ಶಾಸ್ತ್ರ ಮುಗಿದ ಬಳಿಕ ಏನೋ ಕಾರಣಕ್ಕೆ ಮದುಮಗನಿಗೆ ಮುನಿಸಾಗುತ್ತದೆ. ಸಿದ್ಧಲಿಂಗಪ್ಪ ದೇವರು ಮುನಿದುಕೊಂಡು ಊರ ಹೊರಗಿನ ಹಳ್ಳದಾಚೆಯ ದೂರದ ಪಾಳು ದೇಗುಲಕ್ಕೆ ಹೋಗಿ ಕುಳಿತುಕೊಳ್ಳುತ್ತಾನೆ. (ಸಿದ್ಧಲಿಂಗಪ್ಪನ ಮೂರ್ತಿಯನ್ನು  ಪೂಜಾರಿ ಎತ್ತಿ ಸಾಗಿಸುತ್ತಾನೆ) ಊರಿನ ಹಿರಿಯರು ಮದುಮಗನನ್ನು ಒಪ್ಪಿಸಿ, ಮದುವೆ ಮಂಟಪಕ್ಕೆ ಕರೆ ತರುತ್ತಾರೆ. ತಾಳಿ ಕಟ್ಟುವ ಸಮಯಕ್ಕೆ ಸರಿಯಾಗಿ ಒಬ್ಬ ಓಡುತ್ತ ಬಂದು ‘ಗುಲ್ಲಾಯಿತು’ ಎಂದು ಹೇಳುತ್ತಾನೆ. ತಕ್ಷಣ ದೇವರ ಮೂರ್ತಿ ಹಿಡಿದವ ಮೇಲೇಳುತ್ತಾನೆ. ಮದುವೆ ಅರ್ಧಕ್ಕೆ ನಿಲ್ಲುತ್ತದೆ. ಇನ್ನು ಮುಂದಿನ ವರ್ಷದ ಸಂಕ್ರಾಂತಿಗೆ ಮತ್ತೊಂದು ಮುಹೂರ್ತ ನೋಡಬೇಕು. ಇದು ಪ್ರತಿ ವರ್ಷ ನಡೆದು, ಮದುವೆ ಅರ್ಧಕ್ಕೆ ನಿಂತು ಹೋಗುತ್ತದೆ. ಮದುವೆ ಸಮಾರಂಭ ನಡೆಯುತ್ತದೆ. ಆದರೆ ಮದುವೆಯಾಗುವುದೇ ಇಲ್ಲ. ಊರಿನಲ್ಲಿ ಯಾವುದಾದರೂ ಅಸಂಭವವಾದದ್ದು ಆದರೆ “ಸಿದ್ಧಲಿಂಗಪ್ಪನ ಮದುವೆ ಆದಂಗೆ ಬಿಡು” ಎನ್ನುವ ನುಡಿ ಪ್ರಚಲಿತದಲ್ಲಿದೆ.

ಮಂಡ್ಯ ಜಿಲ್ಲೆಯ ಶ್ರೀರಂಗಪಟ್ಟಣ ತಾಲೂಕಿನ ಮಂಡ್ಯಕೊಪ್ಪಲು ಗ್ರಾಮದಲ್ಲಿ ದೈವಗಳ ಮೂರ್ತಿಗಳನ್ನು ಯುಗಾದಿ ದಿನ ಸ್ನಾನ ಮಾಡಿಸುವ ವಿಶಿಷ್ಟ ಬಗೆಯ ಆಚರಣೆ. ವರ್ಷಕ್ಕೆ ಒಂದು ಬಾರಿ ಸುತ್ತಲಿನ ಗ್ರಾಮದ ಗ್ರಾಮ ದೈವಗಳ ಉತ್ಸವಮೂರ್ತಿಗಳನ್ನು ಬುಜ್ಜಣಿಗೆ ಪೆಟ್ಟಿಗೆಯಲ್ಲಿ ತಂದು ಕಾವೇರಿಯಲ್ಲಿ ಮುಳುಗಿಸಿ ಪುಣ್ಯಸ್ನಾನ ಮಾಡಿಸುತ್ತಾರೆ. ಯುಗಾದಿಯ ನಸುಕಿನಲ್ಲೇ ಬೋರೆದೇವರ ದೇವಸ್ಥಾನದ ಹತ್ತಿರ ಕಾವೇರಿ ನದಿ ದರ್ಶನಕ್ಕೆ ಸೇರುತ್ತಾರೆ. ದೇವರ ಬುಜ್ಜಣಿಗೆ ಪೆಟ್ಟಿಗೆಯನ್ನು ಲಾರಿ, ಟ್ರ್ಯಾಕ್ಟರ್, ಸ್ಕೂಟರ್, ಸೈಕಲ್ ಇತ್ಯಾದಿಗಳ ಮೂಲಕ ತರುತ್ತಾರೆ.
ಅರಕೆರೆ ಬಿಸಿಲು ಮಾರಮ್ಮ, ಸೀಹಳ್ಳಿ ಹುಚ್ಚಮ್ಮ, ಬೆಳ್ಳೆಕೆರೆ ಹುಚ್ಚರಾಯ ಅಲ್ಲದೆ ಮಂಗಲ, ಕಲಸಗೆರೆ, ಪೀಹಳ್ಳಿ, ಚೆನ್ನೇನಕೆರೆ, ಟಿ.ಎಂ. ಹೊಸೂರು, ಕೊಡೆಯಾಲ ಕೊತ್ತತ್ತಿ, ಪಣಕನಹಳ್ಳಿ ಮತ್ತಿತರ ಗ್ರಾಮಗಳ ದೈವಗಳು ಬಂದು ಸೇರುತ್ತವೆ. ಜನರು ತಮ್ಮ ಗ್ರಾಮದೈವಗಳ ಉತ್ಸವಮೂರ್ತಿಗಳನ್ನು ಪ್ರಭಾವಳಿ, ಪಟದ ಕಳಸಗಳನ್ನು ಹುಣಸೆ ಹಣ್ಣು, ವಿಭೂತಿ ಪುಡಿಯಿಂದ ಚೆನ್ನಾಗಿ ಉಜ್ಜಿ ಫಳಫಳ ಹೊಳೆಯುವಂತೆ ಮಾಡುತ್ತಾರೆ. ‘ಪಟ’ವನ್ನು ಹೂವುಗಳಿಂದ ಅಲಂಕರಿಸಿ ಗಂಗೆ ಪೂಜೆಯ ನಂತರ ಪತ್ತಿನ ಸೇವೆ ಮುಗಿಸಿ ‘ಕಾಕು’ ಹಾಕುತ್ತಾ ಆಯಾ ಊರವರು ಗುಂಪಾಗಿ ಊರಿನ ಹಾದಿ ಹಿಡಿಯುತ್ತಾರೆ. ಈ ಉತ್ಸವದಲ್ಲಿ ವಾಲಗದವರು, ತಮಟೆಯವರು, ಕೊಂಬು ಕಹಳೆ, ಬಣ್ಣ ಬಣ್ಣದ ಛತ್ರಿ, ಚಾಮರ ಹಿಡಿದವರು, ನಂದಿಕಂಬ ಹೊತ್ತವರು, ಬೀಗದವರು ಸೇರಿ ಸಾಲಾಗಿ ನಡೆಯುತ್ತಾರೆ. ಆಚರಣೆಯಲ್ಲಿ ಭಾಗವಹಿಸಿದ ಎಲ್ಲರಿಗೂ ಕೋಸಂಬರಿ ಪಾನಕ ವಿತರಣೆಯಾಗುತ್ತದೆ. ಅಲ್ಲದೆ ಸಾಮೂಹಿಕ ಭೋಜನವಿರುತ್ತದೆ. ಇದನ್ನು ‘ಅರವಟ್ಟಿಗೆ ಸೇವೆ’ ಎಂದು ಕರೆಯುತ್ತಾರೆ. ನಂತರ ಮಳೆ ಬರುವುದೆಂದು ನಂಬುತ್ತಾರೆ.

ಶಿವಮೊಗ್ಗ ಜಿಲ್ಲೆಯ ಮಲೆನಾಡಿನ ವೈಷ್ಣವ ಒಕ್ಕಲಿಗರಲ್ಲಿ ಪ್ರಚಲಿತವಿರುವ ಕೃಷಿ ಸಂಬಂಧಿ ಹಬ್ಬ. ಯುಗಾದಿಯ ನಂತರದ ಅನುಕೂಲಕರ ದಿನಗಳಲ್ಲಿ ಈ ಹಬ್ಬವನ್ನು ಮಾಡುತ್ತಾರೆ. ದೊಂಬರ ಹಬ್ಬ ಊರೊಟ್ಟಿನ ಹಬ್ಬವಾಗಿದ್ದರಿಂದ, ಎಲ್ಲರ ಸಹಕಾರ ಬಹಳ ಮುಖ್ಯ. ನಿಗದಿತ ದಿನದಂದು ಊರಿನ ದೇವಾಲಯಕ್ಕೆ ಬಂದು ಸೇರುವಂತೆ ಊರಿನ ಹಿರಿಯರು ಕರೆ ನೀಡುತ್ತಾರೆ. ಸಭೆ ಸೇರಿ, ಹಬ್ಬದ ದಿನ, ಕೆಲಸ ಕಾರ್ಯಗಳನ್ನು ಗೊತ್ತು ಮಾಡಿಕೊಳ್ಳುತ್ತಾರೆ. ಹಬ್ಬಕ್ಕೆ ಹದಿನೈದು ದಿನಗಳ ಮೊದಲು ಉತ್ತರ ಕರ್ನಾಟಕ ಭಾಗದಲ್ಲಿ ವಾಸವಾಗಿರುವ ದೊಂಬತಿಯರನ್ನು ಕಂಡು ಹಬ್ಬಕ್ಕೆ ಬರುವಂತೆ ‘ವೀಳ್ಯ’ ಕೊಟ್ಟು ಬರುತ್ತಾರೆ.
ಗ್ರಾಮದವರೆಲ್ಲ ಸೇರಿ, ದೇವರ ಬನ, ಮದಾಸ್ತಿಕೆ ಕಟ್ಟೆಗಳನ್ನು ಸ್ವಚ್ಛಗೊಳಿಸಿ, ಸುಣ್ಣ ಬಣ್ಣ ಹಾಗೂ ತಳಿರು ತೋರಣಗಳಿಂದ ಅಲಂಕರಿಸಿರುತ್ತಾರೆ. ದೇವಾಲಯವನ್ನು ಸ್ವಚ್ಛಗೊಳಿಸಿ, ಬಣ್ಣ ಬಳಸಿ, ವಿಶೇಷವಾಗಿ ಅಲಂಕರಿಸಿ ಹಬ್ಬದ ಕ್ರಿಯಾವಿಧಿಗಳು ಗುರುವಾರವೇ ಆರಂಭವಾಗಬೇಕೆಂದು ನಿಯಮವಿದೆ. ಅಂದು ‘ಭೂತನ ನೋನಿ’ ನಡೆಯುತ್ತದೆ. ಹರಕೆಯಲ್ಲಿ ದೇವಸ್ಥಾನದ ವಹಿವಾಟುದಾರರು, ಗಣಮಕ್ಕಳು (ಗ್ರಾಮದ ದೇವತೆಗಳು ಆವಾಹನೆಗೊಳ್ಳುವ ವ್ಯಕ್ತಿಗಳು) ಬೌತಿದಾರರು (ದೇವರ ಮೂರ್ತಿಗಳನ್ನು ಹೊರುವವರು) ಗ್ರಾಮದ ಪ್ರಮುಖರು ಅಲ್ಲದೇ ಮನೆಗೆ ಒಬ್ಬರಂತೆ ತಪ್ಪದೇ ಹಾಜರಿರುತ್ತಾರೆ. ಇವರಲ್ಲಿ ಒಬ್ಬರು ಬಾರದಿದ್ದಾರೂ ‘ನೋನಿ’ ಆರಂಭವಾಗುವುದಿಲ್ಲ. ಎಲ್ಲರೂ ಆಗಮಿಸಿದ ಮೇಲೆ ಗಣಮಕ್ಕಳ ಮೇಲೆ ಗ್ರಾಮದೇವತೆಗಳು ಆವಾಹನೆಗೊಳ್ಳುತ್ತವೆ. ಊರಿನ ಹಿರಿಯನೊಬ್ಬ ‘ದೊಂಬರ ಹಬ್ಬ’ ಮಾಡುವ ಬಗ್ಗೆ ತಿಳಿಸಿ, ಹಬ್ಬದ ಸಂದರ್ಭ ದಲ್ಲಿ ಯಾವ ಅನಿಷ್ಟಗಳೂ ಬಾರದಂತೆ ನೋಡಿಕೊಳ್ಳಬೇಕೆಂದು ಬೇಡುತ್ತಾನೆ. ಅದಕ್ಕೆ ದೇವತೆಗಳು ಪೂರ್ಣ ಸಹಕರಿಸುವುದಾಗಿ ಸಮ್ಮತಿಸಿ ಮೈಬಿಟ್ಟು ಹೋಗುತ್ತವೆ.
ದೇವತೆಗಳು ಮೈಬಿಟ್ಟು ಹೋದ ನಂತರ ಭೂತನ ನೋನಿಗೆ ಬಂದ ಹಣ್ಣು ಕಾಯಿಗಳನ್ನು ಅರ್ಪಿಸಿ, ಪೂಜಾರಿಯು ಪೂಜೆ ಸಲ್ಲಿಸುತ್ತಾನೆ. ಪೂಜಾರಿ ಕೆಲಸವನ್ನು ಒಕ್ಕಲಿಗನೇ ಮಾಡುತ್ತಾನೆ. ಹಣ್ಣು ಕಾಯಿಗಳ ಸೇವೆ ಮುಗಿದ ಮೇಲೆ ಭೂತನಿಗೆ ಕುರಿ ಬಲಿಕೊಟ್ಟು, ರಕ್ತವನ್ನು ಭೂತನ ಕಲ್ಲಿಗೆ ಲೇಪಿಸುತ್ತಾರೆ. ಕುರಿಯನ್ನು ಹಸುಗೆ ಮಾಡಿ, ಮಾಂಸವನ್ನು ಹಂಚಿಕೊಂಡು ಮನೆಗಳಿಗೆ ಕಳುಹಿಸುತ್ತಾರೆ. ಎಡೆಗಾಗಿ ತಲೆಯ ಮಾಂಸದ ಸಾರು, ಮೃದು ಮಾಂಸದಿಂದ ಕರಕಲು ಕಡ್ಡಿ ಸಣ್ಣ ಸಣ್ಣ ತುಣುಕುಗಳನ್ನು ಕಡಿಯೊಂದಕ್ಕೆ ಪೋಣಿಸಿ, ಉಪ್ಪು ಸವರಿ, ಬೆಂಕಿಯಲ್ಲಿ ಬೇಯಿಸಿ ಮಾಡಿದ ಕರಕಲು ಕಡ್ಡಿ ಹಾಗೂ ಹದವಾಗಿ ಪಾತ್ರೆಯಲ್ಲಿ ಬೇಯಿಸಿದ ಹುರಿತುಂಡು ಸಿದ್ಧಪಡಿಸುತ್ತಾರೆ. ಅಕ್ಕಿಯಿಂದ ಮಾಡಿದ ಪಿಚ್ಚುಕಡಬು, ಅನ್ನ ಮಾಡಿ, ಭೂತನಿಗೆ ಹನ್ನೊಂದು ಎಲೆ ಹಾಕಿ, ಎಡೆಗಾಗಿ ಮಾಡಿದ ಮೇಲಿನ ಎಲ್ಲಾ ವಸ್ತುಗಳನ್ನು  ಬಡಿಸಿ, ಪೂಜಿಸಿ, ಕೈಮುಗಿಯುತ್ತಾರೆ. ಭೂತನ ಎದುರು ಇಟ್ಟ ಹನ್ನೊಂದು ಎಡೆಗಳಲ್ಲಿ ಒಂದನ್ನು ಅಲ್ಲಿಯೇ ಬಿಟ್ಟು ಉಳಿದ ಹತ್ತು ಎಡೆಗಳನ್ನು ಎತ್ತಿಕೊಳ್ಳುತ್ತಾರೆ. ಆ ಎಡೆಗಳನ್ನು ಗಣಮಕ್ಕಳು, ಬೌತಿದಾರರು, ಊರು ಮುಖಂಡರು ಹಂಚಿಕೊಂಡು ತಿನ್ನುತ್ತಾರೆ. ನೋನಿಗೆ ಬಂದವರಿಗೆಲ್ಲ ಹುರಿ ತುಂಡನ್ನು ಪ್ರಸಾದವಾಗಿ ನೀಡುತ್ತಾರೆ.
ಭೂತನ ನೋನಿ ಹರಕೆ ಆದ ಮೂರು ದಿನಗಳ ನಂತರ ಆರಂಭವಾಗುವ ದೊಂಬರ ಹಬ್ಬ ಒಟ್ಟು ಮೂರು ದಿನಗಳ ರಾತ್ರಿ ನಡೆಯುತ್ತದೆ. ಮೊದಲ ದಿನದ ಹಬ್ಬವನ್ನು ‘ಹರೆ’ಯಂತಲೂ, ಎರಡನೆ ದಿನದ ಹಬ್ಬವನ್ನು ಗ್ರಾಮದೇವರ ಹಬ್ಬವೆಂತಲೂ ಮತ್ತು ಮೂರನೆಯ ದಿನದ ಹಬ್ಬವನ್ನು ಹಸ್ರಾಯನ ಹಬ್ಬವೆಂತಲೂ ಕರೆಯುತ್ತಾರೆ. ‘ಹರೆ’ಯ ದಿನ ದೊಂಬತಿಯರು ನಡುಹಗಲು ದೇವತೆಗಳನ್ನು ಕೂರಿಸುವ ‘ರತೆ’ ಎಂದು ಕರೆಯುವ ಸ್ಥಳದ ಬಳಿ ಬಂದು ಡೊಳ್ಳು ಬಾರಿಸುತ್ತಾರೆ. ದೊಂಬತಿಯ ಡೊಳ್ಳು ಬಾರಿಸುತ್ತಿರುವಾಗಲೇ ಊರಿನ ಹಿರಿಯ ಮುಖಂಡನೊಬ್ಬ ಮರದ ಹರೆಯೊಂದನ್ನು ಕಡಿದು, ಅದನ್ನು ನೆಲದಲ್ಲಿ ನೆಡುತ್ತಾನೆ. ಈ ಕ್ರಿಯಾ ಪದ್ಧತಿಗೆ ‘ಹರೆ’ಯೆಂದು ಕರೆಯಲಾಗುತ್ತದೆ. ಅಂದು ಮತ್ತೊಮ್ಮೆ ಎಲ್ಲ ರತೆಕಟ್ಟೆಗಳನ್ನು ಸ್ವಚ್ಛಗೊಳಿಸಿ, ತಳಿರುತೋರಣಗಳಿಂದ ಸಿಂಗರಿಸುತ್ತಾರೆ. ಚಲವಾದಿಗಳು ಚಮ್ಮಾಳ, ಕೊಂಬು, ಕಹಳೆಗಳನ್ನು ಸಿದ್ಧ ಮಾಡಿಕೊಂಡರೆ, ದೀವಟಿಗೆ ಹಿಡಿಯುವವರು ದೊಂದಿ, ದೀವಟಿಗೆಗಳನ್ನು ಸಿದ್ಧ ಮಾಡಿಕೊಳ್ಳುತ್ತಾರೆ. ಅಂದು ಸೂರ್ಯಸ್ತವಾದ ನಂತರ ಬೇಯಿಸಿದ ಹುರುಳಿ ಹಿಡಿದ ಚೌತಿದಾರರು ಎಲ್ಲಾ ‘ರತೆಕಟ್ಟೆ’ಗಳಿಗೂ ಹುರುಳಿ ಬೀರಿ “ಇವತ್ತು ಹಾಲುಹಬ್ಬ ಮಾಡ್ತೀವಿ, ಬರ್ಬೇಕು” ಎಂದು ಹೇಳಿ ಗ್ರಾಮದೇವತೆಗಳನ್ನು ಆಹ್ವಾನಿಸುತ್ತಾರೆ.
ದೇವಾಲಯದಿಂದ ಚೌತಿದಾರರು ಉದ್ದಗತ್ತಿ, ಚೋಣ, ಕಂಚಿನ ಚೋಣ, ಮರದ ಜೋಣ, ಕುದುರೆ, ಕಬ್ಬಿಣದ ಸಲಾಕೆ ಇತ್ಯಾದಿಗಳನ್ನು ಹೊತ್ತು ಮೆರವಣಿಗೆಯಲ್ಲಿ ಹೊಳೆಯ ಕಡೆಗೆ ‘ಹೊಳೆ ಮೀಯುವ’ ಉತ್ಸವಕ್ಕೆ ತೆರಳುತ್ತಾರೆ. ಮೆರವಣಿಗೆಯಲ್ಲಿ ದೀವಟಿಗೆಯವರು, ಡೊಳ್ಳಿನ ಮೇಳದವರು, ಪೂಜಾರಿಗಳು, ಗಣ ಮಕ್ಕಳು, ದೊಂಬರು ಹಾಗೂ ಊರಿನವರು ಸೇರಿರುತ್ತಾರೆ. ಹೊಳೆಯ ದಡದಲ್ಲಿ ‘ಕಲಶದ ಗುಂಡಿ’ ಎಂದು ಕರೆಯುವ ಗದ್ದುಗೆಯೊಂದನ್ನು ನಿರ್ಮಿಸಿ, ಅದರ ಮೇಲೆ ಚೆನ್ನಾಗಿ ಬೆಳಗಿದ ಕಲಶ, ದೇವರ ಮೂರ್ತಿಗಳನ್ನು ಇರಿಸಿ, ವಸ್ತ್ರಾಭರಣಗಳಿಂದ ಅಲಂಕರಿಸಿ, ಪೂಜಿಸುತ್ತಾರೆ. ನಂತರ ಎಂಟು ಮಂದಿ ಬೌತಿದಾರರು ಒಂದೊಂದು ಮೂರ್ತಿಯನ್ನು ತಲೆಯ ಮೇಲೆ ಹೊತ್ತು ಮೆರವಣಿಗೆಯೊಂದಿಗೆ ಮೂಲ ‘ರತೆ’ಗೆ ಬಂದು ಸೇರುತ್ತಾರೆ. ಎಲ್ಲಾ ಮೂರ್ತಿಗಳನ್ನು ‘ರತೆ’ ಕಟ್ಟೆಯ ಗದ್ದುಗೆ ಮೇಲಿರಿಸಿ, ಹಣ್ಣು, ಹೂ, ಕಾಯಿಗಳಿಂದ ಪೂಜಿಸಿದ ಪೂಜಾರಿ ಮಹಾಮಂಗಳಾರತಿ ಮಾಡುತ್ತಾನೆ. ಮತ್ತೆ ರತೆಯಿಂದ ಚೌತಿದಾರರು ಮೂರ್ತಿಗಳನ್ನು ತಲೆಯ ಮೇಲೆ ಹೊತ್ತು ಇನ್ನೊಂದು ‘ರತೆ’ಗೆ ಸಾಗುತ್ತಾರೆ. ಮೂರ್ತಿ ಹೊತ್ತ ಬೌತಿದಾರರ ಮುಂದೆ ಮದ್ದಲೆ, ತಾಳ, ಡೊಳ್ಳು ಹಿಡಿದ ದೊಂಬರು ಹಾಗೂ ದೊಂಬತಿಯರ ಮೇಳನರ್ತನ ಮಾಡುತ್ತಾ “ಗಣಪತಿ ಗುಣದೇವನೆ ಗಜಾನನೇ” ಎಂದು ಹಾಡುತ್ತಿರುತ್ತಾರೆ. ಈ ಸಂದರ್ಭದಲ್ಲಿ ಗಣಮಕ್ಕಳ ಮೇಲೆ ದೇವರು ಆಹ್ವಾನೆಯಾಗುತ್ತದೆ. ಯಾವ ಮೂರ್ತಿಯ ದೇವರು ಆಹ್ವಾನೆಯಾಗುವುದೋ ಆ ಚೌತಿದಾರರಿಂದ ಮೂರ್ತಿಯನ್ನೂ ಪಡೆದು ತಲೆಯ ಮೇಲೆ ಹೊತ್ತು ಆವೇಶ ಭರಿತವಾಗಿ ಕುಣಿಯುತ್ತಾನೆ. ಪೂಜಾರಿಯ ಆ ಗಣಮಗನಿಗೆ ಮತ್ತು ಅವನು ಹೊತ್ತ ಮೂರ್ತಿಗೆ ಹಣ್ಣುಕಾಯಿ ಅರ್ಪಿಸಿ, ಪೂಜಿಸುತ್ತಾನೆ. ಹೀಗೆ ಎಲ್ಲರನ್ನು ಒಳಗೊಂಡ ಮೆರವಣಿಗೆ ಒಂದು ರತೆಯಿಂದ ಇನ್ನೊಂದು ರತೆಗೆ ಹೋಗುವುದನ್ನು ‘ಮದಾಸ್ತಿಕೆ’ ನಡೆಸುವುದು ಎಂದು ಕರೆಯುತ್ತಾರೆ. ಈ ಸಂದರ್ಭದಲ್ಲಿ ಭಕ್ತರು ಕೇಳುವ ಪ್ರಶ್ನೆಗಳಿವೆ ಸಂಬಂಧಿಸಿದ ದೈವ, ಪರಿಹಾರ, ಸಲಹೆ ಸೂಚನೆ ನೀಡುತ್ತದೆ. ಆಗಲೇ ಸ್ನಾನಮಾಡಿ ಮಡಿಯುಟ್ಟ ಅಡುಗೆಯವರು ನಿಗದಿತ ದೇವಾಲಯದ ಸ್ಥಳಗಳಲ್ಲಿ ಎಡೆ ಅಡುಗೆಗಳನ್ನು ತಯಾರಿಸಿರುತ್ತಾರೆ. ಎಡೆ ಅಡುಗೆಗಾಗಿ ಊರಿನ ಪ್ರತಿ ಮನೆಗಳಿಂದಲೂ ಹಾಲು, ಅಕ್ಕಿ ಹಾಗೂ  ಇತರೆ ವಸ್ತುಗಳು ಸಂಗ್ರಹಿಸಲಾಗಿರುತ್ತದೆ. ಅಂದು ಎಡೆಗಾಗಿ ‘ಹುಗ್ಗಿ’ ಎಂಬ ತಿನಿಸು ತಯಾರಿಸಿರುತ್ತಾರೆ. ನೂರಾವೊಂದು ಎಡೆಗಳನ್ನು ಮೂಲಕಟ್ಟೆಯಲ್ಲಿ ಇಟ್ಟು ಪೂಜಿಸುತ್ತಾರೆ. ಆಗ ಮೈದುಂಬಿದ ಗಣಪಾತ್ರಿಯೊಬ್ಬ ಅಂದಿನ ಹಬ್ಬದ ಪೂಜಾ ವಿಧಿವಿಧಾನಗಳ ಬಗೆಗೆ ತೃಪ್ತಿ, ಸಮಾಧಾನ ಸೂಚಿಸಿದಾಗ ಮೈಬಿಟ್ಟು ಹೋಗುತ್ತದೆ. ಹುಗ್ಗಿಯನ್ನು ಗಣ ಮಕ್ಕಳು ಹಾಗೂ ಚೌತಿದಾರರಿಗೆ ನೀಡಿ, ಎಡೆಗಳನ್ನು ಕೈವಾಡದವರಿಗೆ ನೀಡಲಾಗುತ್ತದೆ. ಎರಡನೆ ದಿನ ನಡೆಯುವ ಗ್ರಾಮ ದೇವತೆಯ ಹಬ್ಬದಲ್ಲೂ ಇದೇ ರೀತಿ ಸಂಪ್ರದಾಯವನ್ನು ಅನುಸರಿಸುತ್ತಾರೆ.
ಗ್ರಾಮದೇವತೆ ಹಬ್ಬವಾದ ಎರಡನೇ ದಿನವೂ ರಾತ್ರಿ ದೇವತೆಗಳ ಮೂರ್ತಿ ಹಾಗೂ ವಸ್ತುಗಳನ್ನು ಹೊಳೆ ಮೀಯಿಸಿ, ಮೆರಣಿಗೆಯಲ್ಲಿ ಬಂದು ರತೆಯಲ್ಲಿ ಕೂರಿಸಿ ಪೂಜಾ ಕಾರ್ಯ ನಡೆಸಿ, ಹಿಂದಿನ ದಿನದಂತೆ ಎಲ್ಲಾ ‘ರತೆ’ ಕಟ್ಟೆಗಳಲ್ಲಿಯ ಹಣ್ಣು ಕಾಯಿ ಅರ್ಪಿಸಿ, ಮದಾಸ್ತಿಕೆ ನಡೆಸಿ ಮತ್ತೆ ಪುನಃ ಮೂಲ ರತೆಗೆ ಬಂದು, ಮೂರ್ತಿಗಳನ್ನು ಗದ್ದುಗೆಯ ಮೇಲೆ ಪ್ರತಿಷ್ಠಾಪಿಸಿ, ಪೂಜಿಸುತ್ತಾರೆ. ಡೊಳ್ಳಿನವರು ತೆಂಕು ದಿಕ್ಕಿಗೆ ಡೊಳ್ಳು ಬಾರಿಸುತ್ತಾ ದೇವತೆಗಳನ್ನು ಉದ್ದೇಶಿಸಿ “ಇಂದು ಹೋಗಿ ನಾಳೆ ಬನ್ನಿ” ಎಂದು ಹೇಳುವುದರ ಮೂಲಕ ಎರಡನೇ ದಿನದ ಹಬ್ಬದ ಕ್ರಿಯಾ ವಿಧಾನವನ್ನು ಮುಗಿಸುತ್ತಾರೆ. ಮೂರನೆಯ ದಿನ ಹಸ್ರಾಯನ ಹಬ್ಬ. ಇದು ಗ್ರಾಮದ ಪ್ರಧಾನ ದೈವ. ಕುಮಾರರಾಮನನ್ನೇ ಹಸ್ರಾಯನೆಂದು ಕರೆಯುತ್ತಾರೆ.
ಆ ದಿನ ಹಿರಿಯರನ್ನು ಸ್ಮರಿಸಿ ಮನೆಯ ಚಕ್ಕಣಿಗಳಿಗೆ ಮೀನು, ಕೋಳಿ, ಕುರಿಮಾಂಸ ಹಾಗೂ ಕಡಬು ತಯಾರಿಸಿ ಎಡೆ ಇಟ್ಟು ಪೂಜಿಸುತ್ತಾರೆ. ಅಂದು ರಾತ್ರಿ ಮನೆ ಮಂದಿಯೆಲ್ಲ ಕೈಮುಗಿದು, ಎಡೆಯ ಊಟವನ್ನು ಮಾಡಿ, ದೇವಾಲಯಕ್ಕೆ ಬಂದು ಸೇರುತ್ತಾರೆ. ಹಿಂದಿನ ದಿನ ದೇವರನ್ನು ಕಳುಹಿಸಿದ ದಿಕ್ಕಿನತ್ತ ಡೋಲು ಬಾರಿಸುತ್ತಾ ಮತ್ತೆ ಬರುವಂತೆ ಆಹ್ವಾನ ನೀಡುತ್ತಾರೆ. ಆಗ ದೊಂಬರ ಚೆನ್ನಿಯರು ನೃತ್ಯ ಮಾಡುತ್ತಾ ಮೂಲ ರತೆಯ ಕಡೆಗೆ ಬರುತ್ತಾರೆ. ಮೂರ್ತಿಗಳನ್ನೆಲ್ಲ ಮೂಲ ರತೆಯಲ್ಲಿರಿಸಿ ಪೂಜಿಸುತ್ತಾರೆ. ನಂತರ ಮೂರ್ತಿಗಳನ್ನು ಹೊತ್ತ ಚೌತಿದಾರರು ಹೊಳೆ ಮೀಯಿಸುವುದಕ್ಕೆ ಹೊಳೆಯ ಕಡೆಗೆ ಮೆರವಣಿಗೆ ಮೂಲಕ ಸಾಗುತ್ತಾರೆ. ಮೂರ್ತಿಗಳನ್ನು ಹೊಳೆ ಮೀಯಿಸಿ, ಗದ್ದುಗೆಯ ಮೇಲೆ ಕೂರಿಸಿ ಒಡವೆ ವಸ್ತ್ರಾಭರಣಗಳಿಂದ ಸಿಂಗರಿಸಿ, ಪೂಜಿಸುತ್ತಾರೆ. ಹರಕೆ ಹೊತ್ತ ಭಕ್ತರು ಕೈಯಾರತಿ ಹರಕೆ ತೀರಿಸುತ್ತಾರೆ. ಸಾಮಾನ್ಯವಾಗಿ ಮಕ್ಕಳಿಲ್ಲದವರು, ರೋಗ ರುಜಿನಗಳೊಂದಿಗೆ ನರಳಿದವರು ಇತ್ಯಾದಿ ಕಷ್ಟದಿಂದ ನರಳಿದವರು ತಮ್ಮ ಕೈ ಬೆರಳುಗಳಿಗೆ ಮಡಿವಾಳನಿಂದ ಒಳ್ಳೆಣ್ಣೆ ಬತ್ತಿಗಳನ್ನು ಸುತ್ತಿಸಿಕೊಂಡು, ದೀಪ ಹೊತ್ತಿಸಿ ಗದ್ದುಗೆಯನ್ನು ಐದು ಸಾರಿ ಸುತ್ತಿ, ನಂತರ ಬತ್ತಿ ಬಿಚ್ಚಿಕೊಂಡು ಹರಿವಾಣಾರತಿ  ಬೆಳಗಿ ಹರಕೆ ಒಪ್ಪಿಸುತ್ತಾರೆ. ನಂತರ ಮೆರವಣಿಗೆ ರತೆಯ ಬಳಿಗೆ ಬಂದು ಮದಾಸ್ತಿಕೆ ಮುಗಿಸಿ, ಪೂಜಾ ಕಾರ್ಯ ನಡೆಸಿ ಇನ್ನೊಂದು ರತೆಗೆ ತೆರಳು್ತದೆ. ಎಲ್ಲಾ ಮದಾಸ್ತಿಕೆಗಳು ಮುಗಿದ ನಂತರ ಕೊನೆಯಲ್ಲಿ ಹಸ್ರಾಯನ ಕಟ್ಟೆಗೆ ಬಂದು ಸೇರುತ್ತವೆ, ಹಸ್ರಾಯನ ಕಟ್ಟೆಯ ಎದುರು ಶೂಲ ಕಂಭವೊಂದನ್ನು ನಿಲ್ಲಿಸಿರುತ್ತಾರೆ. ಊರಿನ ಸಮಸ್ತರೂ, ಸುತ್ತಲಿನ ಊರಿನ ಭಕ್ತರು ಹಸ್ರಾಯನಿಗೆ ಹಣ್ಣುಕಾಯಿಗಳನ್ನು ಅರ್ಪಿಸುತ್ತಾರೆ. ಶೂಲಕಂಭಕ್ಕೆ ಜೀವಂತ ಕೋಳಿಯನ್ನು ಸಿಕ್ಕಿಸುತ್ತಾರೆ. ಅದರ ಸುತ್ತಾ ದೊಂಬತಿಯರು ಹಾಡುತ್ತ ನೃತ್ಯ ಮಾಡುತ್ತಾರೆ.
ಗಣಮಕ್ಕಳನ್ನು ಮೈದುಂಬಿದ ದೇವರುಗಳೆಲ್ಲ ಬೆಳಗಿನ ಜಾವಕ್ಕೆ ಮೈಬಿಟ್ಟು ಹೋಗುತ್ತವೆ. ಭಕ್ತರು ಊರಿನ ಎಲ್ಲಾ ದೇವತೆಗಳಿಗೂ ಕುರಿಕೋಳಿಗಳನ್ನು ಬಲಿ ನೀಡಲಾಗುತ್ತದೆ. ನಂತರ ಕೊಂಡ ಹಾಯ್ದು ಹರಕೆ ಒಪ್ಪಿಸುತ್ತಾರೆ. ದೇವತೆಗಳನ್ನೆಲ್ಲ ಕಲ್ಯಾಣೋತ್ಸವ ಮಾಡಿ, ಗುಡಿ ತುಂಬಿಸುತ್ತಾರೆ. ಅಂದು ಎಲ್ಲರಿಗೂ ಅನ್ನ ಸಂತರ್ಪಣೆ ಇರುತ್ತದೆ. ಹಬ್ಬದಲ್ಲಿ ಸಹಕರಿಸಿದ ಅಗಸರು, ದೀವಟಿಗೆಯವರು, ತಳವಾರರು, ಚಲವಾದಿಗಳು, ಕೈವಾಡದವರು, ದೊಂಬರು ಮುಂತಾದವರಿಗೆ ಅಕ್ಕಿ, ಹಣ, ಉಡುಗೊರೆ ಇತ್ಯಾದಿಗಳನ್ನು ನೀಡಿ ಸತ್ಕರಿಸುತ್ತಾರೆ. ಗಣಮಕ್ಕಳು  ಹಾಗೂ ಬೌತಿದಾರರಿಗೆ ವಿಶೇಷ ಸನ್ಮಾನ ಮಾಡಿ, ದವಸಧಾನ್ಯ, ಹಣ ಇತ್ಯಾದಿಗಳನ್ನು ನೀಡುತ್ತಾರೆ. ಕೊನೆಯಲ್ಲಿ ದೇವರ ಮೂರ್ತಿಗಳು, ಆಭರಣಗಳು, ಇತ್ಯಾದಿ ಪೂಜಾ ಸಾಮಾಗ್ರಿಗಳನ್ನು ಬುಟ್ಟಿಯಲ್ಲಿ ತುಂಬಿ ಊರ ಮುಖಂಡರ ಮನೆಯಲ್ಲಿ ಇಡುತ್ತಾರೆ. ದೇವರ ಒಡವೆಗಳನ್ನು ಮದುವೆ ಸಂದರ್ಭದಲ್ಲಿ ಕೇಳಿ ಪಡೆದು ಜೋಪಾನವಾಗಿ ಹಿಂದಿರುಗಿಸುತ್ತಾರೆ. ಇದಕ್ಕೆ ಯಾವುದೇ ಬಾಡಿಗೆ, ಸುಂಕ ಪಡೆಯುವುದಿಲ್ಲ. ಮದುಮಗನಾದರೆ ಬಂಧಿ ಸರಿಗೆ, ಗುಂಡಿನ ಸರ, ಮದುಮಗಳಾದರೆ ಜಡೆ ಬಂಗಾರ, ಬೈತಲೆ ಬಂಗಾರ, ಸೊಂಟಪಟ್ಟಿ, ತೋಳುಬಂಧಿ ಧರಿಸುತ್ತಾರೆ.
ಕರ್ನಾಟಕದ ಜನಪದ ಆಚರಣೆಗಳು : ದೊಡ್ಡ ಹಬ್ಬ
[image: https://kanaja.karnataka.gov.in/wp-content/uploads/2011/12/Janapada-Acharanegalu-104.jpg]
ದೀಪಾವಳಿ ಹಬ್ಬವನ್ನು ಉತ್ತರ ಕನ್ನಡ ಜಿಲ್ಲೆಯಲ್ಲಿ ದೊಡ್ಡಹಬ್ಬ ಎಂದು ಕರೆಯುತ್ತಾರೆ. ಅಂದು ಎಲ್ಲರ ಮನೆ ಮುಂದೆಯು ಹಣತೆಯಲ್ಲಿ  ಎಣ್ಣೆ ದೀಪಗಳು ಸಂಜೆಯಿಂದ ಬೆಳಗಿನ ತನಕ ಉರಿಯುತ್ತವೆ. ದೀಪಕ್ಕೆ ನೀಡುವ ಭಕ್ತಿಯನ್ನೇ ತಮ್ಮ ದನಕರುಗಳಿಗೆ ನೀಡುತ್ತಾರೆ.
ದೊಡ್ಡ ಹಬ್ಬದ ಮೂರು ದಿನಗಳು ಹಿಂದಿನಿಂದಲೇ ಗೋವುಗಳ ಅಲಂಕಾರಕ್ಕೆ ಬೇಕಾದ ಬಿದಿರಿನ ಕಟ್ಟಿಗೆಯ ಮೋಹಕ ಬಾಸಿಂಗ ತಯಾರಿಸುತ್ತಾರೆ. ಹಬ್ಬದ ಬೆಳಿಗ್ಗೆ ದನಕರುಗಳಿಗೆ ಮೈತೊಳೆಸಿ ಗೆಜ್ಜೆ, ಗಂಟೆ, ಡಾಬು ಶೃಂಗರಿಸಿ, ಅಡಿಕೆ ಹೂ, ಗೋಟಡಿಕೆ, ಪಚ್ಚೆತೆನೆ, ಫಲಪುಷ್ಪ, ವೀಳ್ಯದೆಲೆ ಕಟ್ಟುತ್ತಾರೆ. ದೊಡ್ಡ ಹಬ್ಬದ ಬೆಳಿಗ್ಗೆ ತಮ್ಮ ತಮ್ಮ ದನಕರುಗಳಿಗೆಲ್ಲ ವಿಶೇಷವಾಗಿ ಶೃಂಗರಿಸಿ, ಕೊಂಬಿಗೆ ಬಣ್ಣ, ನೆತ್ತಿಗೆ ಬಾಸಿಂಗ, ಕೊರಳಿಗೆ ಹೂವುಗಳಿಂದ ಅಲಂಕರಿಸುತ್ತಾರೆ. ಬಲಿಷ್ಠ ಎತ್ತುಗಳ ಕೊರಳು ಅಥವಾ ಕೋಡಿಗೆ ಬೆಲೆ ಬಾಳುವ ಬೆಳ್ಳಿ ಅಥವಾ ಚಿನ್ನದ ಆಭರಣಗಳನ್ನು, ನೋಟುಗಳನ್ನು ಕಟ್ಟಿ ಆರತಿ ಬೆಳಗಿ, ಹೊಟ್ಟೆ ತುಂಬಾ ಮೇವು, ಹೋಳಿಗೆ ನೈವೇದ್ಯ ಅರ್ಪಿಸುತ್ತಾರೆ. ದನ ಕಾಯುವ ಹುಡುಗರನ್ನು ಪ್ರೀತಿ ಯಿಂದ ಕಾಣುತ್ತಾರೆ.
ಊಟದ ನಂತರ ಸಂಜೆ ಶೃಂಗರಿಸಿದ ದನಗಳನ್ನು ಊರಿನ ಬಯಲಿಗೆ ತರುತ್ತಾರೆ. ತೆಂಗಿನಕಾಯಿ ಆಟ, ಭೂತದ ಪೂಜೆ ಮಾಡಿ ಭರ್ಜರಿ ಜಾಗಟೆ ಬಾರಿಸಿ, ದನಗಳನ್ನು ಅಟ್ಟಿಸಿ ಓಡಿಸುತ್ತಾರೆ. ಕಟ್ಟಿದ ಎಲ್ಲಾ ವಸ್ತುಗಳನ್ನು ಸಂಜೆ ಯಾವ ಎತ್ತು, ಮನೆಗೆ ತರುತ್ತದೆಯೋ ಎಂದು ಕಾದು ನೋಡುತ್ತಾರೆ.

ಮೈಸೂರು ಜಿಲ್ಲೆಯ ಟಿ. ನರಸೀಪುರ ತಾಲ್ಲೂಕಿನ ತಲಕಾಡು ಹೋಬಳಿಯ ಮಾಧವ ಮಂತ್ರಿ ಮತ್ತು ರಾಮಸ್ವಾಮಿ ನಾಲಾ ವ್ಯಾಪ್ತಿಯಲ್ಲಿ ಭತ್ತದ ನಾಟಿ ಮುಗಿದ ನಂತರ ಮಹಿಳೆಯರು ನಾಟಿ ಹಬ್ಬವನ್ನು ಮಾಡುತ್ತಾರೆ. ಇಲ್ಲಿ ಪುರುಷರಿಗೆ ಪ್ರವೇಶ ನಿಷಿದ್ಧ. ಅಂದು ಮಹಿಳೆಯರು ತಮ್ಮ ಇಷ್ಟದೇವರ ಗುಡಿಗೆ ಬೆಳಗಿನ ಜಾವವೇ ಹೋಗಿ ಪೂಜೆ ಸಲ್ಲಿಸಿ, ನೈವೇದ್ಯ ಮಾಡಿ ಮನೆಗೆ ಬಂದು ಪತಿಗೆ ಹಾಗೂ ಮಕ್ಕಳಿಗೆ ಇಷ್ಟವಾದ ವಸ್ತುಗಳನ್ನು ತಂದುಕೊಟ್ಟು ಸಂತೈಸುತ್ತಾರೆ. ಹಬ್ಬ ನಮ್ಮದು,  “ನಾವು ನಮಗೆ ಇಷ್ಟ ಬಂದ ಹಾಗೆ ಇರುತ್ತೇವೆ. ಗಂಡಸರನ್ನು ಖುಷಿ ಪಡಿಸುತ್ತೇವೆ ” ಎಂದು ಬೀಗುತ್ತಾರೆ. ಅಲ್ಲಿಯ ಬನದ ದೇವರಿಗೆ ಪೂಜೆ ಸಲ್ಲಿಸಿದ ಮಹಿಳೆಯರು ಹಾಡು, ನೃತ್ಯದಲ್ಲಿ ತೊಡಗುತ್ತಾರೆ. ಕೆಲವು ಭಾಗಗಳಲ್ಲಿ  ಭತ್ತದ ಗದ್ದೆಗಳ ದಂಡೆಯ ಮೇಲೆ ಈ ಹಬ್ಬವನ್ನು ಆಚರಿಸುತ್ತಾರೆ. ಹಾಡು, ಕುಣಿತದ ನಂತರ ಹಳ್ಳಿ ಮರದಯ್ಯ ಹಾಗೂ ಬಳಗಾಜಮ್ಮನಿಗೆ ಪೂಜೆ ಸಲ್ಲಿಸುತ್ತಾರೆ. ಒಂದು ಐತಿಹ್ಯದ ಪ್ರಕಾರ ಹಳ್ಳಿಮರದಯ್ಯ ಹಾಗೂ ಬಳಗಾಜಮ್ಮ ಎಂಬ ಪ್ರೇಮಿಗಳ ಪ್ರೇಮ ಭಗ್ನಗೊಂಡು ಹುತಾತ್ಮರಾದ ಸ್ಥಳ ಇದು ಎಂದು ಹೇಳುತ್ತಾರೆ. ಅವರುಗಳ ಹಾಡಿನಲ್ಲಿ ಗಂಗರಸರ ರಾಜಧಾನಿ ತಲಕಾಡಿನ ಹಿರಿಮೆ, ಗ್ರಾಮದೇವತೆ ಬಂಡರಸಮ್ಮನ ಬಗೆಗೆ, ಮಹಿಷಾಸುರ ಮರ್ದಿನಿಯು ಮಹಿಷಾಸುರನ ಕೊಂದು ಮರದಲಗೆ ತೋಳಿವಾಗ, ಕಬ್ಬಿನ ಗದ್ದೆಯೊಳಕ್ಕೆ ಹೊಕ್ಕು ಕದ್ದು ಕಬ್ಬು ತಿನ್ನುವಾಗ ವಾರಸುದಾರ ಬಂದದ್ದನ್ನು ನೋಡಿ ಹೆದರಿ ನಡುಗಿ ಹೋದ ಸನ್ನಿವೇಶವನ್ನೂ ಬಿಡದೇ ಹಾಡುತ್ತಾರೆ : “ಕಬ್ಬಿನ ಗದ್ದೆ ಹೊಕ್ಕಿರುವೆ, ಕಬ್ಬಾ ಮುರಿದಿರುವೆ”.
ಈ ಹಬ್ಬದ ಆಚರಣೆ ಮಾಡುವವರು ಬಡವರ್ಗದವರೆ ಹೆಚ್ಚು. ಗೌಡರ ಜಮೀನಿಗೆ ಕೆಲಸಕ್ಕೆ ಹೋದಾಗ ಹಬ್ಬದ ತಯಾರಿಗಾಗಿ ಬೇಗ ಬಿಡಿ ಎಂದು ಗೌಡರನ್ನು ಕೇಳುವ ಹಾಡುಗಳು ಇಲ್ಲಿವೆ. ಹತ್ತಾಳ ಕಟ್ಕೊಂಡು, ಹಿತ್ತಾಳೆ ಕಾಸ್ಕೊಂಡು, ಹೊತ್ತಾಗಿ ನಮ್ಮ ಗೇಯ್ಯುವ ಗೌಡ್ರು, ಹೊತ್ತಾಯ್ತು ನಮ್ಮ ಬಿಡಿ ಬನ್ನಿ,
ನಾಟಿ ಹಬ್ಬದಲ್ಲಿ ಆಯಾಯ ಗ್ರಾಮದ ಹೆಣ್ಣುಮಕ್ಕಳು ಅಲ್ಲಿನ ಗ್ರಾಮದೇವತೆಯ ಗುಡಿಗಳಿಗೆ ಹೋಗಿ ಪೂಜೆ ಸಲ್ಲಿಸುತ್ತಾರೆ. ಬಾಳೆ ಎಲೆ, ಬುತ್ತಿ, ಸಕ್ಕರೆ, ಕಾಯಿ ಪ್ರಸಾದ ಹೊತ್ತು ತಮಟೆ ವಾಲಗದೊಂದಿಗೆ ದೇವರ ಗುಡಿಗೆ ಹೋಗುವುದು ಪದ್ಧತಿ.

ಮಧುಗಿರಿ ಪಟ್ಟಣದ ಜೋಳೆನ ಹಳ್ಳಿಕೆರೆ ತುಂಬಿದಾಗ ಅಲ್ಲಿಯ ರೈತರು ನೀರಿಗೆ ಮಾಡುವ ಪೂಜೆ. ಕೆರೆ ತುಂಬಿದಾಗ ಸಂಪ್ರದಾಯವಾಗಿ ಬೇವಿನ ಮರಕ್ಕೆ ಪೂಜೆ ಸಲ್ಲಿಸಿ, ಕೆರೆಗೆ ಹಾಲು ತುಪ್ಪವನ್ನು ತರ್ಪಣ ನೀಡುತ್ತಾರೆ. ಅಂದು ಕೆರೆಯ ಅಚ್ಚುಕಟ್ಟು ಪ್ರದೇಶದಲ್ಲಿ ಆ ವರ್ಷ ಬೆಳೆಯುವ ಬೆಳೆಯ ಬಗ್ಗೆ ಚರ್ಚಿಸುತ್ತಾರೆ. ಕೆರೆಯ ನೀರಿನ ಪೂಜೆ ಮುಂದಿನ ಕೃಷಿಯ ಆಗುಹೋಗುಗಳನ್ನು ಚರ್ಚಿಸುವ ವೇದಿಕೆ ಯಾಗುತ್ತದೆ. ಕೆರೆಯಲ್ಲಿ ನೀರು ತುಂಬಿದಾಗ ಧಣಿಗಳ ಆದೇಶದಂತೆ ಗುರಿಕಾರನು ತಳವಾರನಿಗೆ ವಿಷಯ ತಿಳಿಸುತ್ತಾನೆ. ತಳವಾರನು ಪ್ರತಿ ಹಳ್ಳಿಯಲ್ಲಿ ಡಂಗುರ ಸಾರಿ, ಎಲ್ಲ ಅಚ್ಚುಕಟ್ಟುದಾರರನ್ನು ಮಧುಗಿರಿ ಪಟ್ಟಣದ ಪ್ರಖ್ಯಾತ ಗ್ರಾಮದೇವತೆಯಾದ ದಂಡಿನ ಮಾರಮ್ಮನ ದೇವಸ್ಥಾನದ ಬಳಿ ಸೇರಲು ತಿಳಿಸುತ್ತಾನೆ. ಅಲ್ಲಿಯ ವಿಶೇಷವೆಂದರೆ ಆ ಊರಿನ ಮುನ್ನೂರು ಜನ ರೈತರೂ ಸೇರುವುದು. ನೀರುಗಂಟಿ ಮತ್ತು ಪಣ್ಣೆಗ್ರಾಮದ ರೈತರ ಲೆಕ್ಕಾಚಾರದಂತೆ ಕರೆಯ ನೀರಿನ ಮಟ್ಟ ನೋಡಿಕೊಂಡು ಬೆಳೆ ಪದ್ಧತಿಯನ್ನು ಚರ್ಚಿಸುತ್ತಾರೆ. ಕೆರೆ ಪೂರ್ಣ ತುಂಬಿದರೆ ಆ ವರ್ಷ ಭತ್ತ ಬೆಳೆಯಲು ತೀರ್ಮಾನಿಸುತ್ತಾರೆ. ಅಲ್ಲದೇ ಅಚ್ಚುಕಟ್ಟಿನ ಕೊನೆ ಭಾಗದ ರೈತರಿಗೆ ತಡಿ ಫಸಲನ್ನು ಬೆಳೆಯ ನಿರ್ಧರಿಸುತ್ತಾರೆ. ಅಲ್ಪಸ್ವಲ್ಪ ತುಂಬಿದಾಗ ಕಡ್ಡಾಯವಾಗಿ ಎಲ್ಲಾ ರೈತರು ತಡಿಫಸಲನ್ನು ಬೆಳೆಯಲು ಮಾತ್ರ ಒಪ್ಪಿಗೆ ಕೊಡುತ್ತಾರೆ. ಈ ಚೋಳೆನಹಳ್ಳಿ ಕೆೆಗೆ 300 ಜನ ರೈತರು ಸಾಗುವಳಿದಾರರು ಮಧುಗಿರಿ ಪಟ್ಟಣ ಕಂಬತ್ತಹಳ್ಳಿ ಮತ್ತು ವೀರಮಾನಹಳ್ಳಿಯ ರೈತರೇ ಈ ಕೆರೆಯ ಅಚ್ಚುಕಟ್ಟುದಾರರು.

ಕುರಿಗಳಿಗೆ ಬರುವ ನೀಲಿ ರೋಗದ ನಿವಾರಣೆಗೆ ಹಿಂಡಿನ ಕುರಿಯೊಂದನ್ನು ಬಲಿಕೊಡುವ ವಿಶಿಷ್ಟ ಆಚರಣೆ ಉತ್ತರ ಕರ್ನಾಟಕದ ಭಾಗದಲ್ಲಿ ಪ್ರಚಲಿತ ವಿದೆ. ಜೀವಂತ ಕುರಿಯೊಂದನ್ನು ತಲೆಕೆಳಗಾಗಿ ಮರಕ್ಕೆ ಕೆಂಪು ದಾರದಿಂದ ನೇಣು ಹಾಕುವುದರೊಂದಿಗೆ ಬಲಿ ನೀಡಲಾಗುತ್ತದೆ. ಈ ಬಗೆಯ ವಿಚಿತ್ರ ಹರಕೆಯನ್ನು ಕೊಪ್ಪಳ ಜಿಲ್ಲೆಯ ಇಳಕಲ್ಲ ಗುಡ್ಡ, ಗಿಣಿಗೇರ, ಇಂದರಗಿ, ವೆಂಕಟಾಪುರ, ಚಿಲ್ಕಮುಕಿ, ಲೇಬಗೇರಾ ಮುಂತಾದ ಊರುಗಳಲ್ಲಿ ಕಾಣಬಹುದಾಗಿದೆ. ಜನ ತಿರುಗಾಡುವ ದಾರಿಗಳ ಪಕ್ಕದಲ್ಲಿ ಕುರಿಗಳನ್ನು ತಲೆಕೆಳಗು ಮಾಡಿ ತೂಗು ಹಾಕುವುದು ರೂಢಿ. ಮಂದೆಯ ಕುರಿಗಳಲ್ಲಿ ಯಾವುದೇ ಒಂದಕ್ಕೆ ರೋಗ ಬಂದರೂ ಒಂದು ಮರಿಯನ್ನು ಅಮ್ಮನಿಗೆ ಮೇಲಿನ ರೀತಿಯಲ್ಲಿ ಬಲಿಕೊಡುತ್ತಾರೆ. ಹೀಗೆ ಕಾಲಿಗೆ ಕೆಂಪು ದಾರವನ್ನು ಕಟ್ಟಿಸಿಕೊಂಡು, ಮರದ ರೆಂಬೆಯಲ್ಲಿ ನೇತಾಡುವ ಕುರಿ ಮರಿ ನೀರು, ಆಹಾರವಿಲ್ಲದೆ ಅರಚಿ ಒದ್ದಾಡಿ, ರಕ್ತಕಾರಿ ಸಾಯುತ್ತದೆ. ಹೆದ್ದಾರಿ ಬದಿಯಲ್ಲಿ ಬರುವ ಹುಣಿಸೆ, ಆಲ, ಕರಿಜಾಲಿ, ಬಸುರಿ ಅಥವಾ ಬಾರೆ ಮರಗಳೇ ಬಲಿಕಂಬಗಳು.

ದಕ್ಷಿಣ ಕರ್ನಾಟಕದ ಭಾಗದಲ್ಲಿ ನುಸಿಯಮ್ಮನ ಹಬ್ಬ ಆಚರಣೆಯಲ್ಲಿದೆ. ತುಮಕೂರು ಜಿಲ್ಲೆ ತುರುವೇಕೆರೆಯಲ್ಲಿ ಈ ಆಚರಣೆಯನ್ನು ನೋಡಬಹುದು. ತೆಂಗಿನ ಮರಗಳಿಗೆ  ನುಸಿರೋಗ ಬಂದ ಮೇಲೆ ಜನಿಸಿದ ಹಬ್ಬವಾಗಿದೆ. ತೆಂಗಿನ ಮರಗಳಿಗೆ ನುಸಿ ಪೀಡೆ ಆರಂಭವಾಗಿ ನಷ್ಟ ಅನುಭವಿಸಿದ ರೈತರು ಈ ಆಚರಣೆಯ ಮೊರೆ ಹೋಗಿದ್ದಾರೆ. ಪ್ಲೇಗ್ ಅಮ್ಮ ಇದ್ದ ಹಾಗೆ ನುಸಿಯಮ್ಮ. ಜನಪದರು ತಮ್ಮ ಒಂದೊಂದು ಕಪ್ಟಗಳನ್ನು ಪರಿಹರಿಸಲು ಒಂದೊಂದು ದೇವತೆಗಳನ್ನೇ ಸೃಷ್ಟಿ ಮಾಡುತ್ತಾರೆ. ಹಾಗೆ ಸೃಷ್ಟಿಯಾದ ದೈವಗಳಲ್ಲಿ ನುಸಿಯಮ್ಮನೂ ಒಂದು. ಒಂದು ರೀತಿ ಗಡಿಮಾರಿಯ ಆಚರಣೆಯನ್ನು ನೆನಪಿಗೆ ತರುತ್ತದೆ.
ಹಬ್ಬದ ದಿನ ಮನೆಯ ಹಿರಿಯನೊಬ್ಬ ತೋಟಕ್ಕೆ ತೆರಳಿ, ತೆಂಗಿನ ತೋಟದ ಎಲ್ಲಾ ತೆಂಗಿನ ಮರಗಳಿಗೂ ಮೂರು ನಾಮ ಹಾಕುತ್ತಾರೆ. ಪೂಜೆಗಾಗಿ ತೋಟದ ಯಾವುದಾದರೂ ಒಂದು ತೆಂಗಿನ ಮರಕ್ಕೆ ನುಸಿಯಮ್ಮನ ಸಿಂಗಾರ ಮಾಡುತ್ತಾರೆ. ರವಿಕೆ, ಸೀರೆ, ಬಳೆ ಹೂಹಾರ, ಸಿಂಧೂರಗಳಿಂದ ಅಲಂಕರಿಸಿ, ಒಂದು ಸಣ್ಣ ಚಪ್ಪರವನ್ನು ಮಾಡುತ್ತಾರೆ. ಇದು ಊರೊಟ್ಟಿನ ಆಚರಣೆಯಾದುದರಿಂದ ಊರಿನವರು ಸೇರಿ ಹಬ್ಬದ ದಿನವನ್ನು ಗೊತ್ತು ಮಾಡಿ, ಡಂಗುರ ಹೊಡೆಸಿ, ಹಬ್ಬವನ್ನು ಸಾರುತ್ತಾರೆ. ಹಬ್ಬದ ದಿನ ಶುಭ್ರ ವಸ್ತ್ರದಾರಿಗಳಾಗಿ ಗ್ರಾಮದ ಅಧಿದೇವತೆಗೆ ಸಾಮೂಹಿಕ ಪೂಜೆ ಸಲ್ಲಿಸಿದ ನಂತರ ಅವರವರ ತೋಟದ ಕಡೆ ನಡೆಯುತ್ತಾರೆ. ತಂಬಿಟ್ಟಿನ ಆರತಿ ತಟ್ಟೆಯನ್ನು ತಲೆಯ ಮೇಲೆ ಹೊತ್ತ ಮುತ್ತೈದೆಯರು ಗಂಡಸರು ಹಾಗೂ ಮಕ್ಕಳೊಡನೆ ಚಪ್ಪರದ ಬಳಿ ಒಂದು ಕಳಶ ಸ್ಥಾಪಿಸಿ, ಒಬ್ಬಟ್ಟಿನ ಎಡೆ ಸಲ್ಲಿಸಿ, ದೀಪ ಬೆಳಗುತ್ತಾರೆ. ಗಡಿ ದಾಟಿ ದೂರ ಹೋಗುವಂತೆ ನುಸಿಯಮ್ಮನನ್ನು ಬೇಡಿಕೊಳ್ಳುತ್ತಾ, ನುಸಿಯಮ್ಮನಾಗಿ ಅಲಂಕೃತಗೊಂಡ ತೆಂಗಿನ ಮರವನ್ನು ಪ್ರದಕ್ಷಿಣೆ ಹಾಕಿ ನಮಸ್ಕರಿಸುತ್ತಾರೆ. ಆರತಿ ಬೆಳಗುವಾಗ ‘ಕೆಂಪಮ್ಮಾ, ಬೇವಿನ ಮರದಮ್ಮಾ, ಅಟ್ಟೀ ಲಕ್ಕಮ್ಮಾ ಕಾಪಾಡ್ರವ್ವ, ನುಸಿಯಮ್ಮ ಮುಂದ್ಲೂರ ಕಡೆಗೆ ಓಗ್ಬುಡವ್ವಾ’ ಎಂದು ಪ್ರಾರ್ಥಿಸುತ್ತಾರೆ. ನಂತರ ಎಲ್ಲರೂ ನಮಸ್ಕರಿಸಿ, ಮನೆಯ ಹಾದಿ ಹಿಡಿಯುತ್ತಾರೆ. ಆಗಲೇ ಸಿದ್ಧಗೊಂಡ ಹಬ್ಬದ ಹೋಳಿಗೆ ಊಟವನ್ನು ಸವಿಯುತ್ತಾರೆ.

ಮಲೆನಾಡಿನ ಒಕ್ಕಲಿಗರಲ್ಲಿರುವ ನೆಲದ ಮೇಲಿನ ಎಡೆ ಸ್ವೀಕರಿಸುವ ಆಚರಣೆ. ಇದನ್ನು ಸಾಮಾನ್ಯವಾಗಿ ಹರಕೆ ಹೊತ್ತವರು ನವರಾತ್ರಿ ದಿನಗಳಲ್ಲಿ ನಡೆಸುತ್ತಾರೆ. ಹರಕೆ ಹೊತ್ತವರು ಎಡೆಯ ಸಾಮಾಗ್ರಿಗಳೆಲ್ಲವನ್ನೂ ದೇವಸ್ಥಾನಕ್ಕೆ ನೀಡುತ್ತಾರೆ. ಹರಕೆ ಹೊತ್ತವರು ಎಡೆಯ ಅಡುಗೆ ಹಾಗೂ ಪೂಜಾ ಕಾರ್ಯದ ಸಿದ್ಧತೆ ಮಾಡಿಕೊಂಡಿರುತ್ತಾರೆ. ಹರಕೆ ಒಪ್ಪಿಸುವವರು ‘ವೃದ್ದಿ’ ಸೂತಕಾದಿಗಳಿಂದ ದೂರವಿರಬೇಕು.
ಹರಕೆ ಹೊತ್ತ ಕುಟುಂಬದ ವ್ಯಕ್ತಿಗಳು ಹರಕೆ ದಿನ ಸ್ನಾನ ಮಾಡಿ, ಮಡಿಯುಟ್ಟು ದೇವಸ್ಥಾನದ ಬಳಿ ಬರುತ್ತಾರೆ. ಹರಕೆ ಸಲ್ಲಿಸಲೆಂದೇ ಸಗಣಿಯಿಂದ ಸಾರಿಸಿದ ಗುಡಿಯ ಮುಂದಿನ ಸ್ಥಳದಲ್ಲಿ ಸಾಲಾಗಿ ಕುಳಿತುಕೊಳ್ಳುತ್ತಾರೆ. ದೇವತೆಗೆ ಹಣ್ಣು ಹೂಗಳಿಂದ ಶೃಂಗರಿಸಿ, ನೈವೇದ್ಯ ಅರ್ಪಿಸಿದ ಪೂಜಾರಿಯ ಆರತಿ ಎತ್ತುತ್ತಾರೆ. ನಂತರ ಹರಕೆ ಒಪ್ಪಿಸಲು ಸಾಲಾಗಿ ಕುಳಿತವರಿಗೆ ಬರಿ ನೆಲದ ಮೇಲೆ ಎಡೆ ಬಡಿಸುತ್ತಾರೆ. ನೆಲದ ಎಡೆಯನ್ನು ಹರಕೆ ಒಪ್ಪಿಸುವವರು ಸ್ವಲ್ಪವೂ ಅಸಹ್ಯಪಟ್ಟುಕೊಳ್ಳದೆ ಸ್ವೀಕರಿಸುತ್ತಾರೆ. ಈ ಆಚರಣೆಯ ಹಿನ್ನೆಲೆಯಲ್ಲಿ ಅವರುಗಳೆಲ್ಲ ಬೆಳಗಿನಿಂದಲೇ ಉಪವಾಸವಿರುತ್ತಾರೆ.

ಮದುವೆ ಸಂದರ್ಭದಲ್ಲಿ ನಡೆಯುವ ಒಂದು ಶಾಸ್ತ್ರ. ಸಂಬಂಧ ಬೆಳೆಸಲು ಗಂಡಿನ ಮನೆಯವರು ಹೆಣ್ಣಿನ ಮನೆಗೆ ಮಂಗಳ ದ್ರವ್ಯಗಳನ್ನು ತೆಗೆದುಕೊಂಡು ಹೋಗುತ್ತಾರೆ. ಗಂಡು ಹೆಣ್ಣುಗಳ ನಿಶ್ಚಿತಾರ್ಥದ ಸಂಪ್ರದಾಯ ನಡೆದು ವೀಳ್ಯೆಶಾಸ್ತ್ರ ನಡೆಯುವಾಗ ಪರಪು ಅನ್ನದ ಮಾತು ಬರುತ್ತದೆ. ತರಕಾರಿ ಮತ್ತು ಅನ್ನದೊಂದಿಗೆ ಕಲಸಿಕೊಳ್ಳುವ ಸಾರು, ಹುಳಿಗಳಿಗೆ ‘ಪರಪು’ ಅನ್ನವೆಂದು ಕರೆಯುತ್ತಾರೆ.
ಕಲಶ ಪೂಜೆಯ ನಂತರ ಹೆಣ್ಣನ್ನು ಹಸೆಮಣೆಗೆ ಕರೆತರುವ ಮುನ್ನ ಹೆಣ್ಣಿನವರು ಗಂಡಿನವರಿಗೆ “ತಾವು ಬಂದ ಸಮಾಚಾರವೇನಪ್ಪಾ” ಎಂದು ಕೇಳುತ್ತಾರೆ. ಅದಕ್ಕೆ ಉತ್ತರವಾಗಿ ಗಂಡಿನವರು ‘ಪರಪು’ ಅನ್ನಕ್ಕೆ ಬಂದಿದ್ದೇವೆ” ಎನ್ನುತ್ತಾರೆ. ಹೆಣ್ಣಿನವರು ‘ಆಗಲಿ ಸಂತೋಷ’ ಎಂದು ಹೇಳಿ ಹೆಣ್ಣನ್ನು ಕರೆತರುತ್ತಾರೆ. ನಂತರ ನಿಶ್ಚಿತಾರ್ಥದ ಸಂಪ್ರದಾಯ ಮಾಡಿ ಮುಗಿಸುತ್ತಾರೆ.

ಉತ್ತರ ಕರ್ನಾಟಕದಲ್ಲಿ ಸೀಗಿಹುಣ್ಣಿಮೆ ಸಂದರ್ಭದಲ್ಲಿ ಆಚರಿಸುತ್ತಾರೆ. ಸುಗ್ಗಿಯ ಸಂದರ್ಭದಲ್ಲಿ ಅಂದರೆ ಅಕ್ಟೋಬರ್ ತಿಂಗಳ ಮಧ್ಯದಲ್ಲಿ ಬರುವ ವಿಜಯದಶಮಿಯಲ್ಲಿ ಬರುವ ಸೀಗಿ ಹುಣ್ಣಿಮೆಯಲ್ಲಿ ರೈತರು ಹಬ್ಬವನ್ನು ಆಚರಿಸುತ್ತಾರೆ. ಅಂದು ಪಾಂಡವರ ಎಡೆಗಾಗಿಯೇ ವಿಶೇಷವಾಗಿ ತಯಾರಿಸಿದ ಕರಿಗಡಲು ಎನ್ನುವ ತಿನಿಸನ್ನು ಮಾಡುತ್ತಾರೆ. ತಮ್ಮ ಹೊಲದ ಮಧ್ಯದಲ್ಲಿ ಐದು ಕಲ್ಲುಗಳನ್ನು ಸಾಲಾಗಿ ಇರಿಸಿ, ಸ್ವಲ್ಪ ದೂರದಲ್ಲಿ ಸಣ್ಣಕಲ್ಲನ್ನು ಇಡುತ್ತಾರೆ. ಎಲ್ಲಾ ಕಲ್ಲುಗಳಿಗೂ ಕೆಮ್ಮಣ್ಣು ಹಚ್ಚುತ್ತಾರೆ. ಐದು ಕಲ್ಲುಗಳನ್ನು ಪಾಂಡವರೆಂದು, ಒಂದು ಕಲ್ಲನ್ನು ಕಳ್ಳಪ್ಪ (ಕರ್ಣ)ನೆಂದು ಕರೆಯುತ್ತಾರೆ.
ಆರು ಕಲ್ಲುಗಳನ್ನು ಅರಿಶಿಣ, ಕುಂಕುಮ ಹಾಗೂ ಹೂಗಳಿಂದ ಶೃಂಗರಿಸಿ, ಎಡೆ ಮಾಡುತ್ತಾರೆ. ಆರತಿ ಎತ್ತಿ ಪೂಜಿಸಿದ ನಂತರ ಕಳ್ಳಪ್ಪನ ಎದುರಿನ ಎಡೆಯನ್ನು ಅಲ್ಲಿಯೇ ಹುಗಿಯುತ್ತಾರೆ.  ಪಾಂಡವರ ಕಲ್ಲಿನ ಎಡೆಗಳನ್ನು ಎತ್ತಿ, ಅದರ ತಿನಿಸನ್ನು ಸಣ್ಣ ಸಣ್ಣ ಚೂರು ಮಾಡಿ, ‘ಹುಲ್ಲುರಿಗೂ ಚಲಾಂಬ್ರಗೊ’ ಎಂದು ಕೊಡುತ್ತ ಹೊಲದ ಮೇಲೆ ಚಲ್ಲಾಡುತ್ತಾರೆ. ಇದನ್ನು ‘ಚರಗ’ ಚಲ್ಲುವುದು ಎಂದು ಕರೆಯುತ್ತಾರೆ. ಹೀಗೆ ಮಾಡು ವುದರಿಂದ ಹೊಲದಲ್ಲಿ ಬೆಳೆ ಸಮೃದ್ಧವಾಗಿ ಬರುವುದೆಂದು ನಂಬುತ್ತಾರೆ.
ಪಾಂಡವರ ಪೂಜೆಯನ್ನು ಎಳ್ಳೆಮವಾಸ್ಯೆಯಲ್ಲಿಯೂ ಆಚರಿ ಸುತ್ತಾರೆ. ಪಾಂಡವರು ವನವಾಸ ವನ್ನು ಮುಗಿಸಿಕೊಂಡು ಹಿಂದಿರುಗಿದ ನೆನಪಿಗಾಗಿ ಪಾಂಡವರ ಪೂಜೆ ನಡೆದು ಬಂದಿದೆಯೆಂದೂ, ಕುರುಕ್ಷೇತ್ರದ ಯುದ್ಧದ ಸಂದರ್ಭದಲ್ಲಿ ಕರ್ಣನಿಗೆ ತನ್ನ ಜನ್ಮರಹಸ್ಯ ತಿಳಿದ ಮೇಲೆ ತನ್ನ ತಮ್ಮಂದಿರಾದ ಪಾಂಡವರೊಂದಿಗೆ ಸೇರಿಕೊಳ್ಳದೇ ಸ್ವಜನದ್ರೋಹ ಕುರುಹಾಗಿ ಕಲ್ಲಪ್ಪಕಲ್ಲು ಸೃಷ್ಟಿಯಾಗಿ, ಪಾಂಡವರ ಕಲ್ಲುಗಳ ಹಿಂದೆ ಇಡಲಾಯಿತೆಂದು ಹೇಳುತ್ತಾರೆ. ಕರ್ಣನಿಗೆ ಇಡುವ ಎಡೆ, ಕುಂತಿ, ಕರ್ಣನಿಗಿತ್ತ ಅಮೃತ ಕಳಶವೆಂದೂ, ಅದು ಯಾರಿಗೂ ತಿಳಿಯದಿರಲೆಂದೂ ಅದನ್ನು ಅಲ್ಲಿಯೇ ಮುಚ್ಚುತ್ತಾರೆಂದು ಜನ ಹೇಳುತ್ತಾರೆ.
ದೀಪಾವಳಿಯಲ್ಲಿ ಪಾಂಡವರ ಪೂಜೆ ಮಾಡುವ ಪದ್ಧತಿ ಇದೆ. ಹಸುವಿನ ಸಗಣಿಯಿಂದ ಐದು ಗೊಂಬೆಗಳನ್ನು ಮಾಡಿ, ಸಗಣಿ ಪಾತ್ರೆಯಲ್ಲಿರಿಸಿ, ಹೊನ್ನಂಬ್ರಿ, ಆಣ್ಣಿ, ಉತ್ಪಾಣಿ ಇತ್ಯಾದಿ ಹೂಗಳಿಂದ ಶೃಂಗರಿಸಿ, ಪೂಜಿಸುತ್ತಾರೆ. ಪೂಜೆಯ ನಂತರ ತಮ್ಮ ಮನೆಯ ಮಾಳಿಗೆ ಮೇಲೆ ಐದು ದಿನಗಳವರೆಗೆ ಇರಿಸಿ, ನಂತರ ತೋಟದಲ್ಲಿ ಅವುಗಳನ್ನು ಪೂರ್ವ ದಿಕ್ಕಿಗೆ ಮುಖಮಾಡಿ ಹುಗಿಯುತ್ತಾರೆ. ಅಲ್ಲದೆ ಗೂಡಿನ ಪೂಜೆ ಮಾಡುವ ಸಂದರ್ಭದಲ್ಲಿಯೂ ಪಾಂಡವರ ಪೂಜೆ ಮಾಡುವ ಪದ್ಧತಿ ಇದೆ.
ಮಹಾನವಮಿ, ದೀಪಾವಳಿ ಹಬ್ಬಗಳಲ್ಲಿ ರೈತರು ಪಾಂಡವರನ್ನು ನೆನಪಿಸಿಕೊಳ್ಳುವ ರೂಢಿಯಿದೆ. ಮಹಾನವಮಿ ಹಬ್ಬದಂದು ಪಾಂಡವರು ಅಜ್ಞಾತವಾಸದಿಂದ ಹೊರಬಂದು ಬನ್ನಿಮಂಟಪದಲ್ಲಿ ಬಚ್ಚಿಟ್ಟಿದ್ದ ಆಯುಧಗಳನ್ನು ಹೊರಕ್ಕೆ ತಂದರಂತೆ. ಈ ಹಿನ್ನೆಲೆಯಲ್ಲಿಯೇ ಅಂದು ಗ್ರಾಮದೇವತೆಗಳು ಬನ್ನಿ ಮರಕ್ಕೆ ಹೋಗಿ, ಬನ್ನಿ ಎಲೆಗಳ ವಿನಿಮಯ ನಡೆಯುತ್ತವೆ. ಅಲ್ಲದೇ ಆಯುಧ ಪೂಜೆಯು ನಡೆಯುತ್ತದೆ. ಅಲ್ಲಿಂದ ಮುಂದೆ ದೀಪಾವಳಿಯವರೆಗೆ ಪಗಡೆ ಆಡುವ ಪದ್ಧತಿ ಇದೆ. ಈ ಹಿನ್ನೆಲೆಯಲ್ಲಿ ಪಾಂಡವರ ಪೂಜೆಯು ನಡೆಯುತ್ತದೆ.

ತಿರುಪತಿಗೆ ಯಾತ್ರೆ ಕೈಗೊಂಡ ಭಕ್ತರನ್ನು ಊರಿನ ಜನರು ಒಟ್ಟಾಗಿ ಸೇರಿ ಬೀಳ್ಕೊಡುವ ಆಚರಣೆ. ಊಟದಲ್ಲಿ ಬಾಡು ಹಾಗೂ ಹೆಂಡದ ಪಾನೀಯಗಳಿರಲೇಬೇಕು ಎಂಬುದು ಈ ಆಚರಣೆಯ ವಿಶೇಷ.  ಇಲ್ಲಿ ಮಾಂಸ, ಹೆಂಡ, ಪ್ರಸಾದ ಹಾಗೂ ತೀರ್ಥದ ಸ್ಥಾನ ಪಡೆದು ಪೂಜನೀಯವಾಗಿವೆ. ಪಾಣ ಸೇವೆಯನ್ನು ಪಾನೀಯ ಸೇವೆ ಎಂದು ಕರೆಯುತ್ತಾರೆ. ಯಾತ್ರೆ ಹೊರಡುವ ದಿನ ಊರಿನವರೆಲ್ಲ ನಿಗದಿತ ಸ್ಥಳದಲ್ಲಿ ಸೇರಿ ಬಾನಿ, ಅರವಿ, ಮಡಕೆಗಳಲ್ಲಿ ಹುಳಿಹೆಂಡ, ಬೋಂಡ, ವಡೆ, ಖಾರದ ತಿನಿಸುಗಳನ್ನೆಲ್ಲ ಒಂದು ಭಾಗದಲ್ಲಿಟ್ಟು, ಅಲ್ಲಿಯೇ ದೇವರನ್ನು ಮತ್ತು ಜೋಳಿಗೆಗಳನ್ನಿಟ್ಟು, ದಾಸಯ್ಯ ಪೂಜಿಸುತ್ತಾನೆ. ತೀರ್ಥವಾಗಿ ಹೆಂಡವನ್ನು, ಪ್ರಸಾದವಾಗಿ ಮಾಂಸವನ್ನು ನೀಡುತ್ತಾನೆ.
ಹಿಂದೆ ತಿರುಪತಿ ಯಾತ್ರೆ ಹೊರಟವರು ಹಿಂತಿರುಗಿ ಊರಿಗೆ ಬರುವುದು ಅಪರೂಪವಾಗಿತ್ತು. ಯಾತ್ರೆಯ ವೇಳೆ ನಾನಾ ರೀತಿಯ ಸಾಂಕ್ರಾಮಿಕ ರೋಗಗಳಿಗೆ ತುತ್ತಾಗಿ ದಾರಿಯ ಮಧ್ಯೆ ತೀರಿಕೊಳ್ಳುತ್ತಿದ್ದರು. ಈ ಹಿನ್ನೆಲೆಯಲ್ಲಿ ಯಾತ್ರೆಗೆ ಹೊರಟವರನ್ನು ಜೀವನದಲ್ಲಿ ಇದೇ ಕೊನೆ ಬಾರಿ ಭೇಟಿ ಎನ್ನುವ ಹಾಗೆ ಆಲಿಂಗಿಸಿಕೊಂಡು ಬೀಳ್ಕೊಡುತ್ತಿದ್ದರು. ಅಂದು ಹತ್ತಾರು ಕುರಿ, ಕೋಳಿಗಳನ್ನು ಕಡಿದು ಮಾಂಸದ ಔತಣ ಏರ್ಪಡಿಸಿ, ಕುಡಿಯಲು ಹೆಂಡವನ್ನು ಕೊಡುತ್ತಿದ್ದರು. ಈಗ ಈ ಆಚರಣೆ ಇಲ್ಲ.

ಹಿರಿಯರ ಹಬ್ಬವಾದ ಪಿತೃಪಕ್ಷವು ಕರ್ನಾಟಕದಾದ್ಯಂತ ಆಚರಣೆಗೊಳ್ಳುತ್ತಿದೆ. ದಕ್ಷಿಣ ಕರ್ನಾಟಕದಲ್ಲಿ ಈ ಹಬ್ಬವನ್ನು ಅತ್ಯಂತ ಸಡಗರ ಸಂಭ್ರಮದಿಂದ ಆಚರಿಸುತ್ತಾರೆ. ಕಿತ್ತು ತಿನ್ನುವ ಬಡತನವಿದ್ದರೂ ಈ ಹಬ್ಬವನ್ನು ಅದ್ದೂರಿಯಾಗಿ ಮಾಡುತ್ತಾರೆ. “ಹೊಲ ಮಾರಿಯಾದರೂ ಹಬ್ಬ ಮಾಡು” ಎನ್ನುವ ನಾಣ್ಣುಡಿ ಹಬ್ಬಕ್ಕಾಗಿ ಸಾಲವನ್ನು ಮಾಡಲು ಜನ ಅಂಜುವುದಿಲ್ಲ ಎನ್ನುವುದನ್ನು ಧ್ವನಿಸಿದೆ.
ಮಹಾಲಯ ಅಮಾವಾಸ್ಯೆಯ ಹಿಂದೆ-ಮುಂದಿನ ಶುಕ್ರವಾರ ಅಥವಾ ಮಂಗಳವಾರವನ್ನು ಆಯ್ಕೆ ಮಾಡಿಕೊಂಡು ಹಬ್ಬವನ್ನು ನಿಶ್ಚಯ ಮಾಡಿಕೊಳ್ಳುತ್ತಾರೆ. ಕೆಲವರು ಆಯುಧ ಪೂಜೆಯ ದಿನವೂ ಮಾಡುವುದಿದೆ. ಹಿರಿಯರ ನೆನೆಯುವ ಈ ಹಬ್ಬ ಒಂದೊಂದು ಭಾಗದಲ್ಲಿ ಒಂದೊಂದು ಬಗೆಯಲ್ಲಿರುತ್ತದೆ. ಕೆಲಭಾಗಗಳಲ್ಲಿ ಎಲ್ಲಾ ಹಬ್ಬಗಳಿಗಿಂತ ದೊಡ್ಡ ಹಬ್ಬವಾಗಿ ಆಚರಿಸಿದರೆ, ಕೆಲ ಕಡೆ ಎಡೆ ಇಟ್ಟು ಆಚರಿಸುತ್ತಾರೆ.
ಸೆಪ್ಟೆಂಬರ್-ಅಕ್ಟೋಬರ್‌ನಲ್ಲಿ ಹಾಸನ, ಮಂಡ್ಯ, ಮೈಸೂರು, ಶಿವಮೊಗ್ಗ, ತುಮಕೂರು, ಬೆಂಗಳೂರು, ರಾಮನಗರ, ಮೊದಲಾದ ಜಿಲ್ಲೆಗಳಲ್ಲಿ ಹೆಚ್ಚು ಭಯ-ಭಕ್ತಿಯಿಂದ ಆಚರಿಸುತ್ತಾರೆ.
ನಿಧನರಾಗಿರುವ ತಂದೆ, ತಾಯಂದಿರಿಗೆ ಗೌರವ ಸಲ್ಲಿಸುವುದೇ ಪಿತೃಪಕ್ಷ ಹಬ್ಬದ ಉದ್ದೇಶ ಆಗಿದೆ. ಹಬ್ಬದ ದಿನ ರಾತ್ರಿ ಕೋಣೆ ಯೊಂದರಲ್ಲಿ ಕಳಶವನ್ನು ಇಟ್ಟು, ಹೊಸ ಬಟ್ಟೆಗಳನ್ನು ಉಡಿಸಿ, ಎಡೆ ಇಟ್ಟು ಪೂಜಿಸುತ್ತಾರೆ. ಹಿರಿಯರು ಇಷ್ಟಪಡುತ್ತಿದ್ದ ಬಗೆ ಬಗೆಯ ಭಕ್ಷ್ಯ ಭೋಜನಗಳಾದ ಮೀನು, ಕುರಿ, ಕೋಳಿ ಮಾಂಸದಿಂದ ಮಾಡಿದ ಅಡುಗೆ, ಬಗೆ ಬಗೆಯ ಹಣ್ಣುಗಳು, ಚಿಕ್ಕಿನುಂಡೆ, ಚಕ್ಕುಲಿ, ನಿಪ್ಪಟ್ಟು ಕೋಡುಬಳೆ, ಕಜ್ಜಾಯ, ಶ್ಯಾವಿಗೆ, ರಾಗಿ ಮುದ್ದೆ, ಮೈಸೂರು ಪಾಕ್ ಸೇರಿದಂತೆ ಬೇಕರಿಯಿಂದ ತಂದ ಬಗೆಬಗೆಯ ತಿನಿಸುಗಳು ಅಲ್ಲದೆ ಅವರು ಬಳಸುತ್ತಿದ್ದ ಹೊಗೆಸೊಪ್ಪು, ನಶ್ಯ, ಬೀಡಿ, ಸಿಗರೇಟು ಮದ್ಯವನ್ನು ಇಟ್ಟು ಧೂಪ ಹಾಕುತ್ತಾರೆ. ಕೆಲವು ಭಾಗಗಳಲ್ಲಿ ಹಬ್ಬದ ದಿನ ಬರೀ ಸಸ್ಯಾಹಾರಿ ಭಕ್ಷ್ಯಗಳನ್ನೇ ಎಡೆ ಇಟ್ಟು ಪೂಜಿಸುವ ಪದ್ಧತಿ ಇದ್ದು, ಮಾರನೇ ದಿನ ಮಾಂಸಾಹಾರಿ ತಿನಿಸುಗಳನ್ನು ಮಾಡಿ ಎಡೆ ಇಟ್ಟು ಪೂಜಿಸಿ, ಬಂಧು-ಬಾಂಧವರನ್ನು, ಸ್ನೇಹಿತರನ್ನು ಕರೆದು ಭರ್ಜರಿ ಭೋಜನ ಏರ್ಪಡಿಸುವುದು ರೂಢಿ. ಅಲ್ಲದೆ ಬಂಧುಗಳಿಗೆ ಚಕ್ಕುಲಿ, ಕೋಡುಬಳೆ, ನಿಪ್ಪಟ್ಟು, ಕರ್ಜಿಕಾಯಿ, ಪಕೋಡ, ಮೊದಲಾದ ತಿನಿಸುಗಳನ್ನು ಚೀಲದಲ್ಲಿ ಹಾಕಿ ಕೊಟ್ಟು ಕಳುಹಿಸುವ ಪದ್ಧತಿಯನ್ನು ಹಾಸನ ಜಿಲ್ಲೆಯ ಹಲವು ಕಡೆ ರೂಢಿಯಲ್ಲಿದೆ.
ವ್ಯಕ್ತಿ ಸತ್ತ ಮೇಲೆ ಇನ್ನಿಲ್ಲದ ಭಯ-ಭಕ್ತಿ ತೋರುವ ಜನ ಬದುಕಿದ್ದಾಗ ಹಿರಿಯರನ್ನು ಕಡೆಗಣಿಸುವ ಪದ್ಧತಿ ವಿಪರ್ಯಾಸವಾಗಿದೆ.

ಯುಗಾದಿ ಅಮಾವಾಸ್ಯೆಯ ಮರುದಿನ ಸೂರ್ಯೋದಯದಲ್ಲಿ ಆ ವರ್ಷದ ಇಡೀ ಭವಿಷ್ಯವನ್ನು ತಿಳಿಯುವ ಆಚರಣೆ. ಕರ್ನಾಟಕದಾದ್ಯಂತ ಈ ಬಗೆಯ ಆಚರಣೆಗಳು ಕಂಡುಬಂದರೂ ಗುಳೇದಗುಡ್ಡದ ಆಚರಣೆ ಭಿನ್ನವೂ, ವಿಶಿಷ್ಟವೂ ಆಗಿದೆ. ವಾರ್ಷಿಕ ಫಲಾಫಲಗಳ ಅನ್ವೇಷಣೆಯ ಕಮ್ಮಟದಂತಿರುವ ಆಚರಣೆಯಲ್ಲಿ ದವಸ, ಧಾನ್ಯ, ಬಟ್ಟೆ-ಬರೆ, ಸಾಮಾಜಿಕ, ಆರ್ಥಿಕ, ಶೈಕ್ಷಣಿಕ, ವ್ಯಾಪಾರ, ವಹಿವಾಟು ಮುಗ್ಗಟ್ಟಿನ ಚರ್ಚೆಗಳು, ಪಶು-ಪಕ್ಷಿ, ಜಾನುವಾರು ಹಾಗೂ ಜನರ ಆಗುಹೋಗುಗಳ ಬಗೆಗೆ ತಿಳಿದುಕೊಳ್ಳುತ್ತಾರೆ.
ಅಂದು ಸಂಜೆ ಊರ ಹೊರಗಿನ ವಿಶಾಲ ಬಯಲು ಪ್ರದೇಶದಲ್ಲಿ ಹತ್ತಾರು ಗಾಡಿಗಳಷ್ಟು ಮರಳನ್ನು ಹಾಕಿ ಎತ್ತರದ ಚೌಕಾಕಾರದ ಗುದ್ದುಗೆ ಸಿದ್ಧಪಡಿಸುತ್ತಾರೆ. ಭವಿಷ್ಯ ನುಡಿಯುವ ಗದ್ದುಗೆ ಸುತ್ತಲೂ ಜೋಳದ ದಂಟುಗಳನ್ನು ನೆಡುತ್ತಾರೆ. ಗದ್ದುಗೆಯ ಮೇಲೆ ಮಣ್ಣಿನಿಂದ ತಯಾರಿಸಿದ ಶಿವಲಿಂಗ ಹಾಗೂ ನಂದೀಶ್ವರರ ಮೂರ್ತಿಗಳನ್ನು ಪ್ರತಿಷ್ಠಾಪಿಸಿ, ವಿವಿಧ ಬಗೆಯ ಧಾನ್ಯಗಳನ್ನು ಎಕ್ಕೆ ಎಲೆಯಲ್ಲಿ ಮುಚ್ಚುತ್ತಾರೆ. ಗದ್ದುಗೆಯ ಎಡ ಭಾಗ ದಲ್ಲಿ ಮಣ್ಣಿನಿಂದ ಮಾಡಿದ ಎತ್ತುಗಳಿಂದ ಉಳುವ ರೈತ ಹಾಗೂ ಬಿತ್ತುತ್ತಿರುವ ಅವನ ಪತ್ನಿಯ ಮೂರ್ತಿ ಗಳು, ಗದ್ದುಗೆಯ ಎಡ ಹಾಗೂ ಬಲ ಭಾಗದಲ್ಲಿ ಎರೆಮಣ್ಣಿನಿಂದ ತಯಾರಿಸಿದ ವ್ಯಾಪಾರಿ ಗಳಿಬ್ಬರ ಗೊಂಬೆಗಳಿಗೆ ಬಟ್ಟೆ ಇತ್ಯಾದಿ ಒಡವೆ ವಸ್ತ್ರಗಳಿಂದ ಅಲಂಕರಿಸಿ, ಅವುಗಳ ಮುಂದೆ ನಾನಾ ಬಣ್ಣದ ಬಟ್ಟೆ-ಬರೆಗಳನ್ನು, ಬಣ್ಣದ ಕುಪ್ಪಸದ ತುಂಡುಗಳನ್ನು ಮುಂದಿರಿಸುತ್ತಾರೆ. ಗದ್ದುಗೆಯ ಅಗ್ನೇಯ, ನೈರುತ್ಯ, ವಾಯುವ್ಯ, ಈಶಾನ್ಯ ಹೀಗೆ ನಾಲ್ಕು ಉಪದಿಕ್ಕಿನಲ್ಲಿ ಅನ್ನದ ಬುತ್ತಿಯನ್ನಿಟ್ಟು ಪೂಜಿಸುತ್ತಾರೆ.
ಯುಗಾದಿಯ ಮರುದಿನ ಊರ ಹೊರಗಿನ ವಿಶಾಲ ಬಯಲಿನಲ್ಲಿ ನಿರ್ಮಿಸಿದ ಭವಿಷ್ಯ ವೇದಿಕೆಯ ಸುತ್ತಲೂ ನೂರಾರು ಜನ ಸೇರುತ್ತಾರೆ. ಅಂದು ಸೂರ್ಯೋದಯದ ಸಮಯದಲ್ಲಿ ಭವಿಷ್ಯ ಕೇಳಲು ನೇಕಾರರು, ರೈತರು, ವ್ಯಾಪಾರಿಗಳು, ನೌಕರರು, ಅಧಿಕಾರಿಗಳು, ಊರಿನ ಹಾಗೂ ಸುತ್ತಲಿನ ಊರಿನ ಜನರು ಬಹುಸಂಖ್ಯೆಯಲ್ಲಿ ಬರುತ್ತಾರೆ. ಕೇವಲ ಸಂಕೇತಗಳಿಂದ ಅರ್ಥೈಸುವ ಈ ಫಲಭವಿಷ್ಯವನ್ನು ಜನಸಾಮಾನ್ಯರಿಗೆ ಭವಿಷ್ಯ ತಜ್ಞರು ವಿವರಿಸಿ ಹೇಳುತ್ತಾರೆ. ಯುಗಾದಿಯ ಫಲದ ನಿರ್ಣಾಯಕರಾಗಿದ್ದ ಅವರು ಪಂಚಾಂಗ, ಶಾಸ್ತ್ರಾದಿಗಳನ್ನು ಬಲ್ಲವರಾಗಿರುತ್ತಾರೆ. ವೇದಿಕೆಯ ಮೇಲೆ ಕುಳಿತ ಅವರೊಂದಿಗೆ ಇಬ್ಬರು ಸಹಾಯಕ ಭವಿಷ್ಯ ತಜ್ಞರು ಇರುತ್ತಾರೆ. ಎಕ್ಕೆ ಎಲೆಗಳಿಗೆ ಅಂಟಿಕೊಂಡಿದ್ದ ನೀರಿನ ಹನಿಗಳು ಆ ವರ್ಷದ ಮಳೆಯ ಏರಿಳಿತವನ್ನು ಹೇಳಿದರೆ, ಬೀಳದೆ ಸ್ಥಿರವಾಗಿ ನಿಂತಿರುವ ಅಥವಾ ಮುರಿದು ಬೀಳುವ ರೈತರ ಮೂರ್ತಿಗಳು ರೈತರ ಕಷ್ಟ ಸುಖಗಳ ಬಗ್ಗೆ ಫಲ ಭವಿಷ್ಯ ಹೇಳುತ್ತವೆ. ವ್ಯಾಪಾರಿ ಗೊಂಬೆಗಳ ಮುಂದಿನ ತುಂಡು ಬಟ್ಟೆಗಳು ಗಾಳಿಯಿಂದ ಎಷ್ಟು ದೂರ ಹಾರಿ ಬೀಳುತ್ತವೋ ಅವು ಬಟ್ಟೆ ವ್ಯಾಪಾರಿಗಳ ಲಾಭ-ನಷ್ಟಗಳ ಬಗ್ಗೆ ಹೇಳಿದರೆ, ನಾಲ್ಕು ದಿಕ್ಕಿನಲ್ಲಿರಿಸಿದ ಅನ್ನದ ಬುತ್ತಿಗಳು ಯಾವ ದಿಕ್ಕಿನಲ್ಲಿ ಅನ್ನವನ್ನು ಪ್ರಾಣಿ ಪಕ್ಷಿಗಳು ತಿನ್ನುತ್ತವೆಯೋ ಆ ದಿಕ್ಕಿನಲ್ಲಿ ಆಹಾರದ ಕೊರತೆ ಎದುರಾಗುತ್ತದೆ ಎಂದು ಅರ್ಥೈಸುವುದು. ನಂದಿ ಹಾಗೂ ಈಶ್ವರನ ಮುಂದಿರಿಸಿದ ಅನ್ನ ಪ್ರಸಾದ ಕರಗಿದ್ದರೆ ಇಡೀ ವರ್ಷ ಆಹಾರದ ಬವಣೆ ಉಂಟಾಗುತ್ತದೆಂದು ಭವಿಷ್ಯ ನುಡಿಯುತ್ತಾರೆ.

ಚಿಕ್ಕಮಗಳೂರು ಜಿಲ್ಲೆ ಕಡೂರು ತಾಲೂಕಿನ ಅಂತರಘಟ್ಟೆ ಗ್ರಾಮದ ಶಕ್ತಿದೇವತೆ ಅಂತರಘಟ್ಟಮ್ಮ. ಈ ದೇವತೆಗೆ ನಡೆಯುವ ಜಾತ್ರೆ ವಿಶೇಷವಾಗಿದ್ದು, ಸುಮಾರು ಐದು ಸಾವಿರಕ್ಕೂ ಹೆಚ್ಚು ಎತ್ತಿನ ಬಂಡಿಗಳಲ್ಲಿ ಬಂದು ಸೇರುತ್ತಾರೆ. ಮಾಘಮಾಸ ಬಹುಳದಲ್ಲಿ ನಡೆಯುವ ಅಂತರಘಟ್ಟ ಜಾತ್ರೆ ಈ ನಾಡಿನಲ್ಲಿ ಪ್ರಖ್ಯಾತವಾದುದು. ಜಾತ್ರೆಯಲ್ಲಿ ಚಿಕ್ಕಮಗಳೂರು, ಶಿವಮೊಗ್ಗ, ಚಿತ್ರದುರ್ಗ, ದಾವಣಗೆರೆ ಇತ್ಯಾದಿ ಸುತ್ತಲಿನ ಜಿಲ್ಲೆಗಳ ಭಕ್ತರು ಸೇರುತ್ತಾರೆ.
ಹತ್ತು ದಿನಗಳ ಕಾಲ ನಡೆಯುವ ಜಾತ್ರೆಯನ್ನು, ಭಾನುವಾರ ಬೇಗೂರಿನಲ್ಲಿ ಮದುವಣಗಿತ್ತಿಯಾದ ದೇವಿಯು, ಸೋಮವಾರ ಅಂತರಘಟ್ಟೆಯಲ್ಲಿ ಉಯ್ಯಲೆಯಾಡುತ್ತಾಳೆ. ಬೇಗೂರು, ಚೋಮನಹಳ್ಳಿ ಚೌಕಿ, ಹನುಮನಹಳ್ಳಿ ಭಕ್ತ ರಿಂದ ಬೇವಿನಸೀರೆ ಉತ್ಸವ, ದೊಡ್ಡಪಾನದ ಸೇವೆ, ಕಳಸ ಪೂಜೆ, ಕೋಣೋತ್ಸವ, ನವಿಲು – ಆನೆ ವಾಹನ ಉತ್ಸವ, ಕೋಲಬಾನದ ಸೇವೆ, ಶುಕ್ರವಾರದಂದು ತೇರಿಗೆ ‘ಕಳಸ’ ಏರಿಸುವುದು, ಪಾನಕದ ಗಾಡಿಸೇವೆ, ಎಲ್ಲಾ ಸೇವೆಗಳು ಮುಗಿದ ನಂತರ ಶನಿವಾರ ಬೆಳಗಿನ ಜಾವದಲ್ಲಿ ರಥೋತ್ಸವ ಜರುಗುತ್ತದೆ. ರಥಕ್ಕೆ ಹರಕೆ ಹೊತ್ತ ಭಕ್ತರು ‘ಹಾರುಗೋಳಿ’ಗಳನ್ನು ಹಾರಿಸುವುದು ಸ್ವಾರಸ್ಯಕರವಾದ ಸಂಗತಿಯಾಗಿದೆ. ಹೀಗೆ ಮಾಡುವುದರಿಂದ ಕೋಳಿಗಳು ಅಕ್ಷಯವಾಗಿ, ಸಾಕಾಣಿಕೆದಾರರಿಗೆ ಲಾಭವಾಗುತ್ತದೆಂದು ನಂಬುತ್ತಾರೆ. ಹಾರಿಸಿದ ಕೋಳಿಗಳನ್ನು ಭಕ್ತರು ತಮ್ಮ ಮನೆಯ ಕೋಳಿಗಳ ಜೊತೆ ಸಾಕುತ್ತಾರೆ. ಹೀಗೆ ಮಾಡುವುದರಿಂದ ಮನೆಯಲ್ಲಿ ಕೋಳಿಗಳು ಅಭಿವೃದ್ದಿ ಹೊಂದುತ್ತವೆಂದು ನಂಬುತ್ತಾರೆ.
ಹತ್ತು ಹಲವು ಬಗೆಗಳಲ್ಲಿ ಶೃಂಗಾರಗೊಂಡ ಐದು ಸಾವಿರಕ್ಕೂ ಹೆಚ್ಚು ಎತ್ತಿನ ಬಂಡಿಗಳ ನೋಟವೇ ಅದ್ಭುತ, ರಮ್ಯ ಮನೋಹರ. ಬೇಗೂರಿನಿಂದ ದೇವರ ಮೀಸಲಿನ ಬತ್ತಲೆ ಬಂಡಿಗಳ ದೃಶ್ಯ ಚೇತೋಹಾರಿ. ಈ ಬಂಡಿಗಳ ಜೊತೆ ಬೇರೆ ಬಂಡಿಗಳು ಬರುವಂತಿಲ್ಲ, ಅಲ್ಲದೆ ಈ ಬಂಡಿಗಳನ್ನು ಹಿಂದೆ ಹಾಕಿ ಬೇರೆ ಬಂಡಿಗಳು ಮುಂದೆ ಸಾಗುವಂತಿಲ್ಲ. ಬೇಗೂರಿನ ಪಾನಕ ತುಂಬಿದ ಬತ್ತಲೆ ಬಂಡಿಗಳಿಗೆ ಅಷ್ಟೊಂದು ಪ್ರಾಶಸ್ತ್ಯವಿದೆ. ಯಾವುದೇ ವಸ್ತ್ರಗಳ ಅಲಂಕಾರವಿಲ್ಲದೆ, ಬರಿಯ ಹಸಿರು ಮಾವಿನ ಸೊಪ್ಪಿನಿಂದ ಶೃಂಗರಿಸಿರುತ್ತಾರೆ. ಅಲ್ಲದೆ ಈ ಬಂಡಿಗಳು ನಿಧಾನಗತಿಯಲ್ಲಿ ಮೆರವಣಿಗೆಯಲ್ಲಿ ಸಾಗುತ್ತವೆ. ತೇರಿನ ಮೇಲಕ್ಕೆ ‘ಕಳಸ’ ಏರಿಸಲ್ಪಡುತ್ತಿದ್ದಂತೆಯೆ ಬಂಡಿಗಳಲ್ಲಿ ತುಂಬಿದ ಪಾನಕವನ್ನು ದೇವರಿಗೆ ನೈವೇದ್ಯ ಶಾಸ್ತ್ರ ಮಾಡಿ, ಎಲ್ಲ ಪಾನಕವನ್ನು ಪ್ರಸಾದವಾಗಿ ಭಕ್ತರಿಗೆ ಹಂಚುತ್ತಾರೆ. ಪಾನಕ ಸೇವೆ ಮುಗಿಸಿಕೊಂಡ ಬಂಡಿಗಳು ಬೇಗೂರಿಗೆ ವಾಪಾಸಾಗುತ್ತವೆ. ಪಾನಕ ಸೇವೆ, ಪಂಚಫಲ್ಹಾರದ ಸೇವೆ ಮಾಡುವುದರಿಂದ ದನಕರುಗಳಿಗೆ ಯಾವುದೇ ರೋಗ-ರುಜಿನಗಳು ಬರುವುದಿಲ್ಲವೆಂಬ ನಂಬಿಕೆ ಇದೆ. ಜಾತ್ರೆಗೆ ಬರುವ ಬಂಡಿಗಳಿಗೆ ಸುಂಕವಿರಿಸುವ ಕ್ರಮವಿದೆ. ಆದರೆ ಅಂತರಘಟ್ಟ ಸೀಮೆಯ ಬೇಗೂರು, ಚೋಮನಹಳ್ಳಿ, ಗುಂಡರಹಳ್ಳಿ, ಹರಿಶಿಣಘಟ್ಟ, ಬೂತನಹಳ್ಳಿ, ಯಗಡಿಹಳ್ಳಿ, ಹೂವೀಹಳ್ಳಿ, ಸಂಕಲಾಪುರ, ದಾಸರಹಳ್ಳಿ, ಹಡಗಲು, ತಿಮ್ಮಾಲಾಪುರ ಮುಂತಾದ ಮೂವತ್ಮೂರು ಹಳ್ಳಿಗಳ ಬಂಡಿಗಳು ಸುಂಕ ವಿನಾಯ್ತಿ ಪಡೆದಿರುತ್ತವೆ. ಎಲ್ಲಕ್ಕಿಂತ ಮಿಗಿಲಾಗಿ ಬಂಡಿ ಎಳೆಯುವ ಎತ್ತುಗಳ ಕೊರಳ ಗುಗ್ಗರಗಳ ನಾದ ಕೇಳುವುದೇ ಒಂದು ಆನಂದ.
ಕರ್ನಾಟಕದ ಜನಪದ ಆಚರಣೆಗಳು : ಬಂಡಿ ಹರಕೆ
[image: https://kanaja.karnataka.gov.in/wp-content/uploads/2011/12/Janapada-Acharanegalu-117.jpg]
ಚಾಮರಾಜನಗರ ಜಿಲ್ಲೆಯ ಕಸ್ತೂರಿನ ಅಧಿದೈವಗಳಾದ ದೇವಮ್ಮ, ಮಾದೇಶ್ವರ ಮತ್ತು ಬಸವಣ್ಣ ದೈವಗಳ ಮುಂದೆ ಬಂಡಿ ಹರಕೆ ಒಪ್ಪಿಸುವ ಪದ್ಧತಿ. ಬಂಡಿಹಬ್ಬ ಮೈಸೂರಿನ ಸುತ್ತಮುತ್ತ ಆಚರಣೆಗೊಳ್ಳುತ್ತದೆ. ಬಂಡಿಹಬ್ಬಕ್ಕೆ ಬಳಸುವ ಗಾಡಿ ವಿಶೇಷವಾಗಿರುತ್ತದೆ. ಬಣ್ಣ ಬಣ್ಣದ ಅಲಂಕಾರದಿಂದ ಅತ್ತ ಸಾಮಾನ್ಯ ಎತ್ತಿನ ಗಾಡಿಯೂ ಅಲ್ಲದೆ, ಇತ್ತ ದೇವರ ರಥವೂ ಅಲ್ಲದ ಸಮ್ಮಿಶ್ರ ರೂಪವನ್ನು ಹೊಂದಿರುತ್ತವೆ. ಅಂದ ಚಂದ ಮಾಡಿಕೊಂಡು ಮೆರವಣಿಗೆ ಹೋಗುವುದಕ್ಕಷ್ಟೇ ಬಂಡಿಗಳನ್ನು ಬಳಸುತ್ತಾರೆ. ಉಳಿದಂತೆ ಯಾವುದೇ ಕೆಲಸವಿಲ್ಲದೆ ರಥದಂತೆ ಮನೆಯ  ಮೂಲೆಯಲ್ಲಿ ಸುರಕ್ಷಿತವಾಗಿ ನಿಂತಿರುತ್ತವೆ. ಸಾಮಾನ್ಯವಾಗಿ ಈ ಹರಕೆ ಬಂಡಿಗಳನ್ನು ಒಂದು ಊರಿಗೆ ಒಂದರಂತೆ ಮಾಡಿಸಿಟ್ಟುಕೊಂಡಿರುತ್ತಾರೆ. ಅಲ್ಲದೇ ಕುಟುಂಬಕ್ಕೊಂದು ಅಥವಾ ಮನೆಗೊಂದು ಪ್ರತ್ಯೇಕವಾದ ಬಂಡಿಗಳು ಇರುತ್ತವೆ. ಬಂಡಿಗಳನ್ನು ಕನ್ನಡಿ ಗಾಜು, ಮಣಿ ಮೊದಲಾದವುಗಳಿಂದ ಕುಸುರಿ ಚಿತ್ತಾರ ಮಾಡಿಸಿದ ಬಣ್ಣದ ಬಟ್ಟೆ, ತೋರಣ ಇತ್ಯಾದಿಗಳಿಂದ ಶೃಂಗರಿಸಿರುತ್ತಾರೆ. ಈ ಬಗೆಯ ಅಲಂಕಾರಕ್ಕಾಗಿ ಹತ್ತಾರು ಸಾವಿರ ಖರ್ಚು ಮಾಡುತ್ತಾರೆ. ಬಂಡಿಗಳನ್ನು ವಿಶೇಷವಾಗಿ ಬಾಳೆಗೊನೆ, ಎಳನೀರು, ಹೂ ಮೊದಲಾದವುಗಳಿಂದಲೂ ಅಲಂಕರಿಸಿ ಹರಕೆ ಒಪ್ಪಿಸುತ್ತಾರೆ. ಇದಕ್ಕೆ ಸಾಕ್ಷಿ ಎಂಬಂತೆ  “ಸಪ್ಪಯ್ಯನಪುರದ್ದೂ ಸಪ್ಪಿನ ಬಂಡಿ” ಎನ್ನುವ ನಾಣ್ಣುಡಿ ಹುಟ್ಟಿಕೊಂಡಿದೆ.
ಬಂಡಿಯ ಅಲಂಕಾರವೂ ಒಂದು ಹರಕೆಯ ವಿಧವಾಗಿ ಕಾಣುತ್ತದೆ. ಕಾಯಿ ಹರಕೆ ಮಾಡಿಕೊಂಡವರು ತಮ್ಮ ಬಂಡಿಯನ್ನು ಎಳನೀರಿನಿಂದ ಅಲಂಕರಿಸಿಕೊಂಡಿರುತ್ತಾರೆ. ಬಾಳೆಗೊನೆ ಹರಕೆಯವರು ಬಾಳೆಹಣ್ಣುಗಳಿಂದಲೂ ಸಿಂಗರಿಸಿರುತ್ತಾರೆ. ಅಲ್ಲದೆ ಬೇರೆ ಬೇರೆ ಹರಕೆಗಳು ಇಲ್ಲಿ ನಡೆಯುತ್ತವೆ. ಸ್ವತಃ ಬಂಡಿಕಟ್ಟಿ ಹರಕೆ ತೀರಿಸುವುದೆಂದರೆ ತುಂಬಾ ದುಬಾರಿ ವೆಚ್ಚವಾಗುವುದರಿಂದ ಜನಸಾಮಾನ್ಯರಿಗೆ ಬಂಡಿಹರಕೆ ಸಲ್ಲಿಸಲು ಆಗುವುದಿಲ್ಲ. ಅದಕ್ಕಾಗಿ ಅವರು ಬಸವನ ಮಂಟಪದ ಬಳಿ ಬಡಬಗ್ಗರಿಗಾಗಿಯೇ ಅಲಂಕರಿಸಿ ನಿಲ್ಲಿಸಿದ ಬಣ್ಣ ಬಣ್ಣದ ಬಂಡಿಗೆ ತಮ್ಮ ಎತ್ತುಗಳನ್ನು ಕಟ್ಟಿ ಹರಕೆ ತೀರಿಸುತ್ತಾರೆ. ಚಕ್ರಗಳಿಗೆ ಕಾಯಿ ಹೊಡೆವ ಹರಕೆಯವರು ಅದೇ ಬಂಡಿಯ ಚಕ್ರಗಳಿಗೆ ಕಾಯಿ ಚೂರಾಗುವಂತೆ ಹೊಡೆದು ಹರಕೆ ತೀರಿಸುತ್ತಾರೆ.
ಊರಿನ ಅಧಿದೈವಗಳಾದ ದೇವಮ್ಮ, ಮಾದೇಶ್ವರ ಗುಡಿ ಅಲ್ಲದೆ ಬಸವಣ್ಣನ ಮಂಟಪದ ಬಳಿಯೂ ಬಂಡಿಗಳೂ ಬಂದು ಪೂಜೆ ಸಲ್ಲಿಸಿ, ತೀರ್ಥ ಹಾಕಿಸಿಕೊಂಡ ನಂತರ ಅವರು ಹೊತ್ತ ಹರಕೆ ತೀರಿದಂತಾಗುತ್ತದೆ. ಈ ಊರಿನ ಬಂಡಿ ಹಬ್ಬಕ್ಕೆ ಸುತ್ತಲಿನ ತೊರವಳ್ಳಿ, ದಾಸನೂರು, ಚಿಕ್ಕೊಮ್ಮ ಅಂಕಶಯನಪುರ, ಬೋಗಪುರ, ಸಪ್ಪಯ್ಯನಪುರ, ಮರಿಯಾಲ, ಕಲ್ಲಂಬಳ್ಳಿ, ಹೊನ್ನಗೌಡನ ಹುಂಡಿ, ದಾಸನಪುರ, ತೊರವಳ್ಳಿ ಮೋಳೆ ಮೊದಲಾದ ಹದಿನಾರು ಊರುಗಳಿಂದ ಬಂಡಿಗಳು, ಜೊತೆಗೆ ಜನರು ಬಂದು ಹರಕೆ ತೀರಿಸುತ್ತಾರೆ.
ಊರಾಚೆಯ ವಿಶಾಲವಾದ ಮಾಳದಲ್ಲಿ ಬಂಡಿ ಮೇಳ ನಡೆದರೂ ಜನ ದಟ್ಟಣೆ ಎನಿಸುವುದಿಲ್ಲ. ಕಾರಣ ಅಲ್ಲೊಂದು ಅಲಿಖಿತ ನಿಯಮ ಜಾರಿಯಲ್ಲಿದೆ. ಅದರ ಪ್ರಕಾರ ಒಂದೊಂದು ಊರಿನವರಿಗೂ ಪೂರ್ವ ನಿಗದಿತ ವೇಳೆ ಗೊತ್ತುಪಡಿಸಿದ್ದರಿಂದ, ಅದೇ ವೇಳೆಗೆ ಗಾಡಿಯೊಂದಿಗೆ ವಾದ್ಯಸಮೇತ ದೇವಮ್ಮ ಹಾಗೂ ಮಾದೇಶ್ವರರ ಗುಡಿಗಳಿಗೆ ಪ್ರದಕ್ಷಿಣೆ ಹಾಕಿ, ಬಸವಣ್ಣ ಮಂಟಪದ ಬಳಿ ಪೂಜೆ ಸಲ್ಲಿಸಿ, ಹರಕೆ ಒಪ್ಪಿಸಿ, ತೀರ್ಥ ಹಾಕಿಸಿಕೊಂಡು ಹೋಗುತ್ತಾರೆ. ಬಂಡಿಗಳ ಅಲಂಕಾರ ಜನರನ್ನು ಆಕರ್ಷಿಸಿ  “ಇದು ಯಾರ ಬಂಡಿ ಎಷ್ಟು ಸುಂದರವಾಗಿದೆ” ಎಂಬ ಉದ್ಗಾರ ತೆಗೆಯುವಂತೆ ಮಾಡುತ್ತದೆ.

